
შესავალი

ქრისტიანი მნის ცხოვრება
ქრისტიანებმა უნდა გავაცნობიეროთ ჩვენი ცოდვილი მდგომარეობა მანამ, სანამ ცვლილების საჭიროებას დავინახავთ. მხოლოდ ქრისტეს მუშაობის შედეგად შეიძლება მოხდეს სრული ცვლილება ჩვენში. და მისი გარდამქმნელი ზეგავლენის გამოვლენის ერთ-ერთი სფეროა მნეობა. მართალია, მნეობა ქრისტიანის ცხოვრების ბევრ ასპექტს მოიცავს, მას ფართოდ ახლა განვსაზღვრავთ, მატერიალური და არამატერიალური საკუთრების მართვისას ღვთის დიდებისთვის.
როგორც ბიბლია გვასწავლის, მნეობა, სხვა საშუალებებთან ერთად, ერთ-ერთი მძლავრი იარაღია მატერიალიზმის (სიყვარული საკუთრებების მიმართ) საფრთხის წინააღმდეგ, ან ზოგადად ამაოების, რაც მტრის მიერ ჩვენ წინ დაგებული ერთ-ერთი ყველაზე დიდი სულიერი მახეა. ბევრ ადამიანს ავიწყდება გააცნობიეროს, რომ სიმდიდრე და ქონება იაფფასიანი, ხელოვნური სანელებლებია, რომლებიც საბოლოოდ თავის გემოს დაკარგავს. სამწუხაროდ, ბევრი ადამიანი დაიღუპება იმის გამო, რომ ვერ გათავისუფლდა წუთისოფლის მიმართ სიყვარულისგან. ჩვენს წუთისოფელს მართავს “გულისთქმა ხორცის, გულისთქმა თვალის და სიამაყე არსებობისა” (1იოანე 2:16). ამ ფაქტორების გავლენის შესუსტება და განეიტრალებაც კი შეიძლება მნეობის პრინციპების მეშვეობით. 
სწორედ ამიტომ ამ კვარტალში განვიხილავთ მნეობის თემას და შევეცდებით განვავითაროთ ის პრაქტიკული უნარ-ჩვევები, რომლებიც საშუალებას მოგვცემს შევასრულოთ ღვთის ნება ჩვენს ცხოვრებაში და გავთავისუფლდეთ წუთისოფლის მიმართ სიყვარულისგან. მნეობა არის ყოველდღიური პრაქტიკული გამოვლინება იმისა, რასაც იესოს მიმდევრობა ჰქვია; ეს არის სიყვარულის გამოხატულება უფლის მიმართ, იმ ჭეშმარიტებით ცხოვრების საშუალება, რაც ქრისტეში მოგვეცა. 
ამრიგად, ჩვენი როგორც მნეების ცხოვრება, მოიცავს ჩვენს მსოფლმხედველობას, მოქცევას, მიძღვნას, თვითდისციპლინას და მრავალ სხვას. ჩვენ უნდა ვიყოთ ღვთის ერთგული და სანდო მსახურები, ვიცხოვროთ უანგარო ცხოვრებით იესოსთან სიახლოვით ყველაფერში, რასაც ვაკეთებთ და ვამბობთ. ქრისტეს სკოლაში აღმოვაჩენთ, რომ სწორი მნეობის შედეგი არის მართალი ცხოვრებით ტკბობა. უნდა ვისწავლოთ, როგორ განვაგოთ ღვთის ქონება მისი დიდებისთვის, დავაფინანსოთ მისია ღმერთის სამუშაოს დასასრულებლად. 
ახლა ღვთის მნეები ხედავენ “ბუნდოვნად... როგორც სარკეში” (1კორ. 13:12), მაგრამ იესო ხედავს ნათლად. იგი გვავალებს მისი სამუშაოს შესრულებას. ამ წუთისოფლის საცთურით გარემოცულნიც კი პასუხისმგებელნი ვართ სწორად ვმართოთ ჩვენი ნიჭები, ფინანსები, ჯანმრთელობა და გარემო. ამ გაკვეთილების მიზანია, გვასწავლოს ღვთის მადლის მეშვეობით შევასრულოთ ჩვენი, როგორც მნეების მოვალეობები, მაგრამ არა იმისთვის, რომ ხსნა მოვიპოვოთ, არამედ რათა საქმით ცხადვყოთ, რომ უკვე დახსნილნი ვართ.
ქრისტიანი მნეების ცხოვრება ღვთის ხასიათს უცხადებს მთელ სამყაროს. მშვენიერება, ბედნიერება და ღვთისმოსაობაა იმ ადამიანების ცხოვრებაში, რომლებიც, თანამედროვე კულტურის ტენდეციების მიუხედავად, მყარად იცავენ ბიბლიურ პრინციპებს. ყველას აქვს ცდუნება, რომ უღვთო ცხოვრებით იცხოვროს; ჩვენ გარშემო უამრავი საცთურია – აშკარა თუ ფარული. ჩვენ, ქრისტიან-მნეებს არა მხოლოდ გვაჩვენეს როგორ გავექცეთ ამ ცდუნებებს, არამედ დაგვპირდნენ ძალას, თუ როგორ შევძლოთ ეს. 
საბოლოო ჯამში ორიდან ერთ განაჩენს გამოგვიტანენ: ან “მე არასოდეს არ გიცნობდით თქვენ: გამშორდით, ურჯულოების მოქმედნო” (მათ 7:23) ან “კარგი, კეთილო და ერთგულო მონავ! მცირედზე ერთგული იყავი, ბევრზე დაგაყენებ: შედი შენი ბატონის სიხარულში” (მათე 25:23). 
ვიმედოვნებთ და ვლოცულობთ, რომ ყველაფერი, რაც ამ კვარტლის გაკვეთილებში მნეობის შესახებ ისწავლება, დაგვეხმაროს, ვიაროთ იმ გზით, რომლის ბოლოშიც გავიგონებთ სასურველ სიტყვებს: “შედი შენი ბატონის სიხარულში”. 
ჯონ მეთიუ, საეკლესიო მსახურების დოქტორი, ხელდასხმული პასტორი, მსახურობდა ფლორიდაში, ალაბამაში, აიოვაში, მისურში, ტენესსა და ნებრასკაში. ამჟამად იგი ხელმძღვანელობს ჩრდილოეთ ამერიკის დივიზიონის რესურსების მართვის განყოფილებას. 
გაკვეთილი 1							30 დეკემბერი – 5 იანვარი
მატერიალიზმის ზეგავლენა
გამოსაკვლევად შემოთავაზებული ბიბლიური მუხლები: 1იოან. 2:16, 17; ლუკა 14:26-33; 12:15-21;  რჯლ. 8:10-14; 1ტიმ. 6:10; იოან. 15:5; გალ. 2:20. 
სამახსოვრო მუხლი:  “და ნუ მიესადაგებით ამ წუთისოფელს, არამედ შეიცვალენით თქვენი გონების განახლებით, რათა შეიცნოთ, რა არის ღვთის ნება – კეთილი, სასურველი და სრულყოფილი” (რომაელთა 12:2).
ბიბლია რჩევას აძლევს ღვთის ხალხს “ნუ მიესადაგებით ამ წუთისოფელს” (რომ. 12:2), მაგრამ მატერიალიზმის საცდური, სწრაფვა სიმდიდრისკენ და იმ უპირატესობებისკენ, რომლებიც, როგორც ჩვენ გვგონია, სიმდიდრეს შეუძლია მოგვიტანოს, უკიდურესად ძლიერია. ძალიან ცოტა ადამიანია, მდიდარი თუ ღარიბი, ვინც მატერიალიზმის ზეგავლენის ქვეშ არ ექცევა. ეს შეეხება ქრისტიანებსაც. 
არაფერია ცუდი იმაში, რომ იყო მდიდარი ან თუნდაც იმაში, რომ ბეჯითად შრომობდე, შენი და შენი ახლობლების ცხოვრების უზრუნველსაყოფად. მაგრამ როდესაც ფული ან მისი დევნა ხდება ყველაფრის მომცველი, ეშმაკის ხაფანგში მოვხვდით და სინამდვილეში “მივესადაგეთ ამ წუთისოფელს”. 
წუთისოფელი გვიქადაგებს იდეას, რომ კარგი, ბარაქიანი ცხოვრება მოიპოვება მხოლოდ ფულში. მაგრამ ფული არის ერთ-ერთი ნიღაბი, რომლის უკან იმალება სატანა, რათა უზრუნველყოს ჩვენი მის მიმართ ერთგულება. მატერიალიზმი არის ეშმაკის ერთ-ერთი რჩეული იარაღი ქრისტიანების წინააღმდეგ. ბოლოს და ბოლოს, ვის არ უყვარს ფული და ყველაფერი, რისი მოცემაც მას შეუძლია აქ და ახლა ჩვენთვის? მისი ფულს შეუძლია წამიერად დაგვაკმაყოფილოს, მაგრამ საბოლოოდ, მას არ ძალუძს შეავსოს ჩვენი ყველაზე ღრმა საჭიროებები. 

კვირა                                                                                           31 დეკემბერი
ამ წუთისოფლის ღმერთი
ფული ამ წუთისოფლის ღმერთი გახდა და მატერიალიზმი მისი რელიგიაა. მატერიალიზმი არის ცხოვრებისეულ საქმეებში დახელოვნებული და ცბიერი სისტემა, რომელიც გთავაზობს დროებით უსაფრთხოებას, მაგრამ არა საბოლოო დაცულობას. 
მატერიალიზმია, როგორც აქ განვსაზღვრავთ, როდესაც სიმდიდრისა და ქონების ფლობის სურვილი ხდება უფრო მნიშვნელოვანი და ძვირფასი, ვიდრე სულიერი რეალობები. ქონებას შეიძლება ჰქონდეს ფასეულობა, მაგრამ მათი ფასეულობა არ უნდა გვფლობდეს ჩვენ. “ვერცხლის მოყვარული ვერ გაძღება ვერცხლით, და ვისაც სიმდიდრე უყვარს, ვერ გაძღება მით” (ეკლ. 5:10). როდესაც სურვილი გვაქვს ვფლობდეთ მიწიერ კეთილდღეობას, ვეჯახებით პრობლემას: რამდენსაც არ უნდა ვიღებდეთ, საკმარისი არასდროს არ არის; უფრო მეტს და მეტს ვიღწვით იმისთვის, რაც ვერასდროს დაგვაკმაყოფილებს დიდი ხნით. როგორი მახეა! 
წაიკითხეთ 1იოან. 2:16, 17. ამ  მუხლების თანახმად სინამდვილეში რა არის მნიშვნელოვანი?
წაიკითხეთ ლუკ. 14:26-33. რას გვეუბნება აქ იესო, რა წარმოადგენს უმაღლეს ფასეულობას ქრისტიანისთვის?
შეიძლება ასეც ითქვას: იმ ადამიანებმა, ვისთვისაც ფული ან ფულის შოვნის სურვილი ამ ცხოვრებაში ყველაფერია, უნდა გაითვალისწინონ გარდაუვალი შედეგები. “რას არგებს ადამიანს, თუ მთელ ქვეყნიერებას შეიძენს, თავის სულს კი ავნებს?” (მარკ. 8:36).
“როდესაც ქრისტე დედამიწაზე მოვიდა, კაცობრიობა სწრაფად მიექანებოდა ცოდვის უფსკრულისკენ. საზოგადოების მთავარ პრინციპებს ძირი გამოუთხარეს. ცხოვრება  გახდა არაგულწრფელი და არაბუნებრივი… მთელ მსოფლიოში სხვადასხვა რელიგია კარგავდა თავის ზეგავლენას ადამიანთა გონებაზე. განიცდიდნენ რა ზიზღს ზღაპრებისა და სიცრუის მიმართ, ცდილობდნენ რა ჩაეხშოთ სინდისი, ადამიანები ურწმუნოებასა და მატერიალიზმში ჩაცვივდნენ. მარადისობას აღარ უწევდნენ ანგარიშს და ისინი აწმყოსთვის ცხოვრობდნენ” (ელენ უაითი, განათლება, გვ. 74, 75).
ურწმუნოებასა და მატერიალიზმში ჩაცვივდნენ და მხოლოდ აწმყოსთვის ცხოვრობდნენ? ნაცნობი სიტუაციაა?
ვის არ უყვარს ქონების ფლობა? შეკითხვა შემდეგია: როგორ შეიძლება მივხვდეთ, რომ ჩვენ კი არ ვფლობთ ნივთებს, არამედ ნივთები გვფლობენ ჩვენ? ვინ არის ის ერთადერთი, ვინც უნდა ფლობდეს ჩვენს გონებას და როგორ შეიძლება ვიყოთ დარწმუნებული, რომ ნამდვილად ის გვფლობს?

ორშაბათი                                                                                           1 იანვარი
ბეღლების შევსება
წაიკითხეთ ლუკას სახარების 12:15-21. რა უწყებაა აქ ჩვენთვის? აქ წარმოდგენილი პრინციპი როგორ შეიძლება მიესადაგოს იმ ადამიანსაც, ვინც მდიდარი არაა?
მდიდრები ვართ თუ ღარიბები, ნივთების ფლობის სურვილს შეუძლია წარიტაცოს ჩვენი გონება იმ საკითხებისგან, რომლებიც მართლაც მნიშვნელოვანია და სანაცვლოდ ყურადღება გაგვამახვილებინოს იმაზე, რაც დროებითია და წარმავალი და უდავოდ არ ღირს მარადიული ცხოვრების დაკარგვად. 
ალბათ, არასდროს მოვიხრით ქედს და არ ვცემთ თაყვანს ოქროს ან ვერცხლის რომელიმე ქანდაკებას. მიუხედავად ამისა, ჩვენ  კვლავ საფრთხეში ვართ ოქროსა და ვერცხლის სხვა ფორმით თაყვანისცემისა. 
ეს იგავი მისაღებია მსოფლიოს ბევრ ნაწილში, სადაც სიცოცხლე თითქმის მთლიანად ქონების მოხვეჭას ეთმობა. ვაჭრებმა თავისი პროდუქტის გაყიდვის ტექნიკა ხელოვნებად აქციეს გლობალური მასშტაბით. მარკეტინგის მათი მთლიანი სტრატეგია აგებულია იმაზე, რომ ვფიქრობდეთ, რომ ვერ ვიქნებით ბედნიერი ან კმაყოფილი, სანამ არ შევიძენთ იმას, რასაც ყიდიან. ერთმა ძალიან წარმატებულმა კომპანიამ შექმნა პროდუქტი, გვაფიქრებინა, რომ ის გვჭირდება, და შემდეგ მოგვყიდა ის. და სიმართლე იმაშია, რომ გამოუვიდათ! ქრისტიანებიც, ვისი იმედიც მიწიერში არაა, არ არიან დაზღვეული ამ ტყუილისგან.
წაიკითხეთ: მეორე რჯულის 8:10-14. რა გზებით შეიძლება ეკლესიის ნებისმიერი წევრი იყოს საფრთხის ქვეშ მუხლებში მოყვანილი გაფრთხილების მიხედვით?  
რა მაგალითები შეგიძლიათ მოიყვანოთ ბიბლიიდან ან ჩვენი თანამედროვე სამყაროს გამოცდილებიდან, როდესაც სიმდიდრისა და მატერიალური ქონების დაგროვებამ ადამიანი სულიერად გაზარდა, ღმერთისადმი სიყვარული გაუღრმავა და ზეციური და სულიერი საკითხების მიმართ ინტერესი შესძინა? გთხოვთ, თქვენი მოსაზრება გაუზიაროთ ჯგუფს. 

სამშაბათი                                                                                                                                     2 იანვარი
მატერიალიზმის მიმზიდველობა
რეკლამის სამყარო უძლიერესია. კომპანიები თავისი პროდუქტის ჩვენს წინაშე წარსადგენად მილიარდებს ხარჯავენ. გასაყიდი პროდუქტის რეკლამის შექმნისთვის, თითქმის ყოველთვის მშვენიერ და მომხიბვლელ ადამიანებს იყენებენ. ვუყურებთ ამ რეკლამას და არა მხოლოდ საკუთარ თავს ვხედავთ მასში, ამ პროდუქტით ხელში, არამედ საკუთარ თავს ვაიგივებთ ამ წარმატებულ ადამიანებთან რეკლამიდან.
მატერიალიზმი არ იქნებოდა ასეთი ეფექტური, რეკლამა რომ არ ახდენდეს შეუმჩნეველ (ზოგჯერ კი შესამჩნევ) ზეგავლენას ჩვენს გრძნობებზე. ეს არის ყველაზე ძლიერი სარეკლამო ტექნოლოგია, მაგრამ იგი შხამივით მოქმედებს იმ ქრისტიანებზე, რომლებიც ებრძვიან მატერიალიზმის საფრთხეებს, ანუ მრავალ ჩვენგანზე. 
წაიკითხეთ მათეს სახარების 6:22-24. რას წარმოადგენს თვალი ქრისტიანული აზროვნებისა და მოქმედების მიხედვით? როგორ უნდა მოვიქცეთ როგორც ქრისტიანები, როდესაც წარმოდგენილი დახვეწილი გამოსახულებები გვაცდუნებს მოვიხმაროთ ის, რაც სინამდვილეში არ გვჭირდება?
რეკლამა, რომელიც გასაყიდი პროდუქტის შეთავაზებისას გრძნობებით მანიპულირებს, შეიძლება ძლიერ იარაღად იქცეს. მოვაჭრეები ყიდიან თავიანთ ნაწარმს მომხმარებლის გონებაში აღტაცების დანერგვით. ამის განცდა სუფთა ფანტაზიაა, მაგრამ ეს მეთოდი ამართლებს. შეიძლება ითქვას, მისტიკური რამაა, რასაც ძალუძს ადამიანები უსწრაფესად სხვა რეალობაში გადაიყვანოს. ეს იქცევა ცრუ რელიგიად, რომელიც არც გადამრჩენელ ცოდნას არ იძლევა და არც არანაირი სულიერი ჭეშმარიტება არ გააჩნია, მაგრამ იმ მომენტში ისეთი მომხიბვლელი და მიმზიდველია, რომ მრავალი ადამიანი არც ეწინააღმდეგება. ჩვენ გვინდა ეს, ჩვენ ვგრძნობთ, რომ ვიმსახურებთ მას, მაშინ რატომ არ უნდა მივიღოთ ის, რაც გვსურს? მხოლოდ ღმერთმა იცის რაოდენ უზარმაზარი თანხა დაიხარჯა და კიდევ დაიხარჯება იმ ნივთებზე, რომლის საჭიროებაშიც დაგვარწმუნა რეკლამამ.   
“აჰა, მე ვამბობ: მოიქეცით სულიერად და არ აღასრულებთ ხორცის გულისთქმებს” (გალ. 5:16). მიუხედავად იმისა, რომ ფრაზაში “ხორცის გულისთქმები” ხშირად სექსუალურ გარყვნილებას ვგულისხმობთ, კიდევ რისკენ შეიძლება გვიბიძგოს ცოდვილმა ხორცმა? 

ოთხშაბათი                                                                                                                                            3 იანვარი
საკუთარი თავის სიყვარული
“ჩემთვის მოცემული მადლით ვეუბნები ყოველ თქვენგანს: თქვენს თავზე იმაზე მეტად ნუ იფიქრებთ, ვიდრე უნდა ფიქრობდეთ, არამედ იფიქრეთ საღად, იმ რწმენის კვალობაზე, რაც ღმერთმა გიწილადათ თითოეულს”(რომ. 12:3)
ღმერთმა თქვა: “აღზევდა შენი გული შენი მშვენების გამო, მოსპე შენი სიბრძნე შენი ბრწყინვალების გამო” (ეზეკ. 28:17). ლუციფერი თავს იტყუებდა, როდესაც ფიქრობდა, რომ იმაზე დიადი იყო, ვიდრე სინამდვილეშია. როდესაც თავის გულში თქვა, “დავემსგავსები უზენაესს” (ეს. 14:14), თავისი პატივმოყვარეობა გამოაჩინა და მოითხოვა ის უფლებები, რაც მისი არ იყო. თავის მოტყუება და პატივმოყვარეობა იყო ლუციფერის ზნედაცემული გულის ორი თვისება. 
ლუციფერის დაცემის შესახებ მოყვანილი მუხლები ცხადჰყოფს, რომ თავდაპირველი ცოდვა მრავალმხრივ უკავშირდებოდა ნარცისიზმს, რომელსაც ერთ-ერთი ლექსიკონი ასე განმარტავს: “საკუთარი თავით გადაჭარბებული აღტაცება; თვითსიყვარული, დიდების მოყვარულობა”. ცოდვით დაცემული ადამიანის ეს თვისებები საუკეთესოდ წარმოაჩენს იმას, თუ როგორ იტყუებს ადამიანი თავს?
მიუხედავად ამისა, ეს თვისებები, უფრო გავრცელებულია, ვიდრე გვგონია. ნაბუქოდონოსორი ამპარტავნულად ფიქრობდა, რომ იმაზე უფრო დიადი იყო, ვიდრე სინამდვილეშია (დან. 4:30). ფარისევლებიც ცდუნდნენ და ამგვარად იტყუებდნენ თავს (იხ. ლუკას 18:11, 12). სიმდიდრესაც შეუძლია იმავე შეცდომაში შეგვიყვანოს, თუკი ფრთხილად არ ვიქნებით. 
წაიკითხეთ 1ტიმოთეს 6:10. რა საფრთხის შესახებ გვაფრთხილებს აქ პავლე? 
პავლე მოუწოდებს ტიმოთეს, უფრთხილდეს ბევრნაირ ბოროტ ადამიანს (2ტიმ. 3:1-5), მათ შორის “ვერცხლის (ანუ ფულის) მოყვარეებს”. ფულის სიყვარულმა შეიძლება ხელი შეუწყოს გადამეტებულ თავდაჯერებულობასა და იმ პრეტენზიულ დამოკიდებულებას, როდესაც ადამიანი შთანთქმულია საკუთარი პერსონით და თავის თავზე დიდი წარმოდგენა აქვს. ეს იმიტომ ხდება, რომ მატერიალიზმი ადამიანს, რომელსაც დიდი ქონება აქვს, საკუთარი თავის მნიშვნელოვნობის გაბღენძილი გრძნობით ავსებს. ადვილია, როდესაც ვიღაცას აქვს ბევრი ფული, თავის თავზე უფრო დიდი წარმოდგენა ჰქონდეს ვიდრე საჭიროა. ბოლოს და ბოლოს, ყველას უნდა იყოს მდიდარი, მაგრამ მხოლოდ რამდენიმე აღწევს მას. ამიტომაც მდიდრისთვის ადვილია გახდეს ეგოცენტრული, ამაყი და მკვეხარა. 
წაიკითხეთ ფილიპელთა 2:3.  როგორ გვეხმარება ეს მუხლი გავიგოთ, თუ რატომ ეწინააღმდეგება სრულიად ქრისტიანულ იდეალს მატერიალიზმი და მის მიერ გმოწვეული შეხედულებები? 

ხუთშაბათი                                                                                                                              4 იანვარი
მატერიალიზმის საბოლოო ამაოება
ბევრი ადამიანია, ვისაც უყვარს ღმერთი. მათი არსი იმდენად არის შერწყმული ღვთის არსთან, რომ ვერავითარი მატერიალური საკუთრება ვერ გაყრის მათ. 
წაიკითხეთ მეორე რჯული 7:6, 1პეტრე 2:9, იოანე 15:5 და გალატელთა 2:20.  რას ნიშნავს იყო ღვთის საკუთრება და სად შეგვიძლია ჩვენი ნამდვილი იდენტობის პოვნა?
ღმერთი ამბობს, “მე ვაზი ვარ, თქვენ კი ლერწები… უჩემოდ არაფრის კეთება არ შეგიძლიათ” (იოანე 15:5). ეს კავშირი არის პირდაპირი და მყარი. “ყოველი ჭეშმარიტი მორჩილება გულიდან მოდის. იგი წარმოიქმნება ქრისტეს მოქმედებით ადამიანის გულში. და თუკი მას ნებას ვრთავთ, იგი იმდენად გაიზიარებს ჩვენს აზრებსა და მიზნებს, იმდენად მოიყვანს ჩვენს გულებსა და გონებას თავის ნებასთან თანხმობაში, რომ მის მორჩილებისას ჩვენ სხვა არაფერს აღვასრულებთ, თუ არა ჩვენს საკუთარ გულისზრახვებს” (ელენ უაითი, “ქრისტე - წუთისოფლის იმედი” გვ. 668).
მატერიალიზმის კულტი, პირიქით, გვთავაზობს საკუთარი თავი გავაიგივოთ ჩვენს ქონებასთან. სხვა სიტყვებით რომ ვთქვათ, ჩვენ თავს იმის საფუძველზე ვსაზღვრავთ, რას ვფლობთ და რისი ყიდვა შეგვიძლია ამ წუთისოფლის ნივთებიდან. იაკობი გვაფრთხილებს: “თქვენი ოქრო და ვერცხლი დაჟანგდა. მათი ჟანგი იქნება მოწმობა თქვენს წინააღმდეგ, და თქვენს ხორცს ცეცხლივით შეჭამს იგი. დაუნჯებული გაქვთ განძი უკანასკნელ დღეებისათვის” (იაკობი 5:3). “დაუნჯება” ნიშნავს, რომ ამ ადამიანებმა შეაგროვეს და შეინახეს ბევრი განძი, რომელიც განსაზღვრავს მათ ვინაობას (ლუკა 12:19-21). 
როდესაც მატერიალიზმი გვაცდუნებს, ვკარგავთ საკუთარ პირადობას. ეს იმას ნიშნავს, რომ ბევრი ჩვენგანისთვის ჩვენი პირადობა ჩვენს ქონებასთან არის შერწყმული. ჩვენი ქონება ჩვენი ღმერთი ხდება (მათე 6:19-21). როგორც ერთმა ადამიანმა თქვა: “მე არარაობა ვარ ჩემი ნივთების გარეშე”. რა სამწუხაროა, რომ საკუთარ პირადობას მხოლოდ ჩვენს მფლობელობაში მყოფი მიწიერი ქონებით განვსაზღვრავთ. როგორი ზერელე, წარმავალი, და საბოლოოდ ამაოა ამგვარი ცხოვრების წესი, განსაკუთრებით მათთვის, ვინც თავს ქრისტიანად აცხადებს. ჩვენს პირადობას ღმერთით განვსაზღვრავთ თუ ჩვენი ქონებით? საბოლოოდ, ან ერთი იქნება, ან მეორე.
რამდენად უკავშირდება შენი პირადობა შენს მფლობელობაში მყოფ ნივთებს? 

პარასკევი                                                                                                                                    5 იანვარი
შემდგომი  გამოკვლევისთვის:
“დღესდღეობით მტერი ადამიანთა სულებს ძალიან იაფად ყიდულობს. “მუქთად იყავით თქვენ გაყიდულნი”, ამბობს წმიდა წერილი. ზოგიერთი სულს ყიდის ქვეყნიერების აპლოდისმენტებისათვის, ზოგიერთი ფულისთვის; ზოგიერთი ქვენა ვნებების დასაკმაყოფილებლად, ზოგიერთი ამქვეყნიური გართობისთვის. ასეთი გარიგებები ყოველდღე ხდება. სატანა თავის ფასს აწესებს ქრისტეს სისხლით გამოსყიდულთათვის და მათ იაფად ყიდულობს, მიუხედავად იმ უსასრულო ფასისა, რომელიც გადახდილი იყო მათ გამოსასყიდად” (ელენ უაითი, მოწმობანი ეკლესიისთვის, ტ. 5, გვ.133).
მატერიალიზმის მეშვეობით ადამიანთა შესყიდვა სატანის მიზანია და კეთილდღეობის გარეგნულ ატრიბუტებს აღტაცებაში მოჰყავს ყველა ადამიანი. მატერიალიზმს არ შეუძლია საუბარი, მაგრამ ყველა ენა იცის. მან იცის როგორ უზრუნველყოს სიამოვნებითა და კმაყოფილებით მდიდარიც და ღარიბიც, და ათქმევინოს მათ: “ყველაფერი მაქვს რაც მჭირდება აქ; რატომ ვიდარდო სხვა რამეზე?” ამგვარად მატერიალიზმი რყვნის გონებას; ის აღძრავს ადამიანებს სჯეროდეთ იმის, რასაც ფლობენ, იმის საპირისპიროდ, რომ სჯეროდეთ ღმერთის. არსებობს ამის შხამსაწინააღმდეგო საშუალება: “’არა ძალითა და ძლიერებით, არამედ ჩემი სულითო,’- ამბობს ცაბაოთ უფალი” (ზაქ. 4:6). მატერიალიზმი ვერ აღუდგება წინ სულიწმიდის კონტროლს, როდესაც თავს ღმერთს ვუძღვნით და მისი მადლით არ ვაძლევთ მატერიალიზმს საშუალებას მართოს ჩვენი ცხოვრება. 
კითხვები მსჯელობისთვის:
1.	რა საშუალებები არსებობს, რომლის მეშვეობით თუნდაც ღარიბნი ვიყოთ ან არ გვქონდეს ბევრი მატერიალური ქონება, მაინც შეიძლება ჩავვარდეთ ამ კვირაში განხილულ საფრთხეებში?
2.	ზოგიერთი ადამიანი ამბობს, “არ მადარდებს ფული. არაფერს არ ნიშნავს ფული ჩემთვის”. (ხშირად, ვინც ამას ამბობს, უამრავი ფული აქვს მაინც.) რატომ არის ეს მტკიცებულობა ხშირ შემთხვევაში ცრუ? ფინანსები მნიშვნელოვანია; მათ აქვთ თავისი როლი ჩვენს ცხოვრებაში. შეკითხვა შემდეგშია: როგორ შეგვიძლია განვკარგოთ ფული და მასში ჩვენი საჭიროება სწორი ბიბლიური პერსპექტივით? 
3.	“ნუ დაიუნჯებთ მიწაზე, სადაც ჩრჩილი და ჟანგი სპობს და სადაც ქურდები თხრიან და იპარავენ. დაიუნჯეთ ცაში, სადაც არც ჩრჩილი და ჟანგი სპობს და სადაც არც ქურდები თხრიან და იპარავენ. ვინაიდან, სადაც  შენი საუნჯეა, შენი გულიც იქვე იქნება” (მათე 6:19-21). ყურადღებით წაიკითხეთ, რას ამბობს აქ იესო. რომელ ეფექტურ საშუალებას გვათავაზობს ქრისტე მატერიალიზმის საფრთხეებისგან თავის დასაცავად?


გაკვეთილი 2									6 – 12 იანვარი
მე ვხედავ, მე მინდა, მე ვიღებ
გამოსაკვლევად შემოთავაზებული ბიბლიური მუხლები: 2კორ. 8:1-7; მათ. 13:3-7,22; დაბ. 3:1-6; ეს. 56:11; მათ. 26:14-16; 2პეტ. 1:5-9. 
სამახსოვრო მუხლი: „ხოლო ეკლებში დათესილი ის არის, ვინც სიტყვას ისმენს, მაგრამ სოფლის საზრუნავი და სიმდიდრის საცდური აჩანაგებენ სიტყვას და იგი უნაყოფო შეიქმნება“ (მათე 13:22).
ფულისა და მატერიალური ქონების მიმართ სიყვარული სხვადასხვა მხრიდან შეიძლება მოვიდეს. ელენ უაითი აღწერს ხრიკებს, რომლებსაც სატანა იყენებს, რათა მატერიალიზმით გვაცდუნოს. “წადით და დაათვრეთ მიწებისა და ფულის მფლობელები ცხოვრებაზე საზრუნავით. წარუდგინეთ მათ წუთისოფელი მის ყველაზე მიმზიდველ ნათელში, რომ თავისი განძი აქ დაიუნჯონ, და მიაჯაჭვეთ მიწიერ ფასეულობებზე. ყველა ჩვენი შესაძლებლობა უნდა გამოვიყენოთ, რათა ხელი შევუშალოთ მათ, ვინც ღვთის საქმისთვის იღწვის, მათ ხელთ არსებული სახსრების ჩვენ საწინააღმდეგოდ გამოყენებაში. ფული უნდა გვეკუთვნოდეს ჩვენ. რაც უფრო მეტი თანხა იქნება მათ განკარგულებაში, მით უფრო მეტად დააზიანებენ ჩვენს სამეფოს იმით, რომ წაგვართმევენ ხელმწიფებას ადამიანებზე. იქამდე მიიყვანე, რომ მათ უფრო მეტად იფიქრონ ფულზე და არა ქრისტეს სამეფოს აღმშენებლობასა და ჩვენთვის საძულველი ჭეშმარიტებების გავრცელებაზე, მაშინ ჩვენ მათი ზეგავლენის აღარ შეგვეშინდება, რადგან ვიცით, რომ ყოველი ეგოისტი, ხარბი ადამიანი ჩვენს ხელმწიფებაში მოექცევა და საბოლოოდ, გამოეყოფა ღვთის ხალხს” (ელენ უაითი, რჩევები მნეობის შესახებ, გვ. 154, 155).
სამწუხაროდ, როგორც ვამჩნევთ, ეს ხერხი კარგად მუშაობს. მოდით განვიხილოთ არსებული საფრთხეები და რას გვეუბნება ღვთის სიტყვა, რათა ავირიდოთ ისინი. 



კვირა                                                                                                                         7 იანვარი
აყვავების  სახარება

ცნობილი მქადაგებელი მარტივი უწყებით მოგვმართავს ტელევიზორში: ღმერთს შენი კურთხევა სურს და მისი კურთხევის დასტური ყველა ის მატერიალური ქონების სიუხვეა, რაც შენს მფლობელობაშია. სხვა სიტყვებით რომ ვთქვათ, თუკი ღვთის ერთგული ხარ, ღმერთი გაგამდიდრებს. 
ამ იდეას სხვადასხვა ვარიანტებში, აყვავების სახარება ჰქვია: გაყევი ღმერთს და ის გაგამდიდრებს მიწიერი ქონებით. ასეთი მოსაზრება სხვა არაფერია, თუ არა ცრუ თეოლოგიური გამართლება მატერიალიზმის სასარგებლოდ, რადგან ნამდვილი აზრი, რაც მასში დევს, ასეთია: “გინდათ გამდიდრდეთ და ამასთანავე კარგად გრძნობდეთ თავს? მაშინ ჩვენ თქვენთვის გვაქვს “კეთილი უწყება”! 
მაგრამ არ არის სწორი სახარების დაკავშირება გარანტირებულ გამდიდრებასთან. ასეთი შეხედულება ეწინააღმდეგება წმინდა წერილს და ასახავს ეგოისტურ თეოლოგიას, რომელიც სხვა არაფერია, თუ არა ნახევარსიმართლე შემოსილი ბიბლიური ენით. ამ სიცრუეს, ისევე როგორც ნებისმიერ სხვა ცოდვას, საფუძვლად უდევს ეგოიზმი და სურვილი, აამო საკუთარ თავს.
აყვავების სახარება ასწავლის, რომ როდესაც ვწირავთ ღმერთს, სანაცვლოდ ვიძენთ მატერიალური სიმდიდრის გარანტიას. მაგრამ ასეთი მოსაზრება ღმერთს სავაჭრო ავტომატად აქცევს და ჩვენს ურთიერთობას მასთან სავაჭრო გარიგებად ხდის: აი, ამას გავაკეთებ და შენ მპირდები, რომ ამას და ამას გამიკეთებ სანაცვლოდ. ჩვენ გავცემთ, არა იმიტომ რომ ეს არის სწორი საქციელი, არამედ იმიტომ რომ სანაცვლოდ რაღაცას მივიღებთ. 
აი, ამას წარმოადგენს აყვავების სახარება. 

წაიკითხეთ 2კორინთელთა 8:1-7. რა ხდება აქ? ამ მუხლებში რა პრინციპებს ვხედავთ, რომლებიც ეწინააღმდეგება ყვავების სახარების ამ იდეას? რას გულისხმობს პავლე, როდესაც საუბრობს “იუხვეთ მადლშიც” (2კორ. 8:7)?
ადამიანები “სიღატაკის სიღრმეში” (2კორ. 8:2) ყოფნის მიუხედავად, იყვნენ უხვად გამცემნი, იმაზე მეტსაც კი გასცემდნენ, ვიდრე ამის შესაძლებლობა ჰქონდათ. ასეთი და სხვა მრავალი მუხლები გვეხმარება უკუვაგდოთ აყვავების სახარების თეოლოგია, რომელიც გვასწავლის: თუკი ღმერთთან თანხმობაში იცხოვრებ, ბევრი მატერიალური ქონება გექნება ამის საჩვენებლად. 

რა მაგალითები შეგიძლიათ მოიძიოთ იმ ადამიანებისა, ვინც ერთგულია ღვთის, მაგრამ არ არის მდიდარი მატერიალური ქონებით და იმ ადამიანებისა, ვინც არ არის ღვთის ერთგული, მაგრამ  მდიდარია მატერიალურად? რას უნდა გვეუბნებოდეს ჩვენ ეს იმის შესახებ, თუ რამდენად მართებულია სიმდიდრის როგორც ღვთის კურთხევის მაჩვენებლის გამოყენება?

სულიერი სიბეცე

ყველა ადამიანს, მათაც კი, ვინც არ აღიარებს ბიბლიას, ესმის აშკარა ჭეშმარიტება: ამ წუთისოფლის საზრუნავი და ყველა მისი სიმდიდრე არის წარმავალი. არაფერია მუდმივი ამ ქვეყნად, და რა თქმა უნდა არაფერი გრძელდება დიდხანს. როგორც პავლემ თქვა: “…ვუყურებთ არა ხილულს, არამედ უხილავს, ვინაიდან ხილული დროებითია, ხოლო უხილავი – საუკუნო” (2კორ. 4:18). როდესაც ქრისტიანთა ხედვა მიმართულია ამ წუთისოფლის საზრუნავზე, და არა ზეციურ რეალიებზე, ეს მათ სულიერ სიბეცეზე მიგვითითებს. ამ ცრუ გზაზე არაფერი არ აბრმავებს ადამიანს ისე ძლიერ, როგორც  სიმდიდრის მაცდუნებელი ძალა. ერთ-ერთმა უსინათლო ქალბატონმა თქვა: “ყველაზე საცოდავი ის ადამიანია, ვისაც აქვს მხედველობა, მაგრამ არ აქვს ხედვა”. ბიბლიაში იმ ადამიანების უამრავი მაგალითია, ვისაც შეეძლო დაენახა, მაგრამ სულიერად ბრმა იყო. 
“ზოგს ისე უყვარს ეს წუთისოფელი, რომ ეს შთანთქავს ჭეშმარიტებისადმი მათ სიყვარულს. რამდენადაც იზრდება მათი მიწიერი საუნჯე, იმდენად მცირდება მათი ინტერესი ზეციური განძის ფლობის მიმართ. რაც უფრო მეტს ფლობენ ამ ქვეყნად, მით უფრო მეტად ეჯაჭვებიან ქონებას, თითქოს ეშინიათ, რომ მათი საწადელი განძი წაერთმევათ. რაც უფრო მეტს ფლობენ, მით უფრო ნაკლები აქვთ სხვებისთვის გასაცემად, რადგან რაც უფრო მეტი აქვთ, მით უფრო ღარიბად გრძნობენ თავს. ო, სიმდიდრეთა ცბიერება! ეს ადამიანები ვერ დაინახავენ და ვერ იგრძნობენ, რომ სჭირდებათ ღმერთი”. (ელენ უაითი, სულიერი ნიჭები, ტომი 2, გვ. 267)
სულიერი სიბეცე საფრთხეს უქმნის მარადიულ ხსნას. არ არის საკმარისი იესო გყავდეს მხედველობის არეში; იესო უნდა გვყავდეს ყურადღების ცენტრში. 

წაიკითხეთ მათეს სახარების 13:3-7, 22. რომელი ხიფათის შესახებ გვაფრთხილებს იესო? რატომ არის ადვილი ამ მახეში გაბმა ნებისმიერი ადამიანისათვის, როგორც მდიდრისთვის, ასევე ღარიბისთვის?
პირველ რიგში, იესო გვაფრთხილებს “სოფლის საზრუნავის” შესახებ. (მათ. 13:22). იესომ იცის, რომ ყველას გვაქვს საზრუნავი, მათ შორის ფინანსური. ღარიბები დარდობენ, რომ არ ყოფნით, მდიდარები კი დარდობენ იმის შესახებ, თუ კიდევ რა შეიძლება შეიძინონ. დარწმუნებული უნდა ვიყოთ, რომ ასეთ საზრუნავს არ მივცემთ უფლებას ჩვენში “გააჩანაგოს სიტყვა” (მათე 13:22).
მეორე რიგში, იესო გვაფრთხილებს “სიმდიდრის საცდურის” შესახებ (მათ. 13:22). თუმცა თავად სიმდიდრე ბოროტება როდია, მაგრამ ის ფლობს ხელმწიფებას მოგვატყუოს ისეთი გზით, რომელსაც შეუძლია საბოლოო განადგურებასთან მიგვიყვანოს. 
რა გზებით ხედავთ “სიმდიდრის საცდურს” თქვენს ცხოვრებაში? რა პრაქტიკული ნაბიჯების გადადგმა შეგიძლიათ, რომ თავი დაიცვათ ამ საცდურისგან? 

სიხარბის საფეხურები
როგორც სხვა ყველა ცოდვა, სიხარბის სათავე გულშია. ის ჩვენს შიგნით იბადება და შემდეგ გარეგნულად ვლინდება. ასე მოხდა ედემშიც. 
წაიკითხეთ დაბ. 3:1-6.  რა გააკეთა  სატანამ ევას შესაცდენად? როგორ იყენებდა საუკუნეების განმავლობაში იმავე პრინციპებს ჩვენს მოსატყუებლად?
„და იხილა დედაკაცმა, რომ ხე კარგი ჩანდა საჭმელად და საამო იყო თვალისთვის და მიმზიდველი იყო შესაცნობად; და მოწყვიტა მისგან ნაყოფი და შეჭამა და მისცა აგრეთვე თავის კაცს, და მანაც შეჭამა“ (დაბ. 3:6).
შეიძლება ჩაითვალოს, რომ ედემში მომხდარი ისტორია სარეკლამო ინდუსტრიისთვის იმის მაგალითია, თუ როგორ უნდა გაყიდო საკუთარი პროდუქცია. მაცდურმა ისე წარადგინა აკრძალული ხის ნაყოფი, რომ ევაში აღძრა სურვილი იმაზე მეტი ჰქონოდა, ვიდრე უკვე ჰქონდა, და რომ მას ეფიქრა, რომ რაღაც სჭირდებოდა, რაც სინამდვილეში არ სჭირდებოდა. რა შესანიშნავია! ევას დაცემა წარმოგვიდგენს სამი საფეხურის დემონსტრაციას, რომელსაც გადის ყოველი ჩვენგანი, როდესაც სიხარბის ცოდვით ვეცემით: მე ვხედავ, მე მინდა, მე ვიღებ. 
სიხარბე, რა თქმა უნდა, შეიძლება იყოს ჩუმი ცოდვა. როგორც გულისთქმა, ის ჩვენი სხეულის შიგნითაა. მაგრამ როგორც კი ის ნაყოფს გამოიღებს, დამანგრეველი ძალა შეიძლება გააჩნდეს. იგი აზიანებს ურთიერთობებს, ტოვებს ნაიარევს ჩვენს ახლობელთა გულებზე და შემდეგ დანაშაულის გრძნობით გვიტევს. 
მიეცით სიხარბეს გამოვლენის საშუალება და ის ნებისმიერ პრინციპს უკან ჩამოიტოვებს. მეფე ახაბმა დაინახა ნაბოთის ვენახი, მოისურვა მისი ფლობა და არ დაკმაყოფილდა, სანამ მისმა დედოფალმა არ მოაკვლევინა ხალხს ნაბოთი (3მეფ. 21). ყაქანმა ვერ შეძლო წინააღმდეგობის გაწევა, როდესაც დაინახა მოსასხამი და ვერცხლი, ვერ მოითმინა და აიღო ისინი (იეს. 7:20-22). სიხარბე, ბოლოს და ბოლოს, ეგოიზმის ერთ-ერთი გამოვლინებაა. 
“თუკი ეგოიზმი ცოდვის ყველაზე  გავრცელებული ფორმაა, სიხარბე შეიძლება ეგოიზმის ყველაზე გავრცელებულ ფორმად ჩავთვალოთ. ეს არის გასაოცრად გამოცხადებული პავლე მოციქულის მიერ, როდესაც ის უკანასკნელი განდგომილების “საზარელ ჟამს” აღწერს (2ტიმ. 3:1). იგი წარმოგვიდგენს ეგოიზმს, როგორც შემდგომში გაბატონებული ყოველი ბოროტების მასაზრდოებელ ფესვს, და სიხარბეს, როგორც მის პირველ ნაყოფს. “ვინაიდან ადამიანები იქნებიან თავის მოყვარენი, ვერცხლის მოყვარენი” (2ტიმ. 3:2)” (ჯონ ჰარისი, მამონი, გვ. 52).
რატომ არის მნიშვნელოვანი ამოვიცნოთ ჩვენში თუნდაც უმცირესი სიხარბე?


ოთხშაბათი                                                                                                                           10 იანვარი
სიხარბე  – სურვილი ფლობდე ნივთებს

წაიკითხეთ ესაია 56:11.  რომელი ცოდვის შესახებ გვაფრთხილებს ეს?
ჩვენთვის, როგორც დაცემული არსებებისთვის, იყო ხარბი ისეთივე მარტივი შეიძლება იყოს, როგორც სუნთქვა. ისეთივე ბუნებრივიც კი. თუმცა, რთული წარმოსადგენია რაიმე ადამიანის ხასიათში, რაც უფრო ნაკლებად ასახავს ქრისტეს ხასიათს. “ვინაიდან იცით თქვენ ჩვენი უფლის იესო ქრისტეს მადლი, რომ იგი, თუმცა მდიდარი იყო, თქვენს გამო გაღატაკდა, რათა თქვენ გამდიდრებულიყავით მისი სიღატაკით” (2კორ. 8:9).
მხოლოდ უფალმა იცის ზიანი, რაც სიხარბემ მთელი ისტორიის განმავლობაში წარმოქმნა. სიხარბემ გამოიწვია ომები. სიხარბემ უბიძგა ადამიანებს დანაშაული ჩაედინათ, რამაც მათი და მათი ოჯახების განადგურება გამოიწვია. სიხარბე შეიძლება ვირუსის მსგავსი იყოს, რომელიც თავის მასპინძელს მიეკვრის და ანადგურებს ყველა კეთილ თვისებას, სანამ მხოლოდ და მხოლოდ სიხარბე არ დარჩება. გაუმაძღრობა არის ავადმყოფობა, რომელსაც2 ყველაფერი უნდა: ვნება, ძალაუფლება, ქონება. ისევ და ისევ, მე ვხედავ, მე მინდა, მე ვიღებ. 
წაიკითხეთ მათეს სახარების 26:14-16. რის სწავლა შეგვიძლია სიხარბის დამღუპველი ზეგავლენის ძალის შესახებ ამ სამწუხარო ისტორიიდან?
დაუკვირდით იუდას სიტყვებს: “რას მომცემთ, რომ გადმოგცეთ იგი?” (მათ. 26:15). ასე ხდება, როდესაც სიხარბეს აძლევ ნებას ყველაფერი გადათელოს! იუდას ჰქონდა უპირატესობა, რაც ცოტას თუ ჰქონდა კაცობრიობის მთელი ისტორიის განმავლლობაში: იგი ცხოვრობდა განკაცებულ იესოსთან ერთად, მისი სასწაულების მოწმე იყო და მისგან სიცოცხლის სიტყვებს ისმენდა. მაგრამ შეხედეთ, რის ჩადენამდე მიიყვანა გაუმაძღრობამ და სიხარბემ.
“რა დიდი სიყვარულით ექცეოდა მაცხოვარი მას, ვისაც სულ მალე უნდა გაეცა იგი! თავის მოძღვრებაში იესომ ყურადღება შეაჩერა გულუხვობის პრინციპებზე, რომელმაც დარტყმა მიაყენა სიხარბის თვით ფესვებს. მან წარადგინა იუდას წინაშე სიხარბის საძაგელი ხასიათი, იუდამ მრავალჯერ გაიაზრა, რომ საუბარი მის ხასიათსა და ცოდვას ეხებოდა. მაგრამ იუდას არ სურდა ამის აღიარება და თავისი გულიდან ცოდვის განდევნა” (ელენ უაითი, ქრისტე – წუთისოფლის იმედი, გვ. 218 [295]).
ჩვენ ყველანი მეტ-ნაკლებად ვავლენთ სიხარბეს? ღვთის დახმარებით, როგორ შეგვიძლია ხასიათის ამ ნაკლის აღმოფხვრა?


ხუთშაბათი                                                                                                                                          11 იანვარი
თავშეკავება
წაიკითხეთ შემდეგი მუხლები. რას გვეუბნება ისინი, როგორ შეუძლია ქრისტიან ადამიანს, მდიდარსა თუ ღარიბს, თავი დაიცვას სიხარბის, გაუმაძღრობის, ფულისადმი და მატერიალური ნივთებისადმი სიყვარულის საფრთხეებისგან?
საქმ. 24:24-26 
გალ. 5:22-25 
2პეტ.1:5-9 
ეს მუხლები მდიდარია და აღსავსე ღვთიური მითითებების სიმრავლით იმის შესახებ, თუ როგორ უნდა ვიცხოვროთ. დააკვირდით ერთ საერთო გამყოლ ხაზს: თავშეკავება. ხასიათის ამ თვისების ქონა განსაკუთრებით რთულია, როდესაც საქმე გაუმაძღრობას, სიხარბესა და ნივთების ფლობის სურვილს ეხება. მხოლოდ თავშეკავების შედეგად, ჩვენს ფიქრებსა და მოქმედებებში, შეგვიძლია თავი დავიცვათ იმ საფრთხეებისგან, რომლებზეც ვსაუბრობთ.  
თავის შეკავება მხოლოდ იმ დონემდე შეგვიძლია, რა დონემდეც ჩვენ ვუქვემდებარებთ თავს უფლის ხელმწიფებას. არც ერთ ჩვენგანს, ჩვენით არ შეუძლია ამ ცოდვილი თვისებების დამარცხება, განსაკუთრებით მას შემდეგ, რაც ჩვენში ეს ცოდვა ფესვგადგმული და სათუთად მოვლილია. ჩვენ ნამდვილად გვჭირდება სულიწმიდის ზებუნებრივი ძალა ამ უძლიერეს ცდუნებებზე გამარჯვების მოსაპოვებლად. “არ შეგმთხვევიათ განსაცდელი, გარდა ადამიანურისა; და სარწმუნოა ღმერთი, რომელიც არ დაუშვებს, რომ თქვენს შესაძლებლობაზე მეტად გამოიცადოთ, არამედ განსაცდელში გამოსავალსაც მოგცემთ, რომ შეძლოთ ატანა” (1კორ. 10:13).
ხელმეორედ წაიკითხეთ პეტ. 1:5-9. რა არის გზა, რომელსაც პეტრე წარმოგვიდგენს? რა საფეხურებია და როგორ შეგვიძლია ვისწავლოთ მათზე სიარული, განსაკუთრებით მაშინ, როდესაც ვებრძვით გაუმაძღრობასა და სიხარბეს? 


პარასკევი                                                                                                                 12 იანვარი
შემდგომი  გამოკვლევისთვის
ადამიანის საბოლოო მიზანი არის ბედნიერება და კმაყოფილება. მაგრამ იყო თვით-რეალიზებული მატერიალიზმის საშუალებით ამ მიზნამდე ვერ მიგვიყვანს. გულის სიღრმეში ადამიანებმა იციან, რომ ეს მართალია, მაგრამ მაინც აკვიატებული აქვთ სიმდიდრე: მე ვხედავ, მე მინდა, მე ვიღებ. რა არის ამაზე უფრო ადვილი? მეშვიდე დღის ქრისტიან ადვენტისტებს, ისევე, როგორც ყველა ადამიანს, უწევთ ბრძოლა ცდუნებასთან მიემხრონ მატერიალიზმის ფასეულობებს. ნივთების გამუდმებით შეძენას არ მოაქვს ბედნიერება, კმაყოფილება ან კეთილდღეობა. ამის მაგივრად, პრობლემებს ქმნის, როგორც მდიდარი ყმაწვილის შემთხვევაში, რომელმაც ზურგი აქცია ქრისტეს უბედურმა, გულგატეხილმა და სევდიანმა, რადგან ის არ მოისმინა ან არ მიიღო, რაც სურდა. “მატერიალისტური ფასეულობები საფრთხეს უქმნის ადამიანთა კეთილდღეობას. ისინი იწვევს დაბალ კმაყოფილებას ცხოვრებით, დეპრესიას, შფოთს, ჯანმრთელობის პრობლემებს ნარცისიზმსა და ანტისაზოგადოებრივ ქცევას” (ტიმ კასერი, მატერიალიზმის მაღალი ფასი, გვ. 22).
მატერიალისტურად ორიენტირებული ქრისტიანები ამაყად სვამენ სიმდიდრის ჭიდან, მაგრამ სულიერად გაუწყლოებულნი არიან. მაგრამ ჩვენ არასდროს მოგვწყურდება, თუკი ქრისტეს მიერ ბოძებულ წყალს შევსვამთ (იოან. 4:14). 

კითხვები მსჯელობისათვის:
1.	1. უფრო მეტად დაუფიქრდით აყვავების სახარების იდეას. რომელი მუხლების მოყვანა შეუძლიათ მათ, ვისაც ამ იდეის წინ წაწევა სურს? ამავე დროს, რომელი ერთგული ბიბლიური პიროვნებების მაგალითები უარყოფს ამ ცრუ სწავლებას?
2.	2. მას შემდეგ, რაც მისი პირველი შვილი ცოტათი წამოიზარდა, მამამ თქვა: “ორი მნიშვნელოვანი ბიბლიური ჭეშმარიტება ვისწავლე ამ ბავშვისგან. პირველი, რომ ჩვენ ცოდვილებად ვიბადებით. მეორე, რომ ჩვენ ხარბები ვიბადებით”. რას გვეუბნება ეს  ყოველივე ღვთიური მადლის საჭიროების შესახებ?
3.	3. “თუკი ჩვენი უბედურებების წყაროს ვეძებთ, - ვიღაცამ დაწერა, - ადამიანები ნარკოტიკებზე კი არ უნდა შევამოწმოთ, არამედ სიბრიყვეზე, უმეცრებაზე, სიხარბესა და ძალაუფლების სიყვარულზე”. რა არის სიხარბეში ისეთი, რაც აზიანებს არა მარტო ხარბ ადამიანს, არამედ ყველას მის გარშემო? რა მაგალითები შეგიძლიათ მოიყვანოთ, სადაც სიხარბემ ვითარებაში ჩართული ყველა მონაწილე საშინლად დააზიანა? 

გაკვეთილი 3									13 - 19 იანვარი
ღმერთი თუ მამონა?
გამოსაკვლევად შემოთავაზებული ბიბლიური მუხლები: ფსალმ. 33:6-9; მათ. 19:16-22; 1პეტ. 1:18; ებრ. 2:14, 15; გამ. 9:14; ფსალმ. 50:10.
სამახსოვრო მუხლი: “ამიტომ ღმერთმაც აღამაღლა იგი და მიანიჭა მას ყველა სახელზე უზენაესი სახელი. რათა იესოს სახელის წინაშე მუხლი მოიდრიკოს ყოველმა ზეციერმა, მიწიერმა და ქვესკნელმა, ყველა ენამ აღიაროს, რომ იესო ქრისტე არის უფალი, მამა ღმერთის სადიდებლად” (ფილიპ. 2:9-11).
ღმერთი გასაგებად განმარტავს, თუ როგორია მისი აზრი ფულისა და მატერიალური ნივთებისადმი მონური დამოკიდებულების მიმართ. ხარბი მდიდარი ადამიანისკენ, რომელიც ღვთისგან კურთხეული იყო, მაგრამ მხოლოდ თავისთვის იმარაგებდა,  მიმართული ქრისტეს სიტყვები ჩვენთვისაც შიშის მომგვრელი უნდა იყოს, “უგუნურო, ამაღამ სულს მოგთხოვენ და, რაც დაიმზადე, ვიღას დარჩება? ისიც ასევეა, ვინც თავისთვის იუნჯებს და ღმერთში არ მდიდრდება” (ლუკ. 12:20, 21). 
ემსახურო ღმერთს და ემსახურო ფულს – ეს ორი ურთიერთგამომრიცხავი ქმედებაა. ან ერთი უნდა იყოს ან მეორე, ან ღმერთი ან მამონა. ვცდებით, თუ ვფიქრობთ, რომ ორივე შეგვიძლია გაგვაჩნდეს, ორმაგი ცხოვრებით ცხოვრება ადრე თუ გვიან თავის შედეგს გამოიღებს. შეიძლება სხვებს ავუხვიოთ თვალი, ჩვენი თავიც მოვატყუოთ, მაგრამ ღმერთს, რომელსაც ერთ დღესაც ანგარიში უნდა ჩავაბაროთ, ვერანაირად მოვატყუებთ. 
უნდა ავირჩიოთ და რაც უფრო დიდხანს ვიფიქრებთ, გამართლებას დავუწყებთ ძებნას ან გადავდებთ გადაწყვეტილების მიღებას, მით უფრო ძლიერ დაგვეუფლება ფულისადმი სიყვარული. რწმენა გადაწყვეტილების მიღებას მოითხოვს. 
გადაწყვეტილების მიღება რომ ბევრად გაგვიადვილდეს, ყურადღება უნდა გავამახვილოთ იმაზე, თუ ვინ არის ღმერთი, რა გააკეთა მან ჩვენთვის და რა ვალდებულება გვაქვს მის მიმართ. 
კვირა                                                                                                                     14 იანვარი
ქრისტე - შემოქმედი 
წაიკითხეთ დაბ. 1:1; ფსალმ. 32:6-9; ეს. 45:11, 12; იერ. 51:15;  იოან. 1:3.  რას გვეუბნება ეს მუხლები მატერიალური სამყაროს შესახებ?
“ქრისტემ “განართხა” ზეცა და საფუძველი დაუდო დედამიწას; მანვე შექნა ვარსკვლავთა და მნათობთა სამყარო და მინდვრის ყვავილები დედამიწაზე. მან განამზადა მთები თავისი ძალით, “რადგან მისია ზღვა – მან შეჰქმნა იგი, და ხმელეთი მის ხელთა ქმნილებაა” /ფსალმ. 64:7; 94:5/. მან აღავსო დედამიწა სილამაზით და ზეცა ჰანგებით. და ყოველი მის მიერ შექმნილი ხმელეთზე, მყარზე თუ ზეცაში ზეციერი მამის სიყვარულის ბეჭედს ატარებს” (ელენ უაითი, ქრისტე – წუთისოფლის იმედი, გვ. 7 [20]).
მატერიალური ნივთები თავისთავად ბოროტება როდია. რელიგიებისგან განსხვავებით, რომლებიც ასწავლის, რომ მატერიალური სამყარო  და თვით მატერია წაბილწულია, ბიბლია დიდად აფასებს მატერიალურ სამყაროს. 
ბოლოს და ბოლოს, თითონ იესომ შექმნა იგი. როგორ შეიძლება ის ბოროტება იყოს? სამწუხაროდ, შეიძლება, რომ ყველაფერი ღვთის მიერ ნაბოძები, გამოყენებული იყოს ბოროტებისთვის, მაგრამ ეს თვითონ ძღვენს არ აქცევს ბოროტებად. ბიბლია გვაფრთხილებს, რომ ბოროტად არ გამოვიყენოთ და არ დავამახინჯოთ ის, რაც ღმერთმა შექმნა სამყაროში, მაგრამ თავად ამ ნივთების წინააღმდეგი როდია. 
პირიქით, ღმერთმა შექმნა მატერიალური სამყარო და სურდა, რომ ჩვენც გაგვეხარა მისი ნაყოფითა და სიკეთით: “და გაიხარე ლევიანთან და ხიზანთან ერთად, რომელიც შენს წიაღშია, ყოველი სიკეთით, რაც კი მოუცია, შენს ღმერთს, შენთვის და შენი სახლისთვის” (რჯლ. 26:11; ასევე იხ. 14:26).
იესო შემოქმედია (იოან. 1:1-3), და დედამიწა არის მისი შემოქმედების უდავო მაგალითი. შემოქმედების უნარი მას აძლევს უნიკალურ ხედვას თვითონ სიცოცხლეზე და დედამიწის მაცხოვრებლებზე. მან იცის მატერიალური ნივთების ფასი და იცის, რომ ჩვენ სასარგებლოდ და გასახარად მოგვეცა ის. მან ისიც იცის, რა ხდება, როდესაც ადამიანი ამახინჯებს ამ ძღვენს ან თვითმიზნად აქცევს მას, მაშინ როდესაც, ყოველივე ღვთის სადიდებლად უნდა გამოყენებულიყო. 
მიმოიხედეთ და შეაფასეთ შექმნილი სამყაროს წარმოუდგენელი სიუხვე. ცოდვის მიუხედავად, მაინც შეგვიძლია დავინახოთ მისი თავდაპირველი სილამაზე. რას გვამცნობს შექმნილი სამყარო  თავისი კეთილხარისხიანობით მისი შემქმნელის სიკეთის შესახებ?

ორშაბათი                                                                           15 იანვარი
ძე ღვთისა და ძე კაცისა
ქრისტიანებს გვწამს, რომ იესო იყო სრულიად ღმერთი და სრულიად ადამიანი. ღვთიურისა და ადამიანურის ეს შერწყმა საშუალებას აძლევს მას გააჩნდეს უნიკალური ხედვა იმისა, თუ რა არის მნიშვნელოვანი დედამიწაზე და რა არის მნიშვნელოვანი მარადიულობისთვის. ის ფაქტი, რომ სრულად ვერ ვაცნობიერებთ, თუ როგორ შეიძლება ერთდროულად გააჩნდეს ღვთიური და ადამიანური ბუნება, არ აუქმებს ამ ჭეშმარიტებას, ისევე როგორც აეროდინამიკის კანონების არცოდნა თვითმფრინავს არ ართმევს ფრენის უნარს. 
“აი ორი ძვირფასი საიდუმლო - პიროვნებათა სიმრავლე ღვთაების ერთობაში და ღვთიურისა და ადამიანურის შეერთება იესოს პიროვნებაში...” (ჯ. ი. პაკერი, ღვთის ცოდნა, გვ. 53).
ერთ-ერთი მიზეზი, რის გამოც იესო ამ დედამიწაზე მოვიდა, იყო მისი სურვილი ეჩვენებინა ადამიანებისთვის, რამდენად ზრუნავს მოსიყვარულე ღმერთი თითოეულ მათგანზე. იესომ გაამჟღავნა ზეციერი მამის ნამდვილი ხასიათი, რომ ღმერთი არ არის გულგრილი და შორეული ღვთაება, როგორც ზოგიერთი წარმოიდგენდა.  
სატანა ცდილობს ადამიანები ჩამოაშოროს ღმერთს. ის ცდილობს გააუპიროვნოს უფალი და წარმოგვიდგინოს იგი ისეთად, რომელსაც სულაც არ ვადარდებთ. ყველაფერს აკეთებს იმისთვის, რომ არ მოგვცეს საშუალება შევიცნოთ და გამოვცადოთ ღმერთის სიკეთისა და მადლის რეალობა. მატერიალური ნივთების მიმართ გადამეტებული სიყვარული ეშმაკის ერთ-ერთი ხერხია ამ მიზნის მისაღწევად. 

წაიკითხეთ მათ. 19:16-22. ამ ისტორიის თანახმად, როგორ შეუძლია ეშმაკს გამოიყენოს ჩვენი სიყვარული მატერიალური ნივთების მიმართ, რათა დაგვაშოროს უფალს?
წარმოიდგინეთ თვითონ ქრისტე, ღმერთი ხორცში, ელაპარაკებოდა ყმაწვილს, რომელმაც იცოდა, რომ იესო განსაკუთრებული პიროვნება იყო. მაგრამ მიუხედავად ამისა, რა მოხდა? მან თავის სიმდიდრეს უფლება მისცა ღმერთისგან განეშორებინა. წუთისოფლისა და მატერიალური ნივთების სიყვარულმა ისე დააბრმავა, რომ მართალია ქრისტეს პასუხმა დაანაღვლიანა, მაგრამ ეს სევდა, მაინც ვერ დაეხმარა სწორი გადაწყვეტილების მიღებაში. არ დასევდიანებულა იმის გამო, რომ მის ქონებას დაკარგვა ემუქრებოდა, არა, იგი სევდამ იმიტომ მოიცვა, რომ სულის დაკარგვა ამჯობინა ამ ნივთების დაკარგვას. 
მდიდარი ვართ თუ ღარიბი, როგორ ვიყოთ დარწმუნებული, რომ სწორი დამოკიდებულება გვაქვს ამ წუთისოფლის ქონების მიმართ? 

სამშაბათი                                                                                                   16 იანვარი
ქრისტე - გამომსყიდველი
ვალი ზეცის პრინციპი არაა. ადამმა და ევამ შესცოდეს, დარღვეული კანონი ნიშნავდა სიკვდილს. კაცობრიობა ვალში აღმოჩნდა ღვთიური სამართლიანობის წინაშე. სულიერად გავკოტრდით, გადახდის უუნარონი ვალში ჩავვარდით, რომელსაც ვერასდროს ვერ გადავიხდიდით. 
ჩვენს მიმართ ღვთის სიყვარული გამოსყიდვის გეგმაში გამოჩნდა. იესო ჩვენთვის გახდა “თავდები”  (ებრ. 7:22) და გამომსყიდველი და ეს უდიდესი მოვლენაა კაცობრიობის ისტორიაში. მხოლოდ მის მსხვერპლს შეეძლო დაეფარა ვალი, რომელიც ღვთიური სამართლიანობისთვის უნდა გადაგვეხადა. იესომ გადაიხადა ჩვენი ვალი, ჯვარზე სამართლიანობა და წყალობა შეხვდა ერთმანეთს. გაღებული ფასი, რაც კაცობრიობის გამოხსნას დასჭირდა, სამყაროს არ უნახავს და არ ყოფილა ასეთი მოვლენის მოწმე არასდროს (ეფ. 5:2).
“გვიბოძა რა მთელი ზეცის უსასრულო საგანძური ქრისტეს სახით, ღმერთმა შეიძინა თითოეული ადამიანის ნებისყოფა, გრძნობები, გონება და გული” (ელენ უაითი, ქრისტეს იგავები, გვ. 186 [326]). 
წაიკითხეთ თითოეული მუხლი და ჩამოთვალეთ რისგან გვიხსნა ქრისტემ: კოლ. 1:13; 1თეს. 1:10; 1პეტ. 1:18; ებრ. 2:14, 15; გალ. 3:13; გამოცხ. 1:5. 
იოან. 19:30-ში ბერძნული სიტყვა ტეტელესტაი  როდესმე წარმოთქმულ სიტყვათა შორის ყველაზე მნიშვნელოვან სიტყვად ითვლება. მისი მნიშვნელობაა: “აღსრულდა”, და ეს ბოლო სიტყვაა, რომელიც იესომ ჯვარზე წარმოთქვა. მისი საბოლოო განცხადება მისიის შესრულებასა და ჩვენი ვალის მთლიანად დაფარვას ნიშნავდა. ეს სიტყვები მან წარმოთქვა არა როგორც ადამიანმა, რომელსაც იმედი აღარ აქვს, არამედ როგორც ადამიანმა, რომელმაც, წარმატებულად შეძლო დაკარგული წუთისოფლის გამოსყიდვა. ჯვარი გვაჩვენებს წარსულ მოვლენას, რომელსაც გავლენა აქვს აწმყოზე და იმედს გვაძლევს მომავლისთვის. იესომ გაიღო თავისი სიცოცხლე ცოდვის, სიკვდილისა და ეშმაკის საქმეთა გასანადგურებლად ერთხელ და სამუდამოდ. ეს იმას ნიშნავს, რომ მიუხედავად იმისა, რომ არ ვიმსახურებთ, ჩვენ გამოგვისყიდეს (ეფეს. 1:7). ქრისტე, როგორც გამომსყიდველი, ღვთის ყველაზე ამაღლებული ხატებაა. მისი უზენაესი ინტერსი ჩვენი გამოსყიდვაა. ეს გვიჩვენებს მის დამოკიდებულებას კაცობრიობისადმი და განსაკუთრებით, თუ როგორ აფასებს ჩვენთან ურთიერთობას. იესომ დააკმაყოფილა სამართლის მოთხოვნები და მოთმინებით მოელის, თუ რა რეაქცია გვექნება მის მიერ გაღებული მსხვერპლის მიმართ.
დაფიქრდით: ქრისტემ სრულიად დაფარა ვალი, ყველა ცოდვისთვის, რომელიც როდესმე ჩაგიდენიათ. როგორი უნდა იყოს თქვენი რეაქცია? (იობი 42:5,6). 

ოთხშაბათი                                                                                                  17 იანვარი
შურისმგებელი ღმერთი
თავის დაპირისპირებაში ფარაონთან ღმერთმა განაცხადა: “თორემ ამჯერად შევყრი ყველა ჩემს სენს შენს გულს, შენს მსახურებსა და შენს ხალხს, რათა გაიგო, რომ არავინაა ჩემი მსგავსი მთელს ქვეყანაზე” (გამ. 9:14). 
რას გულისხმობდა უფალი, როდესაც თქვა, რომ “არავინაა ჩემი მსგავსი მთელს ქვეყანაზე”?
“ადამიანის შეზღუდული გონებისთვის შეუძლებელია სრულად გააცნობიეროს იმის ხასიათი ან ქმედებანი, ვინც უსასრულოა. ყველაზე ძლიერი ინტელექტი, ყველაზე გამჭრიახი და განვითარებული გონება ვერასოდეს ჩაწვდება ბოლომდე ამ წმიდა არსების საიდუმლოს” (ელენ უაითი, მოწმობანი ეკლესიისთვის, ტ. 5, გვ. 698, 699).
არავინაა ღმერთის თანასწორი (3მეფ. 8:60). ჩვენ ვერ ჩავწვდებით მის ფიქრებს, გონებასა და ქმედებებს. არ აქვს მნიშვნელობა რამდენად ვცდილობთ მის მოქცევას ჩვენი წარმოდგენის ჩარჩოებში, ღმერთი რჩება ღმერთად. მან შექმნა თოვლის ყოველი ფიფქი, ადამიანის ყოველი ტვინი, სახე და პიროვნული თვისებები უნიკალურად და “სხვა არავინაა მის მეტი” (3მეფ. 8:60). ბოლოს და ბოლოს, ის არის შემოქმედი და როგორც შემოქმედი ის განსხვავდება თავისი ქმნილებისგან. 
რას გვეუბნება ეს მუხლები, რამდენად არის განსხვავებული ღმერთი თავისი ქმნილებისგან? 1მეფ. 2:2; ფსალმ. 85:8; ეს. 55:8,9; იერ. 10:10; ტიტ. 1:2. 
როდესაც ვუყურებთ, ვინ არის ღმერთი, რას ფლობს ის და რას აკეთებს ის, გასაოცარია, რომ მას შეიძლება მეტოქეები ჰყავდეს. და მართლაც ჰყავს, იმ გაგებით, რომ მას უწევს “მეტოქეობა” ადამიანის სიყვარულისთვის. ალბათ, ამიტომ ამბობს, რომ “შურისმგებელი” ღმერთია (გამ. 34:14). ღმერთმა ადამიანი თავისუფალ არსებად შექმნა, რაც იმას ნიშნავს, რომ გვაქვს არჩევანი მას ვემსახუროთ ან რაიმე სხვას. ბევრ შემთვევაში ეს იყო ადამიანის არსებითი პრობლემა: ირჩევდნენ სხვა ღმერთების მსახურებას, მნიშვნელობა არ ჰქონდა როგორი ღმერთები ჰყავდათ და არ ემსახურებოდნენ ერთადერთ ღმერთს, ვინც ღირსია თაყვანისცემის, რომელმაც შექმნა და ფლობს მთელ სამყაროს. აი, ამიტომ არის ღმერთი შურისმგებელი. 
არის თუ არა თქვენს ცხოვრებაში რაიმე, რაც მეტოქეობას უწევს ღმერთს თქვენი სიყვარულისთვის? 

ხუთშაბათი                                                                                                                                             18 იანვარი
საკუთრების ნამდვილი უფლება
ჩვენ ვეკუთვნით ღმერთს, როგორც მის მიერ შექმნილნი და გამოსყიდულნი. და არამარტო ჩვენ ვეკუთვნით ღმერთს, არამედ მთელი ჩვენი ქონებაც მას ეკუთვნის. ჩვენ ჩვენი არჩევანის გარდა, არაფერს არ ვფლობთ. 
ამის საწინააღმდეგოდ, წუთისოფლის მთავარი იდეაა, რომ ჩვენ ვართ ყველაფრის მფლობელნი. მაგრამ ეს სიცრუეა. ასეთი აზრი ეწინააღმდეგება ღვთის სიტყვას. 
ღმერთია ყველაფრის მფლობელი და არა ჩვენ (იობ. 38:4-11).  ჩვენ, მარტივად რომ ვთქვათ, ხიზნები და მდგმურები ვართ (ლევ. 25:23), ისევე როგორც ებრაელები იყვნენ აღთქმულ მიწაზე. ჩვენი სუნთქვაც ღმერთზეა დამოკიდებული (საქმ. 17:25). ყველაფრის მესაკუთრე ღმერთია. ჩვენ მისი მნეები ვართ და ყოველი მატერიალური თუ არამატერიალური ქონება ღვთის დიდებისთვის უნდა გამოვიყენოთ. 
მომდევნო მუხლებიდან ჩამოთვალეთ ყველაფერი, რასაც უფალი ფლობს:  რჯლ. 10:14; ფსალმ. 49:10; 103:16; ეზეკ. 18:4; ანგ. 2:8; 1კორ. 6:19, 20. რას გვეუბნება ეს მუხლები, რა დამოკიდებულება უნდა გვქონდეს მატერიალური ნივთების მიმართ, რომლებიც ჩვენს მფლობელობაშია? 
“ყველაფერი ეკუთვნის ღმერთს. ადამიანებმა შეიძლება ღვთის მოთხოვნები უგულვებელყონ. მაშინ როდესაც ღმერთი უხვად ჩუქნის თავის კურთხევას, მათ შეუძლიათ თავისი პატივმოყვარული სურვილებისთვის გამოიყენონ მისი ძღვენი; მაგრამ მათ ანგარიშის ჩაბარება  მოუწევთ თავისი მნეობისათვის” (ელენ უაითი, მოწმობანი ეკლესიისთვის, ტ. 9, გვ. 246). 
ღვთის ხელმწიფება და ჩვენი მნეობა აყალიბებს ურთიერთობას, რომლის მეშვეობითაც ღმერთი მოგვამზადებს ზეცისთვის და სხვა ადამიანებისთვის სარგებლისა და კურთხევის მოსატანად. მაგრამ ორგულმა მნეებმა შეიძლება შეზღუდონ მფლობელის წვდომა მის ქონებასთან. როგორც გუშინდელ თემაში ვიხილეთ, ღმერთი არ გვაიძულებს, მისი ნებით მოვიქცეთ. მან შეგქვმნა თავისუფლებად და გვაძლევს ქონებას ამ დედამიწაზე, რათა განვაგოთ იგი მისთვის სანამ ის დაბრუნდება. როგორც ვეპყრობით ამ ქონებას, ისეთივეა ჩვენი ურთიერთობაც მის მომცემთან. 
დაფიქრდით, რას ნიშნავს თქვენთვის, რომ სინამდვილეში თქვენ არაფერს ფლობთ იმ ნივთებიდან, რაც გაგაჩნიათ და ყოველივე ეკუთვნის ღმერთს. რაზე მეტყველებს ეს, როგორი დამოკიდებულება უნდა გქონდეთ თქვენს საკუთრებაში არსებულ ნივთებთან?

პარასკევი                                                                                                               19 იანვარი
შემდგომი  გამოკვლევისთვის
მნეობა, როგორც ის გვესმის, დაიწყო ჯერ კიდევ მაშინ, როდესაც ღმერთმა ადამი და ევა მშვენიერი ბაღში დაასახლა, მის მოსავლელად და დასაცავად (დაბ. 2:15). ასეთ სრულყოფილ გარემოში უნდა შეექმნათ საცხოვრებლად ვარგისი ბაღი. არც თუ ისე რთულად შესასრულებელი დავალება იყო. ღმერთმა ისინი ახალი მოვალეობით აღჭურვა და შეახსენა მათი პასუხისმგებლობა. ედემის ბაღზე ზრუნვა ახალ ოჯახს აზრსა და ბედნიერებას შემატებდა.  
სიტყვა “ბატონობდეს” (დაბ. 1:26, 28)  ებრაულად ნიშნავს “ზედამხედველობის და მმართველობის ქვეშ დაქვემდებარებას”. კონტექსტის გათვალისწინებით, ეს არ იყო მკაცრი დომინირება, არამედ კეთილმოსურნე მზრუნველი მართვა ღვთის ქმნილებისა. ეს პასუხისმგებლობა ჯერ კიდევ გრძელდება. ამ გარემოში ადამსა და ევას უნდა ესწავლა, რომ ღმერთი იყო მფლობელი, ხოლო ისინი მისი საკუთრების მმართველები, ანუ მნეები. თავიდანვე ღმერთს განზრახული ჰქონდა, რომ ადამსა და ევას ჰქონოდა პასუხისმგებლობა და ნდობა, მაგრამ არა როგორც მფლობელებს. მათ უნდა ეჩვენებინათ ღმერთისთვის, რომ თავისი მოვალეობის ერთგულნი არიან. 
“ადამსა და ევას მიეცათ ედემის ბაღი, რომ ეზრუნათ მასზე. მოევლოთ და შეემოსათ იგი. ბედნიერნი იყვნენ თავის შრომაში. მათი გონება, გული და ნება საოცარ ჰარმონიაში მოქმედებდნენ. თავის გარჯაში არ უგრძვნიათ დაღლა და წნეხი. მათი დრო სავსე იყო სასარგებლო საქმითა და ერთმანეთთან ურთიერთობით. მათი საქმე სასიამოვნო იყო მათთვის. ღმერთი და ქრისტე სტუმრობდნენ და ესაუბრობდნენ. მათ სრული თავისუფლება ჰქონდათ მინიჭებული... ღმერთი იყო მათი ედემის სახლის მფლობელი. მისი მეთვალყურეობის ქვეშ ხელმძღვანელობდნენ მას” (ელენ უაითი, ხელნაწერები,  ტ. 10, გვ. 327). 
კითხვები მსჯელობისათვის:
1.	ის ფაქტი, რომ ღმერთია ყოველივეს მფლობელი, რას გვასწავლის ჩვენი პასუხისმგებლობის შესახებ გარემოს წინაშე? როგორი უნდა იყოს ჩვენი, როგორც ქრისტიანების, დამოკიდებულება გარემოს მოვლის მიმართ (თუმცა ჩვენ თავი უნდა ავარიდოთ გარემოს ზოგი დამცველის პოლიტიკურ ფანატიზმს, რომლებიც თითქმის ქმნილებას ეთაყვანებიან)?
2.	შეაჩერეთ თქვენი ყურადღება იმ აზრზე, რომ ღმერთი შურისმგებელია. არ არის ადვილი ამის აღქმა, განსაკუთრებით მაშინ, როდესაც შურს ყოველთვის ცუდ კონტექსტში ვიყენებთ და ვცდილობთ თავიდან ავირიდოთ. მაგრამ მაინც, როგორ შეგვიძლია ღმერთს მივუსადაგოთ ეს თვისება ყველანაირი ნეგატიური მნიშვნელობის გარეშე? 
3.	როგორ შეიძლება განვასხვაოთ ღვთის მიერ შექმნილი ფიზიკური ნივთების სწორი გამოყენება და სარგებლობა, მათი ბოროტად გამოყენებისგან? რატომ არის ეს მნიშვნელოვანი ჩვენთვის?

გაკვეთილი 4									20 - 26 იანვარი
განერიდეთ წუთისოფლის გზებს
გამოსაკვლევად შემოთავაზებული ბიბლიური მუხლები: ფსალმ. 118:11; ეფეს. 6:18; რომ. 8:5, 6; ებრ. 11:1-6; 3 მეფ. 3:14; ეზეკ. 36:26, 27. 
სამახსოვრო მუხლი: “ქონება ვერ უშველის წყრომის დღეს, მოწყალება კი სიკვდილისაგან იხსნის. ვინც თავის სიმდიდრეზეა დაიმედებული, დაეცემა, მართალნი კი რტოსავით აყვავდებიან” (იგავ. 11:4, 28). 
მართალია, ეშმაკი იესოსთან ბრძოლაში დამარცხდა, სამაგიეროდ, სხვა ყველასთან წარმატებას მიაღწია. ეშმაკი კვლავ წარმატებული იქნება მანამ, სანამ ღვთის ჯავშანითა და ძალით არ შევიმოსებით. ღმერთი ერთადერთია, ვინც გვაძლევს თავისუფლებას ამ ქვეყნის ცდუნებებისგან. 
ამიტომ ჩვენი ყურადღება ზეციურ მარჩენალზე უნდა გავამახვილოთ. მეფე დავითმა ცხოვრების ჭეშმარიტი აზრი შეიცნო, როდესაც თქვა: “მდიდარნი გაღატაკდებიან და დაიმშევიან, ხოლო უფლის მაძიებლებს არავითარი სიკეთე არ მოაკლდებათ” (ფსალმ. 33:11). ბრძენმა სოლომონმა გააცნობიერა, რომ სიბრძნესა და ჭკუაზე ღირებული არც ოქრო და არც ვერცხლია (იგავ. 3:13, 14). ნამდვილი ბედნიერება და მართალი ცხოვრება მაშინაა, როდესაც თვალს ვარიდებთ ჩვენს მიწიურ ქონებას და ვუყურებთ მაცოცხლებელ ქრისტეს, ვის ხელშიც ვართ ჩვენ. 
ერთადერთი იმედი, რომლის საშუალებითაც გავექცევით ამ წუთისოფლის საცდურს, არის მაცოცხლებელი და ბედნიერი ურთიერთობა იესოსთან. ამ კვირაში შევისწავლით ამგვარი ურთიერთობის შემადგენელ ნაწილებს და დავინახავთ, რამდენად მნიშვნელოვანია ჩვენი სულიერი წარმატებისთვის ამოვიცნოთ ამ წუთისოფლის ნიღბის ქვეშ დაფარული ძალა. ჩვენ აგრეთვე დავინახავთ რაოდენ მნიშვნელოვანია ურთიერთობა ქრისტესთან, რომელიც აზრს სძენს ჩვენს ცხოვრებას. 

კვირა                                                                                                                     21 იანვარი
ქრისტესთან ურთიერთობა
მიწიერი ქონების სიყვარული, მიუხედავად იმისა, ბევრი გაგვაჩნია თუ ცოტა, შეიძლება აღმოჩნდეს ძლიერი ჯაჭვი, რომელიც ჩვენს სულს ქრისტეს მაგივრად წუთისოფელთან მიაბავს. შეიძლება არც ვფლობთ ბევრს (მიწიერი საზომით), მაგრამ უდიდესი სურვილი, რომ მოვიპოვოთ უფრო მეტი მატერიალური სიკეთე, შეიძლება იქცეს დიდ წყევლად, რომელიც ადამიანს დაღუპავს. ეშმაკმა იცის ეს, ამიტომ ცდილობს ხაფანგში გამოიჭიროს, რაც შეიძლება ბევრი. 
რა არის ჩვენი ერთადერთი დაცვა?
“ზეციერზე იფიქრეთ და არა მიწიერზე” (კოლ. 3:2). როგორ ვახორციელებთ ქმედებაში პავლეს ნათქვამს? (ასევე იხ. ფსალმ. 118:11, ეფეს. 6:18). 
სხვა რომელ მუხლებს გაიხსენებდით, რომლებშიც ნაჩვენებია რაზე უნდა გავამახვილოთ ჩვენი ყურადღება? (იხ. მაგალითად ფილიპ. 4:8).
წუთისოფლური აზროვნებისგან თავის დასაცავად ერთადერთი გზა არის ქრისტესადმი სრული მიძღვნა (ფსალმ. 33:1). მოსემ “ცხებულის გულისთვის დამცირება მეტ სიმდიდრედ მიიჩნია, ვიდრე ეგვიპტის საგანძურები, ვინაიდან ხედავდა საზღაურს” (ებრ. 11:26). ყველანაირ ურთიერთობაზე მაღლა უნდა იდგეს ჩვენი უფალი იესო ქრისტე. ქრისტე ეძებს ისეთ მიძღვნას ადამიანისგან, რომელიც დამოკიდებული იქნება რწმენაზე და არა გამორჩენაზე. სხვაგვარად რომ ვთქვათ: ქრისტეს თავი მისი პიროვნების და მსხვერპლის გამო უნდა მივუძღნათ და არა, იმ უპირატესობის გამო, რომელიც მისადმი რწმენას შეიძლება მოყვეს. 
ჩვენი სიცოცხლე იესოში უნდა იყოს მოქცეული, მისი გეგმები ჩვენი გეგმები უნდა იყოს. ნამდვილი მიძღვნა არის, როდესაც გუთანი გვიჭირავს ხელში და უკან არ ვიხედებით (ლუკა 9:62). როდესაც სრულად ვუძღვნით საკუთარ თავს ღმერთს, იესო აგვამაღლებს და გვეხმარება მთლიანად გამოვიყენოთ საკუთარი პოტენციალი. თუკი თავს მივუძღვნით უფალს, ღვთის წყალობით წუთისოფელი ვეღარ იბატონებს ჩვენზე. ჩვენი ყურადღება უნდა იყოს გამახვილებული ქრისტეზე და არა ნივთებზე. მხოლოდ ასე შეიძლება სიცარიელეს შევსება ჩვენს ცხოვრებაში. 
გაიხსენეთ დახარჯული დრო, რაც იმ მატერიალური ნივთის შეძენას მოახმარეთ, რომელიც ძალიან გინდოდათ გქონოდათ. დიდხანს გაგრძელდა სიხარული, სანამ აღტაცება გაქრა და იმავე საწყის მდგომარეობას დაუბრუნდით, როგორშიც ნივთის შეძენამდე იყავით?

ორშაბათი                                                                                      22 იანვარი
ღვთის სიტყვა
მთელ მსოფლიოში ექვს მილიარდზე მეტი ბიბლია გავრცელდა დღემდე, მაგრამ ამ ბიბლიებიდან რამდენ მათგანს თვლის მათი მფლობელი ცოცხალი ღმერთის სიტყვად? რამდენ მათგანს იკვლევენ გულწრფელად ჭეშმარიტების შეცნობის წყურვილით?
ბიბლიის სწორი შესწავლა წარმართავს ჩვენს სულიერ კომპასს და გვაძლევს საშუალებას ვიპოვოთ მართალი გზა სიცრუითა და უწესრიგობით სავსე ქვეყანაში. ბიბლია არის ღვთიური წარმოშობის ცოცხალი საბუთი (ებრ. 4:12), ის გვეხმარება ვიპოვოთ ჭეშმარიტება, რომელსაც სხვაგან ვერსად ვერ მივიღებთ. ბიბლია არის ქრისტეს საგზაო რუკა ყოველდღიური ცხოვრებისთვის, გვასწავლის ჩვენი ინტელექტის გაზრდითა და ხასიათის გაწვრთნით. 
წაიკითხეთ იოან. 5:39, 14:6 და 20:31. ბიბლია, კერძოდ სახარებები, ყველაზე უტყუარ ინფორმაციას გვაძლევს იესოს შესახებ. რას გვეუბნება ეს მუხლები იოანეს სახარებაში და რატომ არის იესო ასეთი მნიშვნელოვანი ჩვენთვის და ყველაფრისთვის რისიც გვწამს? 
ბიბლიას იმიტომ შევისწავლით, რომ ის არის ჭეშმარიტების ძირითადი წყარო. იესო არის ჭეშმარიტება, და ზუსტად ბიბლიაში ჩვენ აღმოვაჩენთ იესოს ისეთს, როგორიც შეგვიძლია შევიცნოთ, იმისდა მიხედვით, თუ როგორ არის ის გაცხადებული მასში. ბიბლიაში, ღვთის სიტყვაში, ძველსა და ახალ აღთქმაში ვსწავლობთ ვინ არის იესო და რა აღასრულა მან ჩვენთვის. სიყვარულით ვივსებით მის მიმართ და ვუძღვნით ჩვენს სიცოცხლესა და სულს მის მარადიულ ნებას. თუ იესოს გავყვებით და მის სიტყვაში გაცხადებულ მისივე რჩევებს დავემორჩილებით, შევძლებთ გავთავისუფლდეთ ცოდვისა და წუთისოფლის ბორკილებისაგან. “თუ ძე გაგათავისუფლებთ, ნამდვილად თავისუფლები იქნებით” (იოან. 8:36). 
წაიკითხეთ რომ. 8:5, 6. რის შესახებ გვაფრთხილებს ეს მუხლები? როგორ შეუძლია ღვთის სიტყვის შესწავლას, დაგვეხმაროს ჩვენი გონებისათვის გაჩაღებულ ბრძოლაში? 
თუკი ფრთხილად არ ვიქნებით, წუთისოფლის სიყვარულსა და განსაკუთრებით მისი ნივთების სიყვარულს მარტივად შეუძლია ჩვენი ჩამოშორება ღვთისგან. ამიტომ უნდა ვიმყოფებოდეთ სიტყვაში, რომელიც გვიჩვენებს მარადიულ და სულიერ რეალობებს, რაც ასე მნიშვნელოვანია ქრისტიანის სიცოცხლისთვის. 
წუთისოფლის ნივთების სიყვარული არ გვაქცევს მაღალი სულიერებისა და ზნეობის მქონე ადამიანებად; ეს სიყვარული გვაიძულებს ვიხელმძღვანელოთ არა ბიბლიური პრინციპებით, არამედ სიხარბით, ეგოიზმითა და ავხორცობით. სიყვარული, რომელიც ბიბლიაშია წარმოდგენილი, აშენებს ურთიერთობას, რომელიც გვასწავლის ჩვენი თავი სხვების კეთილდღეობას შევწიროთ. ამის საწინააღმდეგოდ, ამქვეყნიური აზროვნება ყველაფრის ჩვენივე თავისთვის მოხვეჭას გვასწავლის, რაც სრულიად უპირისპირდება იესოს ხასიათს. 

სამშაბათი                                                                                                  23 იანვარი
ლოცვითი ცხოვრება
“ესაა საუკუნო სიცოცხლე, რომ გიცნობდნენ შენ, ერთ ჭეშმარიტ ღმერთს, და მას, ვინც მოავლინე – იესო ქრისტეს” (იოან. 17:3). ძალიან ხშირად ქრისტიანები ამბობენ, რომ მათი რწმენა ღმერთთან ურთიერთობისგან მოდის. თუკი ღვთის შეცნობა “საუკუნო ცხოვრებას” ნიშნავს, მაშინ ამ ცხოვრებას მასთან ურთიერთობით ვიპოვით. ამგვარად, ამ კავშირის ძირითადი ნაწილი ურთიერთობაა. გუშინდელ თემაში ვნახეთ, რომ უფალი თავისი ღვთიური სიტყვის მეშვეობით საუბრობს ჩვენთან. ჩვენ, ჩვენი მხრივ, ვესაუბრებით ლოცვის საშუალებით. 
როგორც დავინახეთ, თუკი ჩვენს გულსა და გონებას ქვეყნიურის მაგივრად ციურ ფასეულობებისკენ მივმართავთ, მაშინ ლოცვა ჩვენი ცხოვრების განუყოფელი ნაწილი ხდება. ეს იმიტომ, რომ ლოცვა, თავისი ბუნებით, უფრო ამაღლებულზე გვამახვილებინებს ყურადღებას, ვიდრე ამ წუთისოფელზე.
მაგრამ აქაც ფრთხილად უნდა ვიყოთ, რადგან ხანდახან ჩვენი ლოცვები ჩვენი ეგოისტური ბუნების გამოხატულება შეიძლება იყოს. ამიტომ გვჭირდება ვილოცოთ ღვთის ნებასთან თანხმობაში. 
წლების წინ, ერთმა ქალბატონმა წაიმღერა: “უფალო, არ მიყიდი მერსედეს-ბენცს?” ეს იყო თავისებური თავდასხმა ღვთის მორწმუნეების მატერიალიზმზე. ჩვენც დარწმუნებული უნდა ვიყოთ, რომ როდესაც ვლოცულობთ, ვეძებთ ღვთის ნებას და არა ჩვენსას. ლოცვა ხომ ღმერთისადმი დაქვემდებარებისა და წუთისოფლისთვის სიკვდილის აქტია.
წაიკითხეთ ებრ. 11:1-6. რა არის ძირითადი შემადგენელი, რაც ყველა ჩვენს ლოცვას უნდა ახლდეს თან? ასევე, რას ნიშნავს მოხვიდე ღმერთთან რწმენით და ილოცო რწმენით?
თუკი ჩვენს ლოცვებს თან არ ახლავს რწმენა, მაშინ ეს იქნება თავდაჯერებულობა. “ლოცვა და რწმენა მჭიდროდ არიან ერმანეთთან დაკავშირებული და ერთად უნდა შეისწავლებოდეს. რწმენის ლოცვა შეიცავს ღვთაებრივ მეცნიერებას. ეს ისეთი მეცნიერებაა, რომელიც უნდა ესმოდეს ყველას, ვისაც სურს თავის ცხოვრებისეულ მოვალეობას წარმატებით ასრულებდეს. ქრისტე ამბობს: “ყველაფერს, რასაც ლოცვაში ითხოვთ, გწამდეთ, რომ მიიღებთ და თქვენი იქნება” (მარკ. 11:24). იგი განმარტავს, რომ ყველაფერი, რასაც ვითხოვთ ღვთის ნებას უნდა ეთანხმებოდეს; უნდა ვითხოვოთ ის, რასაც შეგვპირდა, და რასაც მივიღებთ, მისი ნების თანახმად უნდა გამოვიყენოთ” (ელენ უაითი, ლოცვა, გვ. 57). 
შეხედეთ, თქვენს ლოცვით ცხოვრებას. რისთვის ლოცულობთ? რას ამბობს თქვენი ლოცვა თქვენი პრიორიტეტების შესახებ? სხვა კიდევ რისთვის გჭირდებად ლოცვა?

ოთხშაბათი                                                                                                                               24 იანვარი
სიბრძნით ცხოვრება
ბიბლიის ფურცლებზე დაწერილი ერთ-ერთი ყველაზე მშვენიერი ისტორია არის ბრძენი სოლომონის თხოვნა უფლის მიმართ “და მიანიჭე შენს მსახურს გონიერი გული, რათა განაგოს შენი ერი, რომ სიკეთე გაარჩიოს ბოროტებისგან, რადგან ვის შეუძლია განაგოს შენი ერი, ესოდენ მრავალრიცხოვანი?” (3მეფ. 3:9). 
მნიშვნელოვანია რა უთხრა ღმერთმა მეფე სოლომონს, რაზეც ყურადღება რომ გაემახვილებინა მეფეს, დაცული იქნებოდა იმ უბედურებისგან, რაც მისმა ქონებამ მოუტანა? რატომ არის სოლომონისთვის ღვთის ნათქვამი სიტყვა მნიშვნელოვანი ყოველი ჩვენგანისთვის? 3მეფ. 3:14; ასევე იხილეთ 1იოან. 5:3, 1პეტ. 4:17. 
მეფე სოლომონს უდიდესი სიბრძნე ჰქონდა, მაგრამ თვითონ სიბრძნის თანახმად თუ არ იმოქმედე და არ იცხოვრე, ის მხოლოდ კარგი ინფორმაციაა და მეტი არაფერი. ბიბლიური გაგებით, სიბრძნე, რომელიც არ ვლინდება მოქმედებაში, არ არის ნამდვილი სიბრძნე. ბევრი დაიღუპება მათგან, ვისაც უამრავი სწორი ინფორმაცია ექნება ღვთისა და მისი მოთხოვნების შესახებ. მაგრამ სოლომონის მორჩილების ნაკლებობამ გამოიწვია მისი გზიდან განდგომა, რომელზეც მოუწოდა ღმერთმა სიარული. მხოლოდ სიცოცხლის ბოლოს მოვიდა გონს და თავმდაბლობით დაწერა: “რადგან სიბრძნე მარგალიტზე უკეთესია და არავითარი საწადელი არ შეედრება” (იგავ. 8:11).
სიბრძნე არის გაცნობიერებული ცოდნის პრაქტიკულად გამოყენება. ცოდნა წარმოადგენს ფაქტებს; გაცნობიერებული ცოდნა გამჭრიახებს გვხდის; სიბრძნე კი მოდის და ვლინდება გაცნობიერებული ცოდნის გამოყენების პროცესში ჩვენს ცხოვრებაში. ბრძენ მნეს არა მარტო გაცნობიერებული ცოდნა სჭირდება, არამედ ცხოვრებისეული გამოცდილებაც, რაც ამ ცოდნის პრაქტიკული გამოყენებით მიიღება. 
სოლომონის მაგალითი გვაჩვენებს, რა ადვილად შეიძლება თუნდაც ყველაზე ბრძენი და გონებამახვილი ადამიანს გატაცებული აღმოჩნდეს მატერიალისტური ცხოვრების ამაოებით, თუკი ეს ადამიანი არ ცხოვრობს იმ ცოდნის მიხედვით, რომელიც მიეცა.   
შეადარეთ 1კორ. 3:19 და იგავ. 24:13, 14 ერთმანეთს. რა განსხვავებაა ორ სიბრძნეს შორის, რომელზეც ამ მუხლებშია საუბარი? გაუზიარე შენი პასუხები შენს ჯგუფს შაბათს. 

ხუთშაბათი                                                                                                        25 იანვარი
სულიწმიდა
დიადი ბრძოლა ნამდვილი მოვლენაა; ორი მხარე იბრძვის ჩვენი სულებისთვის. ერთს ქრისტესთან მივყავართ (იოან. 6:44) და მეორეს წუთისოფელში (1იოან. 2:16). სულიწმიდის ძალა წაგვიძღვება სწორი მიმართულებით, თუკი მას დავემორჩილებით. 
“როცა მოვა იგი, სული ჭეშმარიტებისა, შეგიძღვებათ სრულ ჭეშმარიტებაში. თავისით კი არ ილაპარაკებს, არამედ იმას ილაპარაკებს, რასაც ისმენს, და მომავალს გაუწყებთ თქვენ” (იოან. 16:13, ასევე იხ. იოან. 14:16). სულიწმიდა საშუალებას გვაძლევს ვიცხოვროთ პრინციპებისა და რწმენის თანახმად და არა ახირებებითა და ემოციებით, რაც ასე ჭარბობს დღევანდელ მსოფლიოში. ზეცაში საცხოვრებლად წარმატებული მზადება სულიწმიდის ხელმძღვანელობით ერთგული ცხოვრებით მოდის. 
პავლე გვირჩევს: “რათა თქვენი რწმენა იყოს არა კაცთა სიბრძნით, არამედ ღვთის ძალით” (1კორ. 2:5). წუთისოფლის საცდური ხშირად მატერიალური ქონების მეშვეობით გვაშორებს უფალს. მაგრამ თუ არ ვეურჩებით, სულიწმიდა იესოსკენ წაგვიძღვება. 
წუთისოფელთან და მის საცდურთან ბრძოლაში გამარჯვება ჩვენით არ მოხდება. წაიკითხეთ: ეზეკ. 36:26, 27; იოან. 14:26; ეფეს. 3:16, 17. თუკი სულიწმიდას მივცემთ საშუალებას გვიხელმძღვანელოს, რას გააკეთებს ღმერთი იმის უზრუნველსაყოფად, რომ სულიერ გამარჯვებას მივაღწიოთ?
“ცრუ თეორიებისა და ტრადიციების მეშვეობით სატანა იპყრობს ადამიანის გონებას. ადამიანებს მცდარი სტანდარტებისაკენ უბიძგებს და ამახინჯებს მათ ხასიათს. წმიდა წერილის მეშვეობით სულიწმიდა მოქმედებს ადამიანის გონებაზე და ჭეშმარიტებას ასწავლის მას. იგი ამხელს სიცრუეს და დევნის მას ადამიანის გულიდან. ამრიგად, ქრისტე თავისკენ იზიდავს თავის რჩეულ შვილებს ჭეშმარიტების სულის მეშვეობით, რომელიც თავის მხრივ, ადამიანებზე ზეგავლენას ღვთის სიტყვით ახდენს” (ელენ უაითი, ქრისტე – წუთისოფლის იმედი, გვ. 671).
სულიწმიდა აცხადებს ჭეშმარიტებას და არის დედამიწაზე ღვთაების საუკეთესო წარმომადგენელი, რომლის მოცემაც ადამიანებისთვის მხოლოდ იესოს შეეძლო თავისი ამაღლების შემდეგ. სულიწმიდა გვეხმარება გადავლახოთ ავადმყოფური მისწრაფება მიწიერი სიკეთეების მიმართ. 
წუთისოფელი ხომ ჩვენ ყველას გვიზიდავს? რა შეგიძლიათ ახლავე გააკეთოთ, რომ დაემორჩილოთ სულიწმიდას და მისი დახმარებით დაამარცხოთ ამ წუთისოფლის საცდური? 

პარასკევი                                                                                                               26 იანვარი
შემდგომი გამოკვლევისთვის
მნე ორი მსგავსი პრინციპის მიხედვით მოქმედებს, ეს არის მოვალეობა და სიყვარული. “გახსოვდეთ, რომ მოვალეობას ჰყავს ტყუპისცალი და - სიყვარული; ამ ორის ერთიანობას თითქმის ყველაფრის შესრულება შეუძლია, მაგრამ ცალ-ცალკე არც ერთს არ ძალუძს სიკეთის ქმნა” (ელენ უათი, მოწმობანი ეკლესიისთვის, ტ. 4, გვ. 62). მოვალეობა არის სიყვარული მოქმედებაში. ჩვენ მხოლოდ გვჭირდება ყურადღება გავამახვილოთ ქრისტეს მსხვერპლზე იმისათვის, რომ სიყვარულმა გამოაღვიძოს ჩვენი მოვალეობა. 
საპირისპიროა ამ წუთისოფლის პრინციპები: სიძულვილი და მისი ტყუპისცალი, ამბოხება. ამბოხება შეიძლება იყოს სიძულვილი მოქმედებაში. ლუციფერი ღმერთს აუჯანყდა (ეზეკ. 28:16, 17) და არასოდეს არ შეწყვეტს ამ ამბოხებას, სანამ არ განადგურდება. მან სიყვარულის ხელმწიფება ხელმწიფების სიყვარულად აქცია. ისრაელის რელიგიურ ლიდერებს სძულდათ იესო იმის გამო, რომ იგი ფლობდა ძალას და ხელმწიფებას (მათ. 22:29). მაშინაც კი, როდესაც ტაძრიდან გაიქცნენ და მის გამჭოლ მზერას თვალი აარიდეს, არ შეცვალეს თავისი გზები. 
კითხვები მსჯელობისათვის:
1.	უფრო მეტი იფიქრეთ სიყვარულისა და მოვალეობის იდეაზე. რას გულისხმობს ელენ უაითი, როდესაც მათ ტყუპებს უწოდებს და ამბობს, რომ მათ ერთმანეთის გარეშე “სიკეთის ქმნა არ ძალუძთ”? რას წარმოადგენს სიყვარული მოვალეობის გარეშე და მოვალეობა სიყვარულის გარეშე? რატომ უნდა თანაარსებობდნენ ერთად?
2.	ამ კვირის სამახსოვრო მუხლში ვკითხულობთ: “ქონება ვერ უშველის წყრომის დღეს, მოწყალება კი სიკვდილისაგან იხსნის. ვინც თავის სიმდიდრეზეა დაიმედებული, დაეცემა, მართალნი კი რტოსავით აყვავდებიან” (იგავ. 11:4, 28). რა მნიშვნელობა აქვს ამ მუხლს?
3.	ჯგუფში იმსჯელეთ მეფე სოლომონის ცხოვრებაზე. განიხილეთ, როგორ შეძლო ასე აცდენოდა გზას? მოძებნეთ ეკლესიასტეს წიგნში მუხლები, რომელიც გვეხმარება დავინახოთ ამქვეყნიური ქონების სიცარიელე და ამაოება, მაშინაც კი, როდესაც, მეფე სოლომონივით, უხვად მოგვეცა სიმდიდრე. დღევანდელი გაკვეთილიდან რა ვისწავლეთ ლოცვის, ბიბლიის შესწავლის და ქრისტესთან ურთიერთობის შესახებ, რასაც ჩვენი წარმართვა შეუძლია სულიერად სწორი მიმართულებით? 
4.	როგორ შეიძლება, რომ ადამიანი, რომელსაც არ გააჩნია ბევრი ქონება, მაინც მოექცეს ეშმაკის მახეში?
5.	რა დასკვნამდე მიხვედით ჯგუფში ოთხშაბათის ბოლო შეკითხვის განხილვისას, რომელიც ორი განსხვავებული სახის სიბრძნეს შეეხებოდა?

გაკვეთილი 5							27 იანვარი - 2 თებერვალი
მნეები ედემის შემდეგ
გამოსაკვლევად შემოთავაზებული ბიბლიური მუხლები: ეს. 22:14-18; 1კორ. 4:1, 2; კოლ. 2:2, 3; ეფეს. 6:13-17; 2კორ. 5:10. 
სამახსოვრო მუხლი: “არამედ, როგორც ღვთისგან გამოვიცადეთ, რომ ჩვენთვის მოენდო სახარება, ისე ვლაპარაკობთ და ვაამებთ არა ადამიანებს, არამედ ღმერთს, რომელიც ცდის ჩვენს გულებს” (1თეს. 2:4). 
ადამისა და ევას პირველ სამუშაო მოვალეობაში მნეობაც შედიოდა. ბაღი და ყველა შექმნილი არსება მათ მიეცათ, რათა ეზრუნათ, მათით გაეხარათ და სიყვარულით ებატონათ მათზე (დაბ. 2:15). ამასთანავე ისინი იყვნენ არა მფლობელები მცენარეული და ცხოველთა სამყაროსი, არამედ მხოლოდ მისი გამგებლები. 
ამ კვირაში განვიხილავთ მნეობის მნიშვნელობას უკვე დაცემის შემდეგ, მას შემდეგ რაც ჩვენი წინაპრები ედემის ბაღიდან გააძევეს. ჩვენც ვართ მნეები, თუმცა შეიძლება ითქვას, ბევრად უფრო სხვა გარემოში, ვიდრე ადამი და ევა. 
რა არის მნეობა? ბიბლიის ზოგიერთი გმირი მათი ცხოვრების წესით გვაჩვენებს რა არის მნეობა. წმიდა წერილი კარგად განსაზღვრავს მნეობას. როდესაც ღვთის მნეები ვხდებით, ჩვენი ყურადღება მატერიალური ფასეულობებიდან შემოქმედსა და მის მისიაზე გადადის. როგორც ადამსა და ევას, ასევე ჩვენც გვაკისრებს ღმერთი ღვთიური წარმოშობის პასუხისმგებლობას. ედემის ბაღში პირველი ცოდვის ჩადენის შემდეგ მნეობის ამოცანა შეიცვალა, რადგან მატერიალურ სამყაროზე ზრუნვის გარდა, ჩვენ სულიერი ჭეშმარიტების მმართველობაც გვხვდა წილად. 

კვირა                                                                                                                                                   28 იანვარი
მნე ძველ აღთქმაში
სიტყვა “მნე” (თანამედროვე თარგმანებში - “მმართველი”, “გამგებელი”) ძველ აღთქმაში უმრავლეს შემთხვევაში ეს სიტყვა გამოიყენება სიტყვასთან “სახლი”: “სახლის მოურავი”, “სახლმმართველი” (დაბ. 43:19; 44:1,4; 3მეფ. 16:9). მოურავის პასუხისმგებლობა იყო გაძღოლოდა სახლის საქმეებს და განეგო მისი ბატონის ქონება, გაეკეთებინა ყველაფერი, რაც დაევალებოდა. რომ გავიგოთ, ვინ არის მნე ძველ აღთქმაში, საჭიროა განვსაზღვროთ და გავაანალიზოთ მისი დამახასიათებელი ნიშნები. შეუძლებელია მნე განიხილო მისი მნეობის გარეშე, რადგან სწორედ ეს განსაზღვრავს მას როგორც პიროვნებას. 
ძველ აღთქმაში მნისათვის დამახასიათებელი რამდენიმე თვისება ნათლად არის განსაზღვრული. პირველი, მისი თანამდებობა დიდ პასუხისმგებლობას მოიცავდა (დაბ. 39:4). მნეებს მათი უნარების გამო ირჩევდნენ, და შესრულებული სამუშაოსთვის მათი ბატონების პატივისცემასა და ნდობას ჰპოვებდნენ. მეორე, მნეებმა იცოდნენ, რომ ის, რაც მიანდეს, მათ ბატონს ეკუთვნოდა (დაბ. 24:34-38). ეს არის მთავარი განსხვავება მნესა და ბატონს შორის. მნეებმა იციან თავიანთი ადგილი. მესამე, როდესაც მნეებმა მათი მფლობელის ქონება მიისაკუთრეს, ნდობა მათ და ბატონს შორის გაქრა და მნეები დაითხოვეს (დაბ. 3:23; ოს. 6:7). 
წაიკითხეთ ეს. 22:14-18. ხიზკიაჰუს მეფობის დროს, შებნას მნისა და ხაზინადრის თანამდებობა მიეცა, ორივე ძალიან მნიშვნელოვანი მოვალეობაა. ბატონის ქონების ბოროტად გამოყენების შედეგად, რა მოუვიდა მას?
“მნე თავის ვინაობას უკავშირებს თავის ბატონს. მან უნდა იკისროს მნის პასუხისმგელობა და ბატონის მაგივრად იმოქმედოს, ყველაფერს ისე უხელმღვანელოს, როგორც მისი ბატონი. მისი ბატონის ინტერესები ხდება მისი. მნის თანამდებობა საპატიო წოდებაა, რადგან მისი ბატონი ენდობა მას. თუკი რამენაირად იგი ეგოისტურად მოქმედებს და უპირატესობებს, რომლებიც თავისი ბატონის ქონების ზედამხედველობით მოიპოვა, თავის უპირატესობებად აქცევს, ღალატობს ნდობას, რომელიც ბატონისგან ჰქონდა” (ელენ უაითი, მოწმობანი ეკლესიას, ტ. 9, ვ. 246).

როგორ შეიძლება უკეთესად შევიმეცნოთ მნიშვნელოვანი ჭეშმარიტება იმის შესახებ, რომ ჩვენ ვართ მნეები ყველაფრისა, რაც გაგვაჩნია ცხოვრებაში? ამ ჭეშმარიტების გაცნობიერებამ რა გავლენა უნდა მოახდინოს ყველაფერზე, რასაც ვაკეთებთ?

ორშაბათი                                                                                                                                                 29 იანვარი
მნეები ახალ აღთქმაში
ორი ძირითადი სიტყვა, რომელიც ახალ აღთქმაში სიტყვა “მნის” მნიშვნელობით გხვდება, არის ეპიტროპოს (გვხვდება სამჯერ) და ოიკონომოს (გვხვდება ათჯერ). ორივე სიტყვა აღწერს თანამდებობებს, რომლებიც გულისხმობს ადამიანზე სხვისი ქონების მართვის პასუხისმგებლობის დაკისრებას. 
როგორც ახალში, ისე ძველ აღთქმაშიც განსაზღვრული არიან მნეები თავისი საქმიანობით. ახალი აღთქმა განსაკუთრებით აღწერს მნეს ანგარიშვალდებულებისა (ლუკ. 12:48) და მოლოდინების (1კორ. 4:2) თვალსაზრისით. ძველი აღთქმა აღნიშნავს, რომ ყველაფერი ღმერთს ეკუთვნის, მაგრამ ჩვენ პირდაპირ არ გვიწოდებს ღვთის მნეებს. მიუხედავად იმისა, რომ ორივე აღთქმისთვის  მნის ცნება ძალიან მსგავსია, ახალი აღთქმა განავრცობს ამ კონცეფციას უფრო მეტად, ვიდრე უბრალოდ სახლის მოურავობაა. 
ორგული მნის იგავში (ლუკ. 16:1-15) ქრისტე განავრცობს მნის ცნებას. ეს მხოლოდ ისტორია როდია მნის შესახებ, რომელმაც ფინანსური მარცხი აიცილა. ეს ისტორია ასევე გვიჩვენებს, როგორ შეიძლება ავიცილოთ სულიერი მარცხები რწმენის ბრძნული გამოვლინების მეშვეობით. ბრძენი მნე წინასწარ მოემზადება იესოს მომავალი დაბრუნებისთვის.  (მათ. 25:21). 
წაიკითხეთ 1კორ. 4:1,2; ტიტ. 1:7; და 1პეტ. 4:10. რას გვეუბნება ეს მუხლები მნის და მნეობის შესახებ? 
“გავხსნი თუ არა ჩემს გულს სულიწმიდისთვის, რომ ღვთით ბოძებულმა ყოველმა უნარმა და ძალამ გაიღვიძოს ჩემში. მე ვარ ქრისტეს საკუთრება და მის მსახურებაში ვარ დასაქმებული. მე ვარ მისი მადლის მნე” (ელენ უაითი, ქრისტიანული განათლების საფუძვლები, გვ. 301).
ლუკ. 12:35-48-ში იესო სიტყვა “მნეს” მეტაფორულად ხმარობს. ის საუბრობს ბრძენ მნეზე, რომელიც მზად იყო ბატონის მოსვლისთვის და აღწერს ორგულ მნეს, რომელმაც უგულვებელყო თავისი მოვალეობა ბატონის მოსვლის დაგვიანების გამო. მნე ტირანად გადაიქცა და შეუბრალებლად ეპყრობოდა მსახურებსა და მხევლებს. ის აღარ არის კარგი მაგალითი და არც მადლის კარგი წარმმართველი. 
როდესაც ვაღიარებთ ქრისტეს ჩვენს მხსნელად, ჩვენ ვხდებით ღვთის რესურსების მმართველები. მაგრამ უფრო მნიშვნელოვანია, რომ ქრისტიანულ ცხოვრებაში წარვმართოთ სულიერი რეალობები ზეციური სასუფევლისთვის მოსამზადებლად. 
წაიკითხეთ ლუკ. 12:45. ჩვენ, როგორც მეშვიდე დღის ქრისტიან-ადვენტისტები, რომლებიც ხშირად ვებრძვით ამ “დაგვიანების” შეგრძნებას, რატომ უნდა ვიყოთ განსაკუთრებულად ფრთხილად, რომ ამგვარად არ მოვტყუვდეთ? 

სამშაბათი                                                                                                                                  30 იანვარი
ღვთის საიდუმლოთა მმართველნი
წაიკითხეთ კოლ. 2:2,3 და 1ტიმ. 3:16. ამ მუხლებში რა არის წოდებული “საიდუმლოდ”? ის ფაქტი, რომ ეს “საიდუმლოა”, რას გვეუბნება იმ საზღვრების შესახებ, რომლითაც შეზღუდული ჩვენი ცოდნა მის შესახებ? 
ცოფარ ნაყამათელი ეკითხება იობს, “ჩასწვდები შენ ღვთის სიღრმეს?” (იობ 11:7). სიტყვა “საიდუმლო”, რომელიც გადათარგმნილია აქ როგორც “სიღრმე,” ნიშნავს გამაოცებელს, გაუგებარს, უცნობს, აუხსნელსა ან შეუცნობელს. ღვთის საიდუმლოები წმიდა წერილის ფურცლებზეა დაწერილი, თუმცა მათი სრული გაგება აღემატება ჩვენს შესაძლებლობებს. სწორედ ამიტომ არის ისინი საიდუმლოები მანამ, სანამ ღმერთი არ გაგვიცხადებს მათ. 
რას ამბობს რჯლ. 29:29 იმის შესახებ, თუ რა გამოგვეცხადა? 
სრულად ვერ შეგვიმეცნია, რას ვმართავთ. მხოლოდ იმდენი ვიცით, რამდენიც გაგვეხსნა გამოცხადებისა და წმიდა წერილის მეშვეობით. ჩვენი დიადი მოვალეობაა ვიყოთ “ქრისტეს მსახურნი და ღვთის საიდუმლოთა მნეები” (1კორ. 4:1). 
ღმერთს სურს, რომ მისმა მნეებმა შეინახონ, ასწავლონ, დაიცვან და იზრუნონ გამოცხადებულ ღვთიურ ჭეშმარიტებაზე. როგორ ვასრულებთ ამას, მეტყველებს ჩვენს მნეობაზე, და ეს ნიშნავს, რომ “წმიდა სინდისით ინახავდნენ რწმენის საიდუმლოებას” (1ტიმ. 3:9).
ყველაზე დიადი საიდუმლოა, რომ ყველას შეგვიძლია გამოვცადოთ ქრისტე, “დიდების სასოება”. გამოსყიდვის გეგმა არის ზებუნებრივი და ჩვენთვის შეუძლებელია მისი სრულად გაგება. ის, რომ ყველაფრის შემოქმედი (იოან. 1:1-3) მოვიდა დედამიწაზე და “ხორცში გამოცხადდა” (ელენ უაითი, გამოცემული ხელნაწერები, ტ.6. გვ. 112) მხოლოდ იმისთვის, რომ კაცობრიობის ცოდვებს შეწირებოდა, საიდუმლოა, რომელსაც შესაძლოა ვერც ვერასდროს ჩაწვდეს ვერც ერთი  ქმნილება. ანგელოზებიც კი შეისწავლიან იესოს დედამიწაზე მოსვლის საიდუმლოს (1პეტ. 1:12). მიუხედავად ამისა, ის, რაც ვიცით, გვიბიძგებს, ვაქოთ უფალი მისი დიდებისა და მადლისთვის. (იხ. გამოცხ. 5:13).
ჩვენ მოგვიწოდეს ვიყოთ სახარების მნეები. რა მოვალეობებს გვაკისრებს ეს მოწოდება?

ოთხშაბათი                                                                                                                                  31 იანვარი
სულიერი ჭეშმარიტების მნეები
როდესაც მნეობაზე ვფიქრობთ, მატერიალურ ქონებას წარმოვიდგენთ და სწორიცაა. მაგრამ როგორც შევამჩნიეთ, მმართველობა ამასაც ცდება. როგორც მატერიალური ქონება, ასევე არამატერიალური ნიჭები გვეძლევა უფლის მიერ. ეს არამატერიალური აქტივები წარმოადგენენ ღვთით ბოძებულ სულიერ საკუთრებას (1პეტ. 4:10), ამგვარად, ქრისტეში შეგვიძლია, ქრისტიანული ხასიათი განვავითაროთ და გავხდეთ მისთვის მოსაწონი პიროვნება. არამატერიალურ ნიჭებს უფრო მეტად უნდა გავუფრთხილდეთ, ვიდრე მატერიალურს, რადგან ისინი ბევრად უფრო ღირებულია. 
წაიკითხეთ ეფეს. 6:13-17. რა მოგვეცა და რის მნეებად დაგვაყენა ღმერთმა? რატომ არის ჩვენთვის მნიშვნელოვანი, რომ სწორად წავმართოთ ეს ნიჭები? 
“ღვთის მადლი – საუკუნო სიცოცხლე ჩვენს უფალში, ქრისტე იესოში” (რომ. 6:23). წუთისოფელი და ყველაფერი, რასაც ის გვთავაზობს, ვერ მოგვცემს გამოსყიდვას, რომელიც ქრისტეში გვაქვს. ღვთისგან ნაბოძები გამოსყიდვა, არის უძვირფასესი საჩუქარი ჩვენთვის. როდესაც გვახსოვს ვინ გვიბოძა გამოსყიდვა, ეს გვეხმარება შევინარჩუნოთ სწორი ხედვა სხვა  ნაბოძების მნეობაზეც, რომელიც ასევე ღმერთისგან მოგვეცა. 
“მხოლოდ გოლგოთის ჯვრის ნათელში შეგვიძლია სწორად ამოვიკითხოთ ბუნების სწავლება. ბეთლემის ამბავისა და ჯვარცმის საშუალებით დაე, ყველამ დაინახოს, რა კარგია ბოროტზე გამარჯვება და რა დიდებულია ყოველი კურთხევა, რომელიც გამოსყიდვის მადლით მოგვეცა” (ელენ უაითი, განათლება, გვ. 101).
გამოსყიდვა ჩვენია, რადგან ქრისტემ გაიღო უსაზღვრო ფასი ჩვენთვის. პავლე ნათლად უსვამს ხაზს, “რომლის მიერ გვაქვს გამოსყიდვა მისი სისხლით, ცოდვების მოტევება მისივე მადლის სიმდიდრით” (ეფეს. 1:7). სიტყვა “გვაქვს” ნიშნავს ჩვენ გვაქვს “გამოსყიდვა”. გამოსყიდვა ჩვენია, მაგრამ მხოლოდ იმიტომ, რომ ღმერთმა გვიბოძა ის. რამდენად მნიშვნელოვანია, რომ შევიმოსოთ “ღვთის სრული საჭურველით” (ეფეს. 6:11) და დავრწმუნდეთ, რომ ბოროტი არ მოვა და არ წაგვართმევს მას. ამის გაკეთება კი იმ შემთხვევაში შეუძლია, თუკი ნებას დავრთავთ და არ დავემორჩილებით “ღვთის სიტყვას” (ეფეს. 6:17). ჩვენი უდიდესი თავდაცვა არის იმ ნათლის მორჩილება, რომელიც მოგვეცა რწმენაში. 
ხელმეორედ წაიკითხეთ ეფეს. 6:13-17. როგორ არის შესაძლებელი შევიმოსოთ ღვთის სრული საჭურველით და რა გზით ვართ მნე ყველაფერი იმისა, რაც მოგვეცა ამ საჭურველში? 

ხუთშაბათი                                                                                                                         1 თებერვალი
ჩვენი, როგორც მნეების, პასუხისმგებლობა
ბრძენი მნეები გამოირჩევიან თავისი მზადყოფნითა და სურვილით აღასრულონ პირადი პასუხისმგებლობის მორალური პრინციპი. პირადი პასუხისმგებლობის მიღება არის არჩევანი, თუ რას გავაკეთებთ და როგორ მოვიქცევით. იგი აღიარებს ურთიერთკავშირს მიზეზსა და შედეგს შორის. სურვილი, რომ აიღო საკუთარ თავზე პირადი პასუხისმგებლობა, არის საკვანძო ნიშან-თვისება, რომლის უგულვებელყოფაც არ შეიძლება, როდესაც განვსაზღვრავთ რა არის მნე. რადგან მნე უნდა იყოს მიზანდასახული, რომ საუკეთესოდ დაიცვას ბატონის ინტერესები. შედეგად, ასეთი სურვილი განსაზღვრავს სასურველ ურთიერთობას მნესა და ღმერთს შორის. 
“ღმერთს სურს ადამიანს ჰქონდეს პირდაპირი ურთიერთობა მასთან. ადამიანთან ურთიერთობისას იგი პირადი პასუხისმგებლობის პრინციპებს ცნობს. ღმერთი ისწრაფვის წაახალისოს პირადი დამოკიდებულება და შთააგონოს პირადი წინამძღოლობის საჭიროება. მისი ნიჭები ყოველ ადამიანს ინდივიდუალურად მიეცა. ყოველი მათგანი გახდა წმიდა მოვალეობების მნე; ყოველი ადამიანი მოვალეა მომცემის განკარგულებით წარმართოს ის, რაც მიანდეს; და ყოველ ადამიანს მოუწევს თავისი მნეობის ანგარიშის წარდგენა ღვთის წინაშე” (ელენ უაითი, მოწმობანი ეკლესიისთვის, ტ. 7. გვ. 176). 
როდესაც მნეები ვხდებით, ჩვენს პასუხისმგებლობას სხვა პიროვნებას ან დაწესებულებას არ ვაკისრებთ. ჩვენ პირადი პასუხისმგებლობა გვაკისრია ღვთის წინაშე და ეს გამოჩნდება გარშემომყოფებთან უერთიერთობაში (დაბ. 39:9; აგრეთვე იხ. დან. 3:16). ჩვენს მოვალეობას ჩვენი შესაძლებლობების მიხედვით საუკეთესოდ შევასრულებთ. ღვთის თვალში წარმატება უფრო მეტად ჩვენს რწმენასა და ჩვენს სისპეტაკეზე იქნება დამოკიდებული, ვიდრე ინტელექტსა და ნიჭზე.
წაიკითხეთ 2კორინთელთა 5:10. როგორ გესმით ეს სიტყვები იმ კონტექსტში, თუ რას ნიშნავს იყო ბრძენი მნე? 
თეოლოგები და ფილოსოფოსები საუკუნეების განმავლობაში დავობდნენ თავისუფალი ნების შესახებ. მაგრამ წმიდა წერილში ნათლად წერია: ადამიანებს გვაქვს თავისუფალი ნება და თავისუფალი არჩევანის უფლება. მოსაზრებას, რომ ჩვენი საქმეების მიხედვით განვიკითხებით, სხვაგვარად არ ექნებოდა აზრი. შედეგად, ღვთის მადლით გვაქვს პირადი პასუხისმგებლობა, რომ სწორი გადაწყვეტილება მივიღოთ ყველაფერში, რასაც ვაკეთებთ, რაც ჩვენი ბატონის ერთგულ მნეებად ყოფნასაც გულისხმობს. 

შემდგომი გამოკვლევისთვის
რამდენიმე ძველაღთქმისეულ მუხლში სიტყვა, რომელიც თარგმნილია “მოურავი”, ერთი სიტყვისგან კი არ არის მიღებული, არამედ ფრაზისგან: აშერ ალ ბაით, “ის, ვინც სახლის მოურავია”. მაგალითად, დაბ. 43:19-ში ვკითხულობთ: “და მივიდნენ იოსების სახლის მოურავთან, და ელაპარაკნენ მას ჭიშკართან”. თუ გავითვალისწინებთ, რომ ოჯახი, რომელიც ამა თუ იმ სახლში ცხოვრობს, ამ სახლის ნაწილია, მაშინ რა არის უფრო ძვირფასი ადამიანისთვის, ვიდრე მისი პირადი სახლი? შედეგად, მნეს მიენდო რაღაც ძალიან ძვირფასი, მიუხედავად იმისა, რომ მას არ ეკუთვნის ეს საკუთრება. უფრო მეტიც, მისი პასუხისმგებლობა ახლა უფრო დიდია, ვიდრე მაშინ, როდესაც თავის საკუთრებას განაგებს. 
იგივე აზრი არის გაგრძელებული ახალ აღთქმაში. “ახალი აღთქმა იღებს აზრებს ძველი აღთქმიდან და უსაბამებს პირველი საუკუნის აზრებს, წარმოდგენებსა და სიტყვებს, ამით უფრო ამდიდრებს და განავრცობს ბიბლიურ სწავლებას მნეობის შესახებ. მნეობის აღმნიშვნელად ყველაზე მეტად გამოყენებულია ბერძნული სიტყვები, რომლებიც წარმოდგება სიტყვებისგან ოიკო და ოიკია,  რაც “სახლს” ნიშნავს. ოიკონომოს – ეს არის ის, ვინც სახლს უძღვება: მნე ან მენეჯერი. ოიკონომია არის აბსტრაქტული არსებითი სახელი, რაც “სახლის მართვას” ნიშნავს, რომლის მნიშვნელობაც უფრო ფართოა” (მეშვიდე დღის ქრისტიან ადვენტისტთა თეოლოგიური ცნობარი /ჰეიჰერსთაუნი, მდ.: რევიუ ენდ ჰერალდ პაბლიშინგ ასოსიეშენ, 2000/, გვ. 653). 
კითხვები მსჯელობისათვის:
1.	რა უპასუხა ადამმა ღმერთს როდესაც შესცოდა და აკრძალული ნაყოფი შეჭამა? აიღო თუ არა მან პასუხისმგებლობა საკუთარ თავზე? დაბ. 3:12. საინტერესოა, რომ ცოდვილი პირველ რიგში ცდილობს თავისი დანაშაული სხვას გადააბრალოს. იგი არ არის მზად პირადად აგოს პასუხი თავის ქმედებაზე! როგორ შეიძლება ვისწავლოთ ის, რომ სხვები არ დავადანაშაულოთ საკუთარ შეცდომებში?
2.	ჯგუფში უფრო მეტი იმსჯელეთ იმ ნივთების მართვაზე, რომელიც არ არის მატერიალური, არამედ სულიერია? რას ნიშნავს ეს? როგორ “ვმართავთ” მათ?
3.	იფიქრეთ, სამი ანგელოზის ხარებაზე გამოცხ. 14:6-12-დან. რომელი მნიშვნელოვანი ჭეშმარიტებანია გამოხატული აქ, რომლის მნეობის პასუხისმგებლობა მოგვეცა ჩვენ?
4.	რატომ არის ჩვენთვის მნიშვნელოვანი გვწამდეს და გვჯეროდეს იმ სულიერი რეალობების, რომლებიც ბოლომდე არ გვესმის? რა გზებით ისედაც ვღებულობთ ამ ყველაფერს რწმენით წუთისოფლეში?

გაკვეთილი 6									3 - 9 თებერვალი
მნის განმასხვავებელი ნიშან-თვისებები 
გამოსაკვლევად შემოთავაზებული ბიბლიური მუხლები: ებრ. 11:8-12; რომ. 4:13, 18-21; მათ. 6:24; ებრ. 9:14; 1იოან. 5:2, 3; ლუკა 16:10-12. 
სამახსოვრო მუხლი: “ადამიანმა ისე შეგვრაცხოს ჩვენ, როგორც ქრისტეს მსახურნი და ღვთის საიდუმლოთა მნეები. და უფრო მეტიც, მნეთა შორის ეძებენ, რომ აღმოჩნდეს სარწმუნო ვინმე” (1კორ. 4:1, 2). 
ქრისტიანი მნის განმასხვავებელი ნიშან-თვისება – ეს არის აირეკლოს ცხოვრებაში ქრისტეს სიყვარული, რომელიც ღმერთთან ახლო ურთიერთობის წყალობით აისახება. როდესაც ქრისტეს მაგალითისამებრ ვცხოვრობთ და ვმოქმედებთ, ჩვენს ხასიათში ვლინდება ქრისტეს თვისებები (1კორ. 6:17).
ამ კვირაში განვიხილავთ ღვთის მნეების განმასხვავებელ ნიშან-თვისებებს. ეს ნიშან-თვისებები გვიბიძგებს იმედიანად დაველოდოთ ქრისტეს მეორედ მოსვლას და შევასრულოთ სამუშაო, რომელიც დაგვეკისრა ჩვენ, როგორც მისი ჭეშმარიტების ერთგულ მნეებს. თითოეული მახასიათებელი აღწერს ღრმა ურთიერთობას, რომელიც შეგვიძლია გვქონდეს მასთან, ვინც დაკარგულის მოსაძებნად და სახსნელად მოვიდა. რაც უფრო ღრმად შეისწავლება ეს თვისებები, მით უფრო ღრმად გაიდგამს იგი ფესვს ჩვენს ცხოვრებაში. ღვთიური სიყვარული მოიცავს ჩვენი ცხოვრების თითოეულ ასპექტს დღეს და სამარადისოდ.

კვირა                                                                                                 4 თებერვალი
პატიოსნება
“ხოლო მნეს კი უპირველეს ყოვლისა მოეთხოვება, რომ საიმედო იყოს” (1კორ. 4:2) (ბიბლია, საქართველოს ბიბლიური საზოგადოება, 2013 წელი). იღვაწო და მოიპოვო გამარჯვება “რწმენის კეთილი ღვაწლით” (1ტიმ. 6:12) გადამწყვეტია პატიოსანი მნესათვის. ღმერთი არის “პატიოსანი” და ჩვენც მოწოდებულნი ვართ გავხდეთ პატიოსნები მისი ძალის მეშვეობით. იყო პატიოსანი ნიშნავს დარჩე მართალი ჭეშმარიტების წინაშე, განსაკუთრებით სულიერი ბრძოლის დროს. 
სულიერი კონფლიქტები ჭეშმარიტებასა და სიცრუეს, სიკეთესა და ბოროტებას შორის, აუცილებლად მოვა. ისინი რწმენის გამოცდის ნაწილია. და ნებისმიერ სიტუაციაში მნე იღებს გადაწყვეტილებას დარჩეს პატიოსანი. 
თუკი სიმდიდრე გიყვართ, დარწმუნდით რომ ღვთის და მისი სიტყვის წინაშე პატიოსანი ხართ, გაიხსენეთ რას ამბობს იგი ფულის სიყვარულის საფრთხეზე. თუ დიდებისაკენ მიილტვით, გაითვალისწინეთ ღვთის სიტყვის რჩევა-დარიგებები თავმდაბლობის შესახებ. თუ ავხორც ფიქრებს ებრძვით, შეინარჩუნეთ სიწმიდე. თუ ძალაუფლება გწყურიათ, იყავით ყველას მსახური, როგორც უფალმა გვიბრძანა. იყო პატიოსანი ან უპატიოსნო – ამ არჩევანს ხშირად ერთ წამში აკეთებ, მაშინ როდესაც მისი შედეგი შეიძლება სამარადისო აღმოჩნდეს. 
წაიკითხეთ ებრ. 11:8-12, 17-19 და რომ. 4:13, 18-21. რას გვასწავლის ეს მუხლები პატიოსნების შესახებ? 
ებრაულში “პატიოსანი” ნიშნავს საიმედოს, სანდოს. იმავე ებრაული ფუძიდან წარმოდგება სიტყვა “ამინ”, რომელიც ნიშნავს “სწორია” ან “დაე, იყოს ასე”. პატიოსნება ნიშნავს, რომ ჩვენ გამოვიცადეთ და ღვთის გეგმის მტკიცე დამცველებად დავრჩით. 
როდესაც რეფორმატორი მარტინ ლუთერი იმპერატორის წინაშე სიტყვით გამოსასვლელად ემზადებოდა “წაიკითხა ღვთის სიტყვა, გადახედა თავის ხელნაწერებს და შეეცადა თავისი პასუხი შესაფერისად გამოეთქვა... მიუახლოვდა ბიბლიას... მარცხენა ხელი აღელვებით დაადო წმიდა წიგნს, მარჯვენა ზეცისკენ აღაპყრო და დაიფიცა, რომ სახარების ერთგული დარჩებოდა და თავისუფლად აღიარებდა თავის რწმენას, ეს დამოწმება სისხლის ფასადაც რომ დასჯდომოდა” (ჯ. ჰ. მერლ დობინე, რეფორმაციის ისტორია, ტ. 2, წიგნი 7, გვ. 260).
წაიკითხეთ გამოცხ. 2:10. ღმერთთან ყოველდღიური სიარულისას რას ნიშნავს სიტყვები “სიკვდილამდე ერთგული” იყავი?

ორშაბათი                                                                                                     5 თებერვალი
ერთგულება
“არავის არ შეუძლია ორ ბატონს ემსახუროს: ან ერთი უნდა სძულდეს და მეორე უყვარდეს, ანდა იმ ერთს შეეთვისოს და მეორე დაამციროს. ვერ შეძლებთ ღმერთსაც ემსახუროთ და მამონასაც” (მათ. 6:24). რას გვეუბნება ეს მუხლები ღმერთისადმი ერთგულების მნიშვნელობაზე?
როდესაც ვიცით, რომ ღმერთი არის “შურისმგებელი” (გამ. 34:14) აშკარა მინიშნებაა, რომ ღვთის ერთგულნი უნდა ვიყოთ. რწმენის ბრძოლაში ერთგულება გვეხმარება განვსაზღვროთ ვინ ვართ და გვამხნევებს, რომ ბრძოლაში არ დავნებდეთ. 
ჩვენი ერთგულება მნიშვნელოვანია ღმერთისთვის (3მეფ. 8:61). ეს არ არის კონტრაქტი, რომელიც ცდილობს წინასწარ განჭვრიტოს ყოველი გაუთვალისწინებელი გარემოება; არც წესების ჩამონათვალია. ეს არის პირადი აზრების, რწმენისა და ვალდებულების თვალნათელი გამოხატულება. 
წაიკითხეთ 1ნეშტ. 28:9. რას გვასწავლის ეს მუხლი ერთგულების მნიშვნელობაზე? 
იქ, სადაც ერთგულებაა, ღალატის შესაძლებლობაც არის. ერთგულება, როგორც სიყვარული, ნებაყოფლობითი უნდა იყოს, წინააღმდეგ შემთხვევაში ეს არ იქნება ნამდვილი ერთგულება. ომში ფრონტის წინა ხაზზე მებრძოლი ჯარისკაცები იძულებულნი არიან დარჩნენ და ბოლომდე იბრძოლონ; სხვაგვარად, მათი ოფიცრები მოკლავენ. ეს ადამიანები თავის ვალს იხდიან, მაგრამ ეს არ ნიშნავს, რომ ამას აუცილებლად ქვეყნის თავდადებისთვის აკეთებენ.  ღმერთს არ სურს ასეთი ერთგულება. 
შეხედეთ იობს. მას წინასწარ არ უნახავს ის კატასტროფული მოვლენები, რომლებიც ოჯახს, ქონებასა და ჯანმრთელობას გაუნადგურებდნენ. მას შეეძლო ეღალატა ჭეშმარიტებისთვის, სიყვარულისთვის და ვალდებულებისთვის, მაგრამ ღმერთისადმი ერთგულება იყო მისი მტკიცე მორალური არჩევანი. გამბედაობით, უშიშრად განადიდა ღვთის სახელი საჯაროდ  და წარმოთქვა ცნობილი სიტყვები “რომ მომკლას კიდეც, მაინც მისი იმედი მექნება” (იობ. 13:15). მისი თავდადება ასეთი უბედურების დროს ერთგულების უძვირფასესი მაგალითია და გვიჩვენებს ერთგულ მნეებს მთელი თავისი მშვენიერებით. 
საკუთარ თავს ჰკითხეთ: რამდენად ერთგული ვარ უფლის, რომელიც ჩემთვის მოკვდა? რა გზით შემიძლია უკეთესად გამოვხატო ჩემი ერთგულება? 

სუფთა სინდისი
არსებობს უამრავი ძვირფასი რამ, რასაც შეიძლება ვფლობდეთ. ჯანმრთელობა, სიყვარული, მეგობრები, დიდებული ოჯახი – ეს ყველაფერი კურთხევაა. მაგრამ, ალბათ, ერთ-ერთი ყველაზე მნიშვნელოვანი არის სუფთა სინდისი. 
წაიკითხეთ ებრ. 10:19-22 და 1ტიმ. 4:1, 2. რას ნიშნავს გქონდეს “ბოროტი სინდისი” და ეკუთვნოდე ისეთ ადამიანებს, “რომელთა სინდისიც დადაღულია”?
ჩვენი სინდისი ჩვენი ცხოვრების შიდა მონიტორია. სინდისი საჭიროებს, რომ მიებას მაღალ და სრულყოფილ სტანდარტს: ღვთის კანონს. ღმერთმა თავისი რჯული ადამის გულზე ამოტვიფრა, მაგრამ ცოდვამ თითქმის ამოშალა ის არა მარტო მასში, არამედ მის შთამომავლებშიც. რჯულის მხოლოდ რაღაც ფრაგმენტები დარჩა. “[წარმართები] აჩვენებენ, რომ რჯულის საქმე გულებში უწერიათ, რასაც მოწმობს მათი სინდისი და აზრები, ხან ბრალს რომ სდებენ ერთიმეორეს და ხან ამართლებენ” (რომ. 2:15). იესო წარმატებას აღწევს იქ, სადაც ადამი დაეცა, რადგან ღვთის რჯული “[მის] გულშია” (ფსალმ. 39:9). 
რას ამბობს პავლე, რა არის ერთადერთი გამოსავალი ბოროტი სინდისისთვის? იხ. ებრ. 9:14.
“უნდა შევიდეთ ობობის ქსელებით დაფარულ სინდისის სათავსში. სულის სარკმელნი უნდა დაიკეტოს დედამიწის მხარეს და ფართოდ გაიღოს ზეცის მხარეს, რათა სიმართლის მზის ბრწყინვალე სხივებმა თავისუფლად შეაღწიოს შიგნით. . . გონება უნდა ინახებოდეს სუფთად და წმიდად კეთილისა და ბოროტის გასარჩევად” (ელენ უაითი, გონება, ხასიათი და პიროვნება, ტ.1. გვ 327, 328). როდესაც ღვთის რჯული მორწმუნის გულშია ჩაწერილი (ებრ. 8:10), და მორწმუნე რწმენით ილტვის ამ რჯულს მიჰყვეს, შედეგად, სუფთა სინდისს შეიძენს. 
თუკი ოდესმე სინდისის ქენჯნა გამოგიცდიათ, იცით რა ცუდი შეგრძნებაა, რომ არ ჩერდება და არ გაძლევს შვებას. იესოზე მინდობა, ჯვარზე მის სიკვდილზე ყურადღების გამახვილება, როგორ გეხმარებათ გათავისუფლდეთ სინდისის ქენჯნის წყევლისგან? 

მორჩილება
აბელმა მორჩილებით მოიდრიკა სამსხვერპლოს წინაშე მუხლი და როგორც ნაბრძანები ჰქონდა ღმერთს კრავი მოუტანა შესაწირად. მეორე მხრივ, კაენმა კი ხილით ხელში უტიფრად მოიდრიკა მუხლი. ორივემ მოიტანა შესაწირი, თუმცა მხოლოდ ერთი ძმა აღმოჩნდა ღვთის კანონის მორჩილი. დაკლული კრავი მიიღო უფალმა, ხოლო მიწის ნაყოფი უარყო. ორივე ძმამ იცოდა მსხვერპლის მოტანასთან დაკავშირებული მითითებები, მაგრამ მხოლოდ ერთი დაემორჩილა ღვთის ბრძანებას (დაბ. 4:1-5). 
“აბელის სიკვდილი იყო კაენის მიერ მორჩილების სკოლაში ღვთის გეგმის უარყოფის შედეგი, გეგმის, რომელიც ითვალისწინებდა იესო ქრისტეს სისხლით გამოსყიდვას, განსახიერებული კრავის შესაწირში, რომელიც ქრისტეზე მიუთითებდა. კაენმა უარყო კრავის დაღვრილი სისხლი, რომელიც იყო ქვეყნიერებისთვის ქრისტეს დაღვრილი სისხლის სიმბოლო” (ელენ უაითის კომენტარები, მეშვიდე დღის ადვენტისტთა ბიბლიური კომენტარები, ტ. 6, გვ. 1109). 
მორჩილება იწყება გონებაში. თავის თავში მოიცავს სათუთ პროცესს, რომ გონებით მიიღოს პასუხისმგებლობა შეასრულოს ზემდგომი ავტორიტეტის ბრძანებები.  მორჩილება ხელმწიფების მქონე პიროვნებასთან ურთიერთობის და ამ პიროვნებისადმი დამორჩილების მზადყოფნის შედეგად წარმოიქმნება. ღმერთთან ურთიერთობისას, ჩვენი მორჩილება არის ნებაყოფლობითი, სიყვარულით გამოწვეული ქმედება, რომელიც ჩვენს საქციელს მორალურ ვალდებულებებს შეუსაბამებს. ღმერთისადმი მორჩილება განსაზღვრული უნდა იყოს მისი მითითებებით, და არა ჩვენი მოსაზრებებითა და სურვილებით იმასთან დაკავშირებით, თუ როგორი უნდა იყოს ჩვენი მორჩილება. კაენის შემთხვევა თვალსაჩინო მაგალითია იმისა, თუ როგორ იქცევიან ადამიანები თავის შეხედულებისამებრ ნაცვლად იმისა, რომ შეასრულონ ღვთის ბრძანება. 
წაიკითხეთ 1იოან. 5:2, 3 და რომ. 1:5; 10:16, 17. რას გვასწავლის ეს მუხლები, რას ნიშნავს მორჩილება ქრისტიანისთვის, რომელიც გამოსყიდულია რწმენით და არა რჯულის საქმეებით? 
ჩვენ იმიტომ კი არ ვემორჩილებით, რომ ხსნა მოვიპოვოთ, ჩვენ ვემორჩილებით, რადგან უკვე დახსნილნი ვართ. მორჩილება არის ზნეობრივი მრწამსის პრაქტიკული დადასტურება. სამუელმა უთხრა საულს, “განა ისევე ეამება უფალს სრულადდასაწველნი და საკლავები, როგორც მოსმენა უფლის სიტყვისა? მოსმენა უკეთესია საკლავზე, მორჩილება ცხვრების ლურთებზე” (1მეფ. 15:22). 
რას გულისხმობდა სამუელი, როდესაც თქვა: “მოსმენა უკეთესია საკლავზე”? როგორ შეიძლება ეს მუხლი დაგვეხმაროს ქრისტიანებს, რომ ცრუ, იაფფასიანი სახარების მახეში არ გავებათ?

სანდო
წაიკითხეთ ლუკ. 16:10-12. რას გვასწავლის ეს მუხლები სანდოობის შესახებ? რატომ არის ეს თვისება მნიშვნელოვანი ერთგული მნისათვის?
სანდოობის ეს პრინციპი ბიბლიას სულ გასდევს. მაგალითად, ერთ-ერთ ისტორიაში ოთხ კარიბჭის მცველ ლევიანელ მეთაურს მიანდეს ძველი აღთქმის საწმიდრის დაცვა. უნდა დაეცვათ საგანძურებით სავსე ოთახები და გასაღები ჰქონოდათ ყოველ დილით კარის გასაღებად (1ნეშტ. 9:26, 27). მათ ეს მსახურება მინდობილი ჰქონდათ, რადგან სანდო ადამიანებად ითვლებოდნენ. 
სანდო ადამიანად ყოფნა კარგი მნის დამახასიათებელი ნიშან-თვისებაა. ეს იმას ნიშნავს, რომ სანდო მნეები ხვდებიან თავისი როლის ღრმა მნიშვნელობას; მათ იციან, რომ ღმერთი არის სანდო და მიზნად დაისახეს დაემსგავსონ მას (რჯლ. 32:4; 3მეფ. 8:56). 
სანდოობა გულისხმობს ხასიათის თვისებების მოწიფულ ნაკრებს. ეს არის ხასიათისა და კომპეტენციის უმაღლესი საფეხური, რომლის მიღწევაც ადამიანს დამკვირვებელთა თვალში შეუძლია. ღვთის ხასიათის არეკვლა ნიშნავს, რომ გააკეთებ იმას, რისი პირობაც მიეცი ადამიანს, მიუხედავად გარემოებისა ან ადამიანებისა, რომლებიც გაიძულებენ სხვანაირად მოიქცე (4მეფ. 12:15). 
დანიელი სანდო ადამიანად იყო აღიარებული ორ მსოფლიო მასშტაბის სამეფოს მონარქს შორის. სანდო მრჩევლის სახელი მთელი სიცოცხლის განმავლობაში გაყვა, როგორც ადამიანის, რომელიც მეფეებს უშიშრად უხსნიდა სიბრძნესა და სიმართლეს, რადიკალურად განსხვავდებოდა მატყუარა მკითხავ-მარჩიელებისგან და ჯადოქრებისგან. სანდოობა ზნეობრივი ეთიკის გვირგვინის შემადგენელი ძვირფასი ქვაა; თქვენს მორალურ პრინციპებს გამოხატავს უწმინდესი ფორმით. სანდო მნე წვრილმანებშიც ერთგულია. 
სხვები ამჩნევენ, რამდენად სანდო ადამიანები ვართ. ისინი პატივს გვცემენ და ჩვენზე არიან მონდობილი, რადგან იციან, რომ ადვილად ვერ შეგვარყევს სხვა ადამიანთა აზრები, ახირებები და პირფერობა. სანდოობა მიწიურ პასუხისმგებლობათა ყოველ ასპექტში ჩნდება და ამზადებს მყარ ნიადაგს ზეცისთვის. “ჩვენ უნდა ვიყოთ ქრისტეს სამეფოს პატიოსანი, სანდო ქვეშევრდომები, რათა მათ, ვინც მიწიერად ბრძენია, ჰქონდეთ უტყუარი წარმოდგენა ღვთის სასუფევლის მოქალაქეთა სიმდიდრის, სიკეთის, წყალობის, თავაზიანობისა და ზრდილობის შესახებ” (ელენ უაითი, მოწმობანი ეკლესიისთვის, ტ. 6. გვ. 190).  
გაიხსენეთ პიროვნება, ვისაც სანდო ადამიანად თვლით. რა შეგიძლიათ ამ პიროვნებისგან ისწავლოთ, რომ თქვენც უფრო სანდო ადამიანი გახდეთ?

შემდგომი გამოკვლევისთვის
კარგი მნის კიდევ ერთი დამახასიათებელი ნიშანი არის ინდივიდუალური ანგარიშვალდებულება. 
“ეშმაკის ჩანაფიქრში ყოველთვის იყო ხალხის გონება იესოდან ადამიანისკენ მიეპყრო და გაენადგურებინა ინდივიდუალური ანგარიშვალდებულება. ეშმაკის ეს გეგმა ჩავარდა, როდესაც მან განიზრახა ღვთის ძის შეცდენა; მაგრამ მეტ წარმატებას მიაღწია, როდესაც დაცემულ ადამიანებთან მივიდა” (ელენ უაითი, ადრეული ხელნაწერები, გვ. 213).
როდესაც ქრისტე ჩვენი ცხოვრების ცენტრშია, ჩვენ გახსნილი ვართ მისი წინამძღოლობისთვის. ამის შედეგად, რწმენა, ერთგულება, მორჩილება, სუფთა სინდისი, და ინდივიდუალური ანგარიშვალდებულება ჩვენს ცხოვრებაში გამოვლინდება. ამგვარად, როგორც მნეები, სრულქმნილები ვხდებით ღვთის ხელში (ფსალმ. 138:23, 24). 
ინდივიდუალური ანგარიშვალდებულება, არის არსებითი ბიბლიური პრინციპი. დედამიწაზე ყოფნისას, იესო პირადად იყო ანგარიშვალდებული მამის წინაშე (იოან. 8:28). ჩვენ ყოველ ფუჭ სიტყვაზე ვაგებთ პასუხს (მათ. 12:36). “ყველას, ვისაც მეტი მიეცა, მეტს მოსთხოვენ, და ვისაც მეტს მიანდობენ, მას მეტსაც მოჰკითხავენ” (ლუკ. 12:48). ინდივიდუალური ანგარიშვალდებულების უდიდესი საფრთხე ჩვენი პასუხისმგებლობის სხვაზე დაკისრების მცდელობაა. “გვახსოვდეს, რომ ის, რაც მოგვანდეს გასაცემად, არ არის ჩვენი საკუთრება. ჩვენი რომ ყოფილიყო, მაშინ შეგვეძლებოდა ჩვენი შეხედულებისამებრ განკარგვის უფლებამოსილებები მოგვეთხოვა; მაშინ ჩვენ შეგვეძლებოდა ჩვენი პასუხისმგებლობა სხვაზე გადაგვეტანა და ჩვენი მნეობაც მათზე დაგვეკისრა. მაგრამ ასეთი რამ ვერ მოხდება, რადგან უფალმა ყოველი ჩვენგანი ინდივიდუალურად მნეებად გაგვხადა” (ელენ უაითი, მოწმობანი ეკლესიისთვის, ტ. 7, გვ. 177).
კითხვები მსჯელობისათვის:
1.	შეხედეთ ყველა სხვადასხვაგვარ ნიშან-თვისებას, რომელიც ამ კვირაში განვიხილეთ: ინივიდუალური ანგარიშვალდებულება, სანდოობა, მორჩილება, ერთგულება, სუფთა სინდისი და პატიოსნება. როგორ უკავშირდება ეს თვისებები ერთმანეთს? ერთ სფეროში სისუსტე როგორ გამოიწვევს დანარჩენ სფეროებში შესუსტებას? ან ერთ სფეროში მტკიცე მიდევნება გამოიწვევს სხვა სფეროებში ერთგულებას?
2.	უფრო მეტი იფიქრეთ, სახარების დაპირებები როგორ შეიძლება დაეხმაროს, მათ, ვისაც სინდისი ქენჯნის? რომელ ბიბლიურ აღთქმებს შეუძლიათ დაეყრდნონ? 
3.	“ერთგულების” კონცეფციას თავისთავად კარგ რამედ ვთვლით. მაგრამ მართლაც ყოველთვის კარგია? რა შემთხვევაშია შესაძლებელი, რომ იყო ერთგული რაღაცის ან ვიღაცის რაც არ არის კარგი? მაშინ რატომ უნდა იყოს ერთგულების ცნება გაგებული გარკვეულ კონტექსტში, რათა დავინახოთ ეს ერთგულება კარგია თუ ცუდი? 

პატიოსნება ღმერთთან ურთიერთობისას
გამოსაკვლევად შემოთავაზებული ბიბლიური მუხლები: ლუკ. 16:10, ლევ. 27:30, დაბ. 22:1-12, ებრ. 12:2, ლუკ. 11:42, ებრ. 7:2-10, ნეემ. 13. 
სამახსოვრო მუხლი: “ხოლო კარგ მიწაზე დაცვენილნი ისინი არიან, ვინც კეთილი და წრფელი გულით ისმენენ სიტყვას, იცავენ და მოთმინებით იძლევიან ნაყოფს” (ლუკ. 8:15). 
რა არის პატიოსანი გული და როგორ იჩენს იგი თავს? თანამედროვე კულტურა პატიოსნებას განიხილავს ბუნდოვან, შედარებით ეთიკად; ადამიანების უმრავლესობა დრო და დრო არაკეთილსინდისიერად იქცევა და ფიქრობს, რომ ასე მოქცევა იქამდეა შესაძლებელი, სანამ დიდად არ არღვევს კანონს. ასევე გარკვეული გარემოებანი, როგორც ამბობენ, ამართლებს ზოგიერთ უპატიოსნო საქციელს. 
სიმართლე და პატიოსნება ერთმანეთის გვერდიგვერდაა ყოველთვის. არ დავბადებულვართ პატიოსნებისკენ მიდრეკილებით; პატიოსნება ისწავლება და არის მნის ზნეობის საფუძველში. 
კარგია, როდესაც პატიოსნად ვიქცევით. მაგალითად, არასდროს ვწუხთ, რომ გამოგვიჭერენ ტყუილში, რომელიც შემდეგ რაღაცნაირად უნდა შევნიღბოთ. ამ და სხვა მრავალი მიზეზის გამო, პატიოსნება არის ხასიათის ძალიან მნიშვნელოვანი თვისება, განსაკუთრებით რთულ პირობებში, როდესაც საცდურს ადვილად შეუძლია ჩვენი წარმართვა არაკეთილსინდისიერებისკენ. 
ამ კვირაში მეათედის ჭრილში განვიხილავთ პატიოსნების სულიერ მნიშვნელობასა და დავინახავთ რატომ არის მეათედი ასე სასიცოცხლოდ მნიშვნელოვანი მნისა და მნეობისათვის. 

პატიოსნების საკითხი
ერთი, რაც საერთო გვაქვს, არავის გვიყვარს უპატიოსნო საქციელი. განსაკუთრებით, მაშინ არ გვიყვარს, როცა სხვაში იჩენს თავს. ადვილი არ არის ჩვენში მისი დანახვა, მაგრამ როდესაც მაინც ვხედავთ, ვცდილობთ გავამართლოთ ჩვენი ქმედება და არც ისე ცუდ საქციელად წარმოვაჩინოთ. ჩვენ ვამბობთ: “ამაში არაფერია ცუდი, პატარა უპატიოსნო საქციელი არაფერს ნიშნავს”. ჩვენ შეგვიძლია საკუთარი თავიც კი მოვატყუოთ, მაგრამ ვერასოდეს მოვატყუებთ ღმერთს. 
“უპატიოსნობა ვლინდება ყველგან ჩვენს რიგებში და ეს არის ნელთბილი მდგომარეობის მიზეზი მრავალი ადამიანისა, ვინც აცხადებს, რომ ჭეშმარიტება სწამთ. ისინი არ არიან ქრისტესთან დაკავშირებულნი და ატყუებენ თავიანთ სულებს” (ელენ უაითი, მოწმობანი ეკლესიისთვის, ტ. 4, გვ. 310). 
წაიკითხეთ ლუკ. 16:10. იესოს მიერ ნახსენები, რომელი პრინციპები დაგვეხმარება გავიგოთ, რამდენად მნიშვნელოვანია პატიოსნება “მცირედშიც კი”? 
ღმერთმა იცის რა ადვილად შეგვიძლია არაკეთილსინდისიერად მოვიქცეთ, განსაკუთრებით მაშინ, როცა საქმე ჩვენს საკუთრებას ეხება. ამიტომ მან მოგვცა უპატიოსნობისა და ეგოიზმის საწინააღმდეგო “ვაქცინა” მატერიალური რესურსების მართვის სფეროში.
წაიკითხეთ ლევ. 27:30 და მალ. 3:8. რას გვასწავლის ეს მუხლები და როგორ გვეხმარება პატიოსნად დარჩენაში? 
“[ღვთის მცნება] არ მოგვიწოდებს მადლიერების ან გულუხვობისკენ. საქმე ნამდვილ პატიოსნებას ეხება. მეათედი არის უფლის; იგი ითხოვს დავუბრუნოთ მას ის, რაც მას ეკუთვნის… თუკი პატიოსნება საქმიან ცხოვრებაში მნიშვნელოვან პრინციპს წარმოადგენს, ნუთუ არ უნდა ვიყოთ პატიოსანნი ღმერთთან დამოკიდებულებაში?” - ელენ უაითი, განათლება, გვ. 138, 139.
მეათედის დაბრუნება როგორ გეხმარებათ გახსოვდეთ, ვინ არის ყოველივეს მფლობელი? რატომ არის ასე მნიშვნელოვანი არ დაგვავიწყდეს ვინ არის მთელი ჩვენი საკუთრების ბატონი?

რწმენით ცხოვრება
წაიკითხეთ დაბ. 22:1-12. რას გვეუბნება ეს ისტორია აბრაამის რწმენის რეალობაზე? 
რწმენით ცხოვრება არ არის ერთჯერადი ცხოვრებისეული მოვლენა. ერთხელ ძლიერად გამოხატული რწმენა ჯერ კიდევ არ ამტკიცებს, რომ ჩვენ ნამდვილად ვართ ერთგული და პატიოსანი ქრისტიანები, რომლებიც ვცხოვრობთ მადლით და დაცულნი ვართ ქრისტეს სისხლით. 
მაგალითად, დღევანდელი რელიგიური სამყარო ათასწლეულების გასვლის შემდეგაც გაოცებულია აბრაამის რწმენით, რომელიც მორიას მთაზე ისააკთან ერთად გამოავლინა (იხ. დაბ. 22). და მაინც, აბრაამის მხრიდან რწმენის ამ მოქმედებას წინაისტორია გააჩნდა. წარსულში გამოვლენილი ერთგულება და მორჩილება დაეხმარა მას, რომ მოქცეულიყო ისე, როგორც მოიქცა. ამ ამბავამდე უფრო ხშირად ორგულობა რომ გამოეჩინა, ვერასდროს ვერ ჩააბარებდა ამ გამოცდას, ისე, როგორც მან შეძლო. ეჭვი არ უნდა შეგვეპაროს, რომ ადამიანმა, ვინც ასეთი რწმენა გამოიჩინა, ამ მოვლენის შემდეგაც ამ რწმენით გააგრძელა ცხოვრება. 
საქმე ისაა, რომ მნის რწმენა არ არის ერთჯერადი აქტი. დროთა განმავლობაში რწმენა ან გაღრმავდება და გაძლიერდება, ან უფრო ზედაპირული და სუსტი გახდება, ყველაფერი კი დამოკიდებულია იმაზე, რამდენად იწვრთნება ადამიანი თავის რწმენაში.
წაიკითხეთ ებრ. 12:2. რას გვეუბნება ეს მუხლი ჩვენი რწმენის წყაროზე და როგორ არის შესაძლებელი გვქონდეს ეს რწმენა?
ერთგული მნის ერთადერთი წყარო არის “შევხედოთ რწმენის მიზეზსა და სრულმყოფელს – იესოს, რომელმაც მისთვის შეთავაზებული სიხარულის ნაცვლად დაითმინა ჯვარი, უგულებელყო სირცხვილი და ღვთის ტახტის მარჯვნივ დაჯდა” (ებრ. 12:2). სიტყვა “სრულმყოფელი” ახალ აღთქმაში მხოლოდ აქ არის გამოყენებული. ეს იმას ნიშნავს, რომ იესოს სურს ჩვენმა რწმენამ მოწიფულობასა და სრულყოფას მიაღწიოს (ებრ. 6:1, 2). ასე რომ რწმენით ცხოვრება არის მოქმედი გამოცდილება: ის იზრდება, მწიფდება და ვითარდება.
რა გზით გაიზარდა და მომწიფდა თქვენი რწმენა? ან თუ განიცადა საერთოდ განვითარება?

რწმენის დადასტურება
როგორც გუშინდელ თემაში შევამჩნიეთ, რწმენა არის პროცესი, დინამიური გამოცდილება, რომელიც იდეალში იზრდება და მწიფდება. და ერთ-ერთი გზა, რომლითაც ღმერთი “სრულყოფს” ჩვენს რწმენას და ავითარებს მას, არის მეათედი. სწორად რომ გავიგოთ, მეათედის დაბრუნება არ არის მეკანონეობა; როდესაც მეათედს ვაბრუნებთ ჩვენ არ ვცდილობთ დავიმსახუროთ ზეცაში მოხვედრის უფლება. მეათედის დაბრუნება არის რწმენის დადასტურება. ეს არის ჩვენი რეალური რწმენის გარეგნული, ხილვადი, პირადი გამოხატულება. 
ბოლოს და ბოლოს, ყველას შეუძლია განაცხადოს, რომ ღმერთის სწამს და იესოსიც სჯერა. როგორც ვიცით, “ეშმაკებსაც სწამთ იგი და თრთიან” (იაკ. 2:19). მაგრამ თქვენი შემოსავლიდან 10 პროცენტის მოკლება და ღმერთისთვის დაბრუნება? ეს არის რწმენის ქმედება. 
წაიკითხეთ ლუკ. 11:42. რას გულისხმობს იესო, როდესაც ამბობს, რომ მეათედს გვერდი არ უნდა ავუქციოთ? როგორ უკავშირდება მეათედი იმას, “რაც უფრო მთავარია რჯულში”? 
მეათედის დაბრუნება არის ღმერთზე დამოკიდებულებისა და რწმენის გამოხატულება, რომ ქრისტე არის ჩვენი გამომსყიდველი. ეს არის აღიარება, რომ ჩვენ უკვე გვაკურთხეს “ყოველგვარი სულიერი კურთხევით ცათა შინა” (ეფეს. 1:3) და უფრო მეტითაც. 
წაიკითხეთ დაბ. 28:14-22. რა იყო იაკობის პასუხი ღვთის დაპირებაზე? 
“ღვთის გეგმა მეათედის სისტემის შესახებ არის მშვენიერი თავისი სიმარტივითა და თანასწორობით. ყველა უნდა ჩაეჭიდოს რწმენით და მხნეობით, რადგან ღვთიურია მისი საწყისი. მასშია გაერთიანებული სიმარტივე და სარგებლიანობა, არ საჭიროებს სიღრმისეულ შესწავლას იმისათვის, რომ გავაცნობიეროთ და შევასრულოთ. ყველამ შეიძლება იგრძნოს, რომ მონაწილეობას იღებს გამოსყიდვის დიად საქმეში. ნებისმიერი ადამიანი შეიძლება გახდეს ღვთის საგანძურის დამცველი და იყოს პასუხისმგებელი მის გონივრულ გამოყენებაზე” (ელენ უაითი, რჩევები მნეობის შესახებ, გვ. 73).
რა სახის სულიერი კურთხევები მიიღეთ მეათედის დაბრუნების შედეგად? როგორ უწყობს ხელს თქვენი რწმენის ზრდას მეათედის დაბრუნება?

მეათედი წმიდაა ღვთისთვის
ჩვენ ხშირად ვამბობთ, რომ მეათედს ვუბრუნებთ ღმერთს, მაგრამ როგორ ვუბრუნებთ ღმერთს იმას, რაც უკვე მას ეკუთვნის?
წაიკითხეთ ლევ. 27:30.  მეათედთან დაკავშირებით რომელი ორი პირობა არის ამ მუხლში მოცემული? 
“მეათედი ეკუთვნის ღმერთს და ამიტომ წმიდაა. იგი არ ხდება წმიდა ფიცის ან მიძღვნის აქტის შედეგად. უბრალოდ, ის თავისთავად, თავისი ბუნებით არის წმიდა; ის ეკუთვნის უფალს. ღმერთის გარდა არავის არ აქვს უფლება მასზე. არავის არ შეუძლია მისი მიძღვნა ღმერთისთვის, რადგან ის არასდროს არ წარმოადგენს ვინმეს საკუთრების ნაწილს” (ანხელ მანუელ როდრიგეს, მნეობის საფუძვლები, გვ. 52). 
ჩვენ არ ვხდით მეათედს წმიდას; ღმერთი ხდის მისი დანიშნულებისამებრ. მას აქვს ეს უფლება. როგორც მნეები, ღმერთს მის კუთვნილებას ვუბრუნებთ. მეათედი გარკვეული მიზნისთვის მიგვაქვს ღმერთთან. სხვა მიზნებისთვის გამოყენება არაკეთილსინდისიერია. წმიდა მეათედის დაბრუნების ჩვევა, არასდროს არ უნდა დაირღვეს. 
წაიკითხეთ ებრ. 7:2-10. პავლეს მსჯელობა აბრაამის მეათედის შესახებ, რომელიც მელქისედეკს მისცა, როგორ გამოხატავს მეათედის უფრო ღრმა მნიშვნელობას? სინამდვილეში ვის უბრუნებდა აბრაამი მეათედს? 
როგორც შაბათია წმიდა, ასევე მეათედი არის წმიდა. სიტყვა “წმიდა” ნიშნავს “გამოყოფილი საღმრთო გამოყენებისთვის”. შაბათი და მეათედი ამ მხრივ დაკავშირებულია ერთმანეთთან. ჩვენ გამოვყოფთ მეშვიდე დღეს საღვთოდ, წმიდად; ჩვენ გამოვყოფთ მეათედს, როგორც ღვთის წმიდა საკუთრებას. 
“ღმერთმა აკურთხა მეშვიდე დღე. დროის ეს განსაკუთრებული მონაკვეთი, რომელიც ღმერთმა რელიგიური თაყვანისცემისთვის გამოყო, ისეთივე წმიდაა, როგორც თავიდანვე, როდესაც შემოქმედმა წმიდაჰყო იგი.
მსგავსად ამისა, ჩვენი შემოსავლის მეათედი წმიდაა უფლისთვის. ახალ აღთქმაში არ არის განმეორებით დაწესებული კანონი მეათედის შესახებ, ისევე როგორც შაბათის შესახებ; რადგან მათი მოქმედების გაგრძელება ნაგულისხმევია და ღრმა სულიერი მნიშვნელობა ახსნილია... მაშინ როდესაც ღმერთს ერთგულად ვუთმობთ მის მიერ გამოყოფილ დროს, ნუთუ არ უნდა დავუბრუნოთ ჩვენი საშუალებების ნაწილი, რომელსაც ითხოვს?” (ელენ უაითი, რჩევები მნეობის შესახებ, გვ. 66). 
რა შეგიძლიათ გააკეთოთ, რომ თქვენს გულებსა და გონებაში ყოველთვის გახსოვდეთ, რომ მეათედი არის უდაოდ “წმიდა”?

აღორძინება, გარდაქმნა და მეათედის დაბრუნება
იეხიზკიაჰუს ხანგრძლივი მმართველობა იუდას ტომისთვის უმაღლეს მიღწევად განიხილება. დავითისა და სოლომონის შემდეგ ისრაელს არ გამოუცდია ასეთი დიდი კურთხევა. 2ნეშტ. 29-31-ში ჩაწერილია იეხიზკიაჰუს აღორძინება და გარდაქმნა: “სწორს აკეთებდა უფლის თვალში” (2ნეშტ. 29:2). “ასე აღდგა უფლის სახლის სამსახური” (2ნეშტ. 29:35). იცავდნენ პასექს (2ნეშტ. 30:5). “ისეთი დიდი სიხარული სუფევდა იერუსალიმში” (2ნეშტ. 30:26). წარმართთა სვეტები, აშერები, გორაკები და სამსხვერპლოები დალეწეს (2ნეშტ. 31:1). მოხდა გულის მკვეთრი აღორძინება და ჩვევების გარდაქმნა, რამაც შედეგად წარმოშვა მეათედებისა და შემოწირულობების სიუხვე (2ნეშტ. 31:4, 5, 12). 
ნეემია აღორძინების, გარდაქმნის და მეათედის დაბრუნების სხვა მაგალითს იძლევა. წაიკითხეთ ნეემ. 9:2, 3. რას ნიშნავს გულის აღორძინება? წაიკითხეთ ნეემ. 13. მას შემდეგ რაც ნეემიამ ცვლილებები შეიტანა “ღვთის სახლში” (ნეემ. 13:4), რა მოიტანა იუდას ხალხმა (ნეემ. 13:12)? 
“აღორძინება და გარდაქმნა ორი ურთიერთგანსხვავებული რამაა. აღორძინება სულიერი ცხოვრების განახლებას, გულისა და გონების შესაძლებლობების გამოვლინებაა და სულიერი სიკვდილისგან აღდგომას ნიშნავს. გარდაქმნა კი რეორგანიზაციას, იდეებისა და თეორიების, ჩვევებისა და ქმედებების შეცვლას ნიშნავს” (ელენ უაითი, ქრისტიანული მსახურება, გვ. 42).
ურთიერთკავშირი აღორძინებას, გარდაქმნასა და მეათედის დაბრუნებას შორის ავტომატურია. მეათედის დაბრუნების გარეშე აღორძინება და გარდაქმნა ნელთბილია, თუკი საერთოდ შეიძლება ამას აღორძინება ვუწოდოთ. ძალიან ხშირად ქრისტიანები უმოქმედოდ ვდგავართ განზე, მაშინ როდესაც აქტიურად უნდა ვიყოთ ჩართულნი უფლისადმი მსახურებაში. აღორძინება და გარდაქმნა მოითხოვს მიძღვნას, ვალდებულების აღებას, მეათედის დაბრუნება კი ამ ვალდებულების ნაწილია. თუკი ღმერთს არ ვუბრუნებთ იმას, რასაც ის გვთხოვს, არ უნდა გვქონდეს მოლოდინი, რომ გვიპასუხებს იმაზე, რასაც ჩვენ ვთხოვთ. 
აღორძინება და გარდაქმნა ეკლესიაში ხდება და არა მის გარეთ (ფსალმ. 84:5). ღმერთს უნდა ვევედროთ აღორძინებისათვის (ფსალმ. 79:18) და გარდაქმნისთვის, რათა ვაკეთოთ “პირვანდელი საქმეები” (გამოცხ. 2:5). გარდაქმნა უნდა მოხდეს იმაში, თუ რას ვიცავთ და რას ვუბრუნებთ ღმერთს. 
გარდაქმნას იწვევს არა ქმედება, არამედ გონების გადაწყვეტილება და ემოციები, რომლებიც ცხადჰყოფენ მოტივსა და მიძღვნას. შედეგად გვექნება გაძლიერებული რწმენა, მტკიცე სულიერი ხედვა და განახლებული პატიოსნება. 

პარასკევი                                                                                                    16 თებერვალი
შემდგომი  გამოკვლევისთვის
ღმერთია ინიციატორი ბიბლიაში მოცემული აღთქმებისა და პასუხისმგებლობა აიღო, რომ ხალხს ამ აღთქმებისკენ წაუძღვეს (ებრ. 8:10). მისი აღთქმები არის მადლის, სიყვარულისა და ჩვენი გადარჩენის სურვილის გამოხატულება. 
ღმერთთან აღთქმა ბევრ რამეს შეიცავს: ღმერთს, მიმღებს, აღთქმის პირობებს, ორივე მხარის მიერ ვალდებულების აღებას, სასჯელის განსაზღვრას აღთქმის დარღვევისთვის და განზრახულ შედეგებს ან სასურველ გამოსავალს. მეათედის დაბრუნების ეს პირობები მალ. 3:9, 10-შია გამოხატული. ეს მუხლები იმეორებენ განსაკუთრებულ აღთქმას ღმერთსა და მის მნეებს შორის. როდესაც ასეთ აღთქმაში ვიღებთ მონაწილეობას, ჩვენ წინააღმდეგი ვართ სამომხმარებლო იდეოლოგიისა და ვადასტურებთ, რომ რაღაც კარგი შეიძლება გამოვიდეს მოქცეული ცოდვილი ადამიანის გულიდან. 
“დაკეტილი, ეგოისტური სული ხელს უშლის ადამიანს ღმერთს თავისი კუთვნილი დაუბრუნოს. უფალმა ადამიანთან განსაკუთრებული აღთქმა დადო: თუკი ადამიანი ღვთის სამეფოს მოახლოებისთვის რეგულარულად გამოყოფს ნაწილს თავისი თანხებიდან, უფალი უხვად აკურთხებს მას ისე, რომ ადგილიც კი აღარ დარჩება მისი საჩუქრების მისაღებად. მაგრამ თუკი ადამიანი მალავს ღვთის კუთვნილებას, უფალი ნათლად აცხადებს, რომ  “წყევლით ხართ დაწყევლილნი” (ელენ უაითი, რჩევები მნეობის შესახებ, გვ. 77). 
ღმერთთან აღთქმაში ცხოვრებას თავისი პასუხისმგებლობა აქვს. ჩვენ მოგვწონს აღთქმის დაპირებები, მაგრამ არ მოგვწონს მისი ბრძანებები და ვალდებულებები. და მაინც, აღთქმა ამ შემთხვევაში არის ორმხრივი შეთანხმება და მეათედის დაბრუნება არის აღთქმის თანახმად ცხოვრების ერთ-ერთი ნაწილი. 
შეკითხვები მსჯელობისათვის:
1.	რატომ არის მეათედის დაბრუნება რწმენის მნიშვნელოვანი გამოხატვა ჩვენი მხრიდან?
2.	რა შეგიძლიათ უთხრათ ადამიანს, ვინც გეუბნებათ: “არ მაქვს საშუალება მეათედი დავაბრუნო”? როგორ შეგიძლიათ დაეხმაროთ ადამიანს ასეთ სიტუაციაში? სიტყვების გარდა, კიდევ რა შეგიძლიათ გააკეთოთ მისთვის?
3.	ოთხშაბათის თემაში დასმული იყო შეკითხვა: “რა შეგიძლიათ გააკეთოთ, რომ თქვენს გულებსა და გონებაში ყოველთვის გახსოვდეთ, რომ მეათედი არის უდაოდ “წმიდა”? როგორია თქვენი პასუხი? ის ფაქტი, რომ მეათედი წმიდაა, რა გავლენას ახდენს თქვენზე მეათედის დაბრუნების საკითხში?

გაკვეთილი 8								17 - 23 თებერვალი
მეათედის ზეგავლენა
გამოსაკვლევად შემოთავაზებული ბიბლიური მუხლები: მარკ. 16:15; 1პეტ. 3:8, 9; 1კორ. 9:14; რომ. 3:19-24.
სამახსოვრო მუხლი: “ნუთუ არ იცით, რომ წმიდათა მსახურნი ტაძრისაგან ჭამენ? ხოლო სამსხვერპლოს მსახურნი მსხვერპლიდან იღებენ წილს? ასევე უფალმა დააწესა სახარების მქადაგებლებს სახარებისგან ცხოვრება” (1კორ. 9:13, 14). 
როგორც გასულ კვირაში დავინახეთ, მეათედის დაბრუნება რწმენის მნიშვნელოვანი გამოხატულებაა. ეს არის ჩვენი მრწამსის ქმედითობის გამოვლინების ან გამოცდის ერთ-ერთი გზა. “საკუთარი თავი გამოსცადეთ, თუ ხართ რწმენაში. საკუთარი თავი გამოარკვიეთ. ნუთუ არ იცნობთ საკუთარ თავს, რომ თქვენშია იესო ქრისტე? თუ არა და, მაშ, გამოცდას ვერ უძლებთ” (2კორ. 13:5). 
მეათედი პირველად მოხსენიებულია ბიბლიურ ისტორიაში, როდესაც აბრაამმა მეათედი მიუტანა მელქისედეკს (დაბ.14:18-20; ებრ. 7:4). ლევიანებიც მეათედის ხარჯზე ცხოვრობდნენ (2ნეშტ. 31:4-10). დღესდღეობით მეათედი სახარების გავრცელებას უზრუნველყოფს. თუკი სწორად გვესმის, მეათედის დაბრუნება არის ჩვენი ღმერთთან ურთიერთობის სულიერი საზომი. 
მეათედის გავლენა, გამოყენება, მნიშვნელობა და მისი განაწილების მეთოდი - ყველაფერი ეს განკუთვნილია ჩვენი სულიერი ზრდისთვის, ღვთის საქმის მხარდაჭერისა და სახარების ქადაგებისთვის. ეს არის ღვთის გეგმა და ითვლება პირველ ნაბიჯად, რომელიც ერთგულმა მნემ უნდა გადადგას. 
ამ კვირაში განვაგრძობთ მეათედის საკითხის შესწავლას, განვიხილავთ მისი განაწილების პრინციპებს, თუ რას ნიშნავს ის სხვებისთვის და რა გავლენა აქვს ჩვენს სულიერ ცხოვრებაზე. 

კვირა                                                                                                                              18 თებერვალი
ერთად ჩვენ ვაფინანსებთ მისიას
იესო მოგვიწოდებს “უქადაგეთ სახარება” (მარკ. 16:15) და “მოიმოწაფეთ... ასწავლეთ მათ ყოველივეს დაცვა” (მათ. 28:19, 20). ამგვარად, ღმერთს სურს ჩაგვრთოს დედამიწაზე ყველაზე მნიშვნელოვან საქმეში: ხალხის იესოსთან მოყვანაში. ღვთის მიერ ჩვენთვის მონდობილი სახსრებიდან ამ მისიის დაფინანსება არის მნის პასუხისმგებლობა. ამ მსახურებაში მონაწილეობა აძლიერებს პირადი პასუხისმგებლობის გრძნობას სხვებისათვის ქრისტეს გაცნობის საქმეში. ყოველმა მოწაფემ, მნემ და მუშაკმა უნდა მოიტანოს მთლიანი მეათედი ამ წმიდა საქმისთვის. ჩვენ უნდა ვილოცოთ ერთობისთვის, რათა ვიყოთ ერთგულნი მისიის დაფინანსებაში. მისიის წარმატება კი განამტკიცებს ჩვენს ერთობას რწმენაში.
რომელი ფინანსური გეგმა მოიწონა ღმერთმა ამ მისიის განხორციელებისთვის? რას ნიშნავს “მთელი მეათედი”? (მალ. 3:10) რას ნიშნავს “იყოს საზრდო ჩემს სახლში”? (მალ. 3:10). 
როგორც ვიხილეთ, ხალხს მეათედი მოჰქონდა აბრაამისა და იაკობის დღეებიდან მოყოლებული (დაბ. 14:20, 28:22) და ალბათ მანამდეც. მეათედი არის ღვთის ეკლესიის დაფინანსების სისტემის ნაწილი. ეს არის დაფინანსების ყველაზე დიდებული წყარო და ყველაზე სამართლიანი მეთოდი ქრისტეს მისიის შესრულებისათვის. 
დღევანდელ კულტურებში, ქრისტიანთა უმრავლესობა შედარებით ცოტას სწირავს ღვთის მისიის დასაფინანსებლად. ყოველ ქრისტიანს მეათედი პატიოსნად რომ დაებრუნებინა, შედეგი იქნებოდა “თითქმის წარმოუდგენელი, უბრალოდ განსაცვიფრებელი, ჩაუწვდომელი” (ჩჰრისტიან შმიტჰ ანდ Mიცჰაელ O. Eმერსონ, Pასსინგ ტჰე Pლატე, პ. 27). 
ღმერთს ყველა დროში ჰყავდა ადამიანები, რომლებიც მზად იყვნენ გაეღოთ ფინანსები ღვთის მისიისთვის. ყოველ ჩვენგანს აკისრია პასუხისმგებლობა ერთად ვიშრომოთ ამ გლობალური მიზნის დასაფინანსებლად. არ შეგვიძლია ჩვენ თავს ნება მივცეთ ვიყოთ არაორგანიზებული, უდარდელი და არამუდმივი მისიის დაფინანსებასთან დაკავშირებით. ჩვენი გამოწვევა ბევრად უფრო დიდია, ვიდრე იმ დროს, როდესაც ხალხმა და ლევიანებმა უთხრეს ნეემიას: “არ მივატოვებთ ჩვენი ღვთის სახლს” (ნეემ. 10:39), და უფრო მეტად შიშის მომგვრელი, ვიდრე ის, რომელიც ჰქონდათ მორწმუნეებს 1800-იან წლებში. დღეს ეკლესიის წევრები და მსახურები სულიერად უნდა გაერთიანდნენ და ერთმანეთთან ითანამშრომლონ ფინანსურ საკითხებში, რათა შეძლონ გლობალური ამოცანების გადაჭრა და მისიის უზრუნველყოფა. 
დაფიქრდით მსოფლიოში ადვენტისტური მისიის უზარმაზარი მოცულობის შესახებ (იხ. გამოცხ. 14:6,7). როგორ უნდა გვესმოდეს ყოველ ჩვენგანს თავისი პასუხისმგებლობა ამ საქმის დაფინანსებაში დახმარების გაწევასთან დაკავშირებით? 

ორშაბათი                                                                                                   19 თებერვალი
ღვთის კურთხევები
მალ. 3:10-ში ღმერთი უდიდეს კურთხევებს პირდება იმ ადამიანებს, რომლებსაც ერთგულად მოაქვთ მეათედი ღმერთთან. და მაინც, ღვთის კურთხევები მრავალმხრივია. თუ კურთხევას მხოლოდ მატერიალური ქონების დაგროვებაში ვხედავთ, მაშინ ვერ ვაცნობიერებთ ღვთიური კურთხევების არსს. 
მალაქიაში საუბარი მიდის როგორც მატერიალურ, ისე სულიერ კურთხევებზე. ღვთის კურთხევების აზრი მჟღავნდება ხსნაში, ბედნიერებაში, სულიერ სიმშვიდეში და იმის გაცნობიერებაში, რომ ღმერთი ყოველთვის საუკეთესოს აკეთებს ჩვენთვის. ასევე, როდესაც ღვთისგან კურთხეულნი ვართ, ვალდებული ვართ ეს კურთხევა ნაკლებად წარმატებულებს გავუზიაროთ. ჩვენ გვაკურთხეს, რათა სხვები იყონ კურთხეული. დიახ, ჩვენი მეშვეობით ღმერთს ძალუძს სხვაგანაც განავრცოს თავის კურთხევა.
წაიკითხეთ 1პეტ. 3:8, 9. პეტრეს სიტყვების თანახმად, როგორ უნდა გავუზიაროთ მიღებული კურთხევები სხვა ადამიანებს? 
მეათედის დაბრუნება ორმაგ კურთხევას გვანიჭებს. ჩვენ ვღებულობთ კურთხევებს და კურთხევის მომტანი ვართ სხვებისთვის. შეგვიძლია გავცეთ იქიდან, რაც მივიღეთ. ღვთის კურთხევა ჩვენში აღწევს და ჩვენით სხვებში. “მიეცით და თქვენც მოგეცემათ... რომელი საწყაოთიც მიუწყავთ, იმავეთი მოგეწყვებათ” (ლუკ. 6:38). 
წაიკითხეთ საქ. 20:35. აქ გადმოცემული პრინციპი როგორ მიესადაგება მეათედის დაბრუნებას? 
მეათედის მოტანის წყალობით ჩვენ ვღებულობთ ყველაზე დიდ კურთხევას - ვსწავლობთ მივენდოთ ღმერთს (იერ. 17:7). “მეათედის დაბრუნების განსაკუთრებული სისტემა დაფუძნებულ იქნა პრინციპზე, რომელიც ისეთივე მარადიულია, როგორც ღვთის კანონი. მეათედის დაბრუნების სისტემა კურთხევა იყო ებრაელებისთვის, სხვაგვარად ღმერთი არ დაუდგენდა. ის ასევე კურთხევა იქნება მათთვისაც, ვინც ამ წესს დაიცავს ჟამის აღსასრულამდე. ჩვენმა ზეციერმა მამამ დააწესა რეგულარული ქველმოქმედების სისტემა არა საკუთარი თავის გასამდიდრებლად, არამედ იმისათვის, რომ ადამიანს მისცეს უდიდესი კურთხევა. უფალი ხედავდა, რომ ეს მადლიანი სისტემა ძალიან სჭირდებოდა ადამიანს” (ელენ უაითი, მოწმობანი ეკლესიისთვის, ტ. 3. გვ. 404, 405). 
გაიხსენეთ ის მომენტები, როდესაც ღვთის კურთხევა მიიღეთ სხვა ადამიანის თქვენს მიმართ მსახურების წყალობით. როგორ გააკეთებდით იგივეს სხვებისთვის? 

მეათედის დანიშნულება
პავლე ტიმოთეს წერს: “‘პირს ნუ აუკრავ ხარს ლეწვისას’, და კიდევ ‘მშრომელი ღირსია თავისი საზღაურისა’” (1ტიმ. 5:18). მას მოსეს სიტყვები მოყავს მეორე რჯულის 25:4-დან ხართან დაკავშირებით და იესოს სიტყვები ლუკას 10:7-დან მშრომელთან დაკავშირებით. ხართან დაკავშირებული ფრაზა არის ანდაზა და ნიშნავს, რომ ხარი მუშაობისას იმსახურებს იმის ჭამას, რასაც თვითონ ლეწავს. ამგვარად მეორე ანდაზაც ნიშნავს იმას, რომ მიძღვნილი მშრომელები, რომლებიც სახარებას ქადაგებენ, უნდა დაჯილდოვდნენ საზღაურით.
ღმერთი ქმნის სისტემებს და მოქმედებს მათში. მან შექმნა ვარსკვლავთა სისტემები, ეკოსისტემები, მომნელებელი სისტემები, ნერვული სისტემები და მრავალი სხვა. მეათედის დაბრუნების სისტემა განკუთვნილი იყო ლევიანთა დასახმარებლად (რიცხ. 18:26)  და კარავზე ზრუნვისთვის. დღეს ლევიანთა ფუნქციას ასრულებენ ის ადამიანები, რომლებმაც თავიანთი სიცოცხლე ღვთის სახარების ქადაგებას მიუძღვნეს. მეათედის დაბრუნება უფლის მიერ არჩეული საშუალებაა ღვთისმსახურების მხარდასაჭერად. მეათედის დაბრუნების სისტემა გამოიყენებოდა ხსნის მთელი ისტორიის განმავლობაში. ასეთი მუშაკების მეათედით მხარდაჭერა განკუთვნილია ღვთის საქმის წინსვლისთვის. 
რას გულისხმობს პავლე და რა პრაქტიკული მნიშვნელობა აქვს მის სიტყვებს: “ასევე უფალმა დაუწესა სახარების მქადაგებლებს სახარებისაგან ცხოვრება” (1კორ. 9:14)? რას გვეუბნება 2კორ. 11:7-10 სახარების მქადაგებელთა ფინანსური ხელშწყობის აუცილებლობაზე? 

როდესაც პავლემ თქვა: “სხვა ეკლესიებს ვართმევდი, ვიღებდი მათგან ქირას, რათა თქვენ მოგმსახურებოდით” (2 კორ. 11:8), ირონიულად ამბობდა, რომ ღარიბი მაკედონიის ეკლესიისგან იღებდა ჯამაგირს, როდესაც მდიდარ კორინთოს ეკლესიას ემსახურებოდა. დედაარსი იმისა, რასაც ის კორინთელთა ეკლესიას ასწავლის იყო ასეთი: ვინც ქადაგებს სახარებას, ის იმსახურებს საზღაურს. 
მეათედი კონკრეტული მიზნისთვის უნდა გამოიყენებოდეს და სულ ასე უნდა იყოს. “მეათედი გამოყოფილია განსაკუთრებული გამოყენებისთვის. არ უნდა ვიფიქროთ, რომ ეს ღარიბთა დახმარების ფონდია. იგი განკუთვნილია მათ მხარდასაჭერად, ვისაც ღვთის უწყება წუთისოფელში მიაქვს; და ის არასდროს არ უნდა გამოიყენებოდეს რაიმე სხვა დანიშნულებისთვის” (ელენ უაითი, რჩევები მნეობის შესახებ, გვ. 103).
წაიკითხეთ ლევ. 27:30. რა პრაქტიკული მნიშვნელობა აქვს ჩვენთვის ამ პრინციპს დღეს?

საგანძური
ღმერთს აქვს საცავი ქარისთვის (იერ.10:13), წყლისთვის (ფს. 32:7), თოვლისთვის და სეტყვისთვის (იობ. 38:22), ყველაფრისთვის, რაზეც სრული კონტროლი აქვს. მაგრამ ღმერთის ყველაზე ძვირფასი საცავი არის მეათედის შემცველი საცავი: “და ლევის ძეთ მე მივეცი ყოველი მეათედი ისრაელში სამკვიდრებლად, მათი მსახურების სანაცვლოდ, რასაც ასრულებენ საკრებულო კარვის მსახურებით” (რიცხ. 18:21). ამ მუხლში პირველად არის ნახსენები, თუ სად ინახებოდა მეათედი, და დღეს ცნობილია როგორც “საგანძურის პრინციპი”. შემდგომში ღმერთმა ებრაელებს მიუთითა მეათედი მის ამორჩეულ ადგილას მიეტანათ (რჯლ. 12:5,6). მეფე სოლომონის დროს მეათედი იერუსალიმის ტაძარს უბრუნდებოდა. ებრაელი ერი კარგად ხვდებოდა რა და სად იყო საცავი, როდესაც მალაქია წინასწარმეტყველმა უთხრა: “მოიტანეთ მთელი მეათედი საგანძურში” (მალ. 3:10). საგანძური წარმოადგენდა ადგილს, სადაც რელიგიური მსახურება იმართებოდა და სადაც ლევიანებს ფინანსურად ეხმარებოდნენ. 
წმიდა წერილში კიდევ რა ეწოდება საგანძურს? 1ნეშტ. 26:20, 2ნეშტ. 31:11-13, ნეემ. 10:38.  
წმიდა მეათედის საგანძურში დაბრუნება არის ერთადერთი ნიმუში წმიდა წერილში. ყოველი წყობილების დროს ღმერთს ჰქონდა თავისი ცენტრალური საგანძური, რომელიც განაგებდა მეათედს. მეშვიდე დღის ადვენტისტთა მოძრაობა არის მსოფლიო რეკლესია, რომელშიც საგანძურის პრინციპია მიღებული და ამოქმედებული. ეკლესიის წევრებს მოუწოდებენ დააბრუნონ მეათედი თავის კონფერენციაში/მისიაში ადგილობრივი ეკლესიის მეშვეობით. ამ კონფერენციის/მისიის ხაზინა არის საგანძური, საიდანაც პასტორები თავის ხელფასს იღებენ. 
“როცა ღვთის საქმე გაფართოვდება, დახმარებისთვის მოწოდებები სულ უფრო ხშირად მოგვივა. ამ მოწოდებებს პასუხი რომ გავცეთ, ქრისტიანებმა უნდა შეასრულონ ბრძანება: “მოიტანეთ მთელი მეათედი საგანძურში და იყოს საზრდო ჩემს სახლში” (მალ. 3:10). მრწამსით ქრისტიანებს ერთგულად რომ მიეტანათ ღმერთთან თავისი მეათედები და შესაწირავები, მისი საგანძური სავსე იქნებოდა. მაშინ აღარ იქნებოდა საჭირო მივმართოთ გამოფენა-ბაზრობებს, ლატარიებს ან სხვა საქველმოქმედო საღამოებს, რათა სახარების გავრცელების მხარდაჭერისთვის ფინანსები მოვიპოვოთ” (ელენ უაითი, მოციქულთა საქმეები, გვ. 338).
დაფიქრდით, რა მოხდებოდა ხალხს მეათედი თავის ნება-სურვილით რომ განეკარგა. ყველამ ასე რომ გააკეთოს, რა მოუვა ღვთის საქმეს? რატომ არის მნიშვნელოვანი მეათედი გავიღოთ იმ საქმისათვის, რომლისთვისაც ღმერთმა განსაზღვრა?

მეათედი და რწმენით გადარჩენა
წაიკითხეთ რომ. 3:19-24. რომელი მნიშვნელოვანი ჭეშმარიტების შესახებ არის აქ საუბარი? რატომ უნდა დარჩეს ეს ჭეშმარიტება ფუძემდებლური ჩვენი მრწამსისათვის? 
ბიბლიური უწყების არსი შემდეგშია: არავინ არ ვართ გამოსყიდვის ღირსი (რომ. 3:23). რომ  ვყოფილიყავით ამის ღირსი, მაშინ ეს იქნებოდა ჩვენი დამსახურებით ან ჩვენი საქმეებით, ეს აზრი კი ეწინააღმდეგება წმიდა წერილს. 
წაიკითხეთ რომ. 4:1-5. რას გვასწავლის ეს მუხლები მადლის შესახებ დამსახურების საპირისპიროდ? 
ამგვარად, ხსნა არის დაუმსახურებელი საჩუქარი (ეფ. 2:8,9). ხსნა გვეძლევა, რადგან ქრისტეს სრულყოფილი მსხვერპლის დამსახურებით შევიძინეთ მადლი. რაც შეეხება მეათედს, ჩვენ არ ვიძენთ ღმერთისაგან მადლს მეათედის დაბრუნებით. ბოლოს და ბოლოს, თუ მეათედი ისედაც ღმერთს ეკუთვნის, რა დამსახურება მიგვიძღვის იმაში, რომ ვაბრუნებთ მას?
მეათედის დაბრუნებას არ ძალუძს ჩვენი გადარჩენა, არც სხვა ნებისმიერ კეთილ საქმეს, რომლის საკეთებლად ვართ შექმნილნი, როგორც ქრისტიანები. “ვინაიდან მისი ქმნილებანი ვართ, ქრისტე იესოში შექმნილნი კეთილი საქმეებისათვის, რომლებიც წინასწარ გაგვიმზადა ღმერთმა, რათა ამ საქმეებით ვიაროთ” (ეფ. 2:10). 
მიუხედავად ამისა, მეათედის დაბრუნება ცხადჰყოფს ჩვენს დამოკიდებულებას, ვართ ჩვენ თავმდაბალნი და მორჩილნი, თუ თავდაჯერებულნი და უტიფარნი ღვთის მითითებების მიმართ. თუ ღმერთი გვიყვარს, დავემორჩილებით მას. მეათედი არის ხილული გამოვლინება, რომ ჩვენ მართლაც მნეები ვართ აქ და რომ ყველაფერში ღმერთისგან ვართ დავალებულნი. როგორც შაბათი შეგვახსენებს ყოველკვირეულად, რომ ღმერთია შემქნელი და გამომსყიდველი, ასევე მეათედის დაბრუნებასაც მსგავსი ფუნქცია აქვს: გვახსენებს, რომ ჩვენ ჩვენს თავს არ ვეკუთვნით და ჩვენი სიცოცხლე და ხსნა ღვთის საჩუქარია. 
რას გვეუბნება ლუკა 21:1-4 იმის შესახებ, თუ რას ნიშნავს იცხოვრო რწმენით?

შემდგომი გამოკვლევისთვის
ადვილად გვავიწყდება, რომ ყოველ ჩასუნთქვას, ყოველ გულისცემას, ჩვენი არსებობის ყოველ წამს მხოლოდ უფალს უნდა ვუმადლოდეთ. საქ. 17-ში პავლე ათენელებთან საუბრობს ჭეშმარიტი ღმერთის შესახებ, რომელიც არა მარტო შემოქმედია (“ღმერთი, შემოქმედი სამყაროსი და ყოველივესი, რაც მასშია” [საქმეები 17:24]), არამედ მაცოცხლებელიც (“ვინაიდან მასში ვცოცხლობთ, ვიძვრით და ვარსებობთ” [საქმეები 17:28]). ათენელებმა არ იცნობდნენ ჭეშმარიტ ღმერთს. ჩვენ, ქრისტიანებმა, ვიცით. ამის გაცნობიერება უნდა განსაზღვრავდეს ჩვენი ცხოვრების წესს. უფალი მოელის, რომ ჩვენ მისი მოთხოვნების შესაბამისად ვიცხოვრებთ.
“იგი [ღმერთი] თავის განძეულობას ადამიანების ხელში ათავსებს, მაგრამ ამასთანავე ითხოვს, რომ მეათედი ნაწილი ერთგულად დაუბრუნდეს მისი საქმისათვის. იგი მოითხოვს, რომ ეს ნაწილი მის საგანძურში მოთავსდეს. ის უნდა გადავცეთ მას, როგორც მისი საკუთრება; მეათედი არის წმიდა და წმიდა მიზნებისთვის უნდა გამოვიყენოთ, მათ მხარდასაჭერად, ვისაც ხსნის უწყება მსოფლიოს ყველა კუთხეში მიაქვს. უფალი გადადებს ამ ნაწილს, რათა სახსრები მუდმივად ავსებდნენ მის საგანძურს და რათა ჭეშმარიტების ნათელი გადაეცეს მათ, ვინც მახლობლადაა და მათთვის, ვინც შორსაა. როდესაც ამ მოთხოვნას ერთგულად ვასრულებთ, ამით ვაღიარებთ, რომ ყველაფერი ღმერთს ეკუთვნის” (ელენ უაითი, მოწმობანი ეკლესიისთვის, ტ. 6. გვ. 386). 
შეკითხვები მსჯელობისთვის:
1.	“დრო ძალიან მალე მარადისობაში გადადის. ნუ დავუკავებთ ღმერთს იმას, რაც მას ეკუთვნის. ნუ ვეტყვით მას უარს  იმაზე, რაც, თუ გაიცემა, შეუძლებელია საზღაური არ მოიტანოს, და თუ უგულებელყოფილია, შეუძლებელია განადგურება არ გამოიწვიოს. ღმერთი ითხოვს მთლიან გულს; მიეცით იგი მას; ის მას ეკუთვნის შექმნისა და გამოსყიდვის უფლებით. ის შენს ინტელექტს ითხოვს; მიუძღვენი იგი მას; ის მისია. ის შენს ფულს ითხოვს; მიეცი ის მას; ის მისია” (ელენ უაითი, მოციქულთა საქმეები, გვ. 566). რას გულისხმობს ელენ უაითი, როდესაც ამბობს: “მოდით ნუ დავუკავებთ ღმერთს იმას, რაც მას ეკუთვნის...  რაც, თუ გაიცემა, შეუძლებელია საზღაური არ მოიტანოს, და თუ უგულებელყოფილია, შეუძლებელია განადგურება არ გამოიწვიოს”? რას ვპარავთ საკუთარ თავს, როდესაც არ ვაბრუნებთ მეათედს? 
2.	დაფიქრდით მოსაზრებაზე, რომ ეკლესიის წევრებს ის გაეკეთებინათ მეათედისთვის, რაც უნდოდათ; გაეგზავნათ ის ნებისმიერ ადგილას, რომელსაც თვითონ ჩათვლიდნენ ღირსეულად, “საგანძურის” ნაცვლად? რატომ არის ეს ცუდი იდეა? რა მოუვა ჩვენს ეკლესიას, თუკი მისი ყველა წევრი ამ აზრს მიემხრობა? მსგავსი ქმედებები რატომ გამოიწვევს სერიოზულ უთანხმოებას?
3.	ლუკას 21-ში, ღმერთმა მოუწონა ქვრივს ფულის გაცემა, მიუხედავად იმისა, რომ იცოდა რამხელა კორუფცია ხდებოდა ტაძარში. რას ეუბნება ეს ისტორია მათ, ვისაც სურს მეათედი გაიღოს სხვა მიზნებისთვის, რადგანაც არ არის დარწმუნებული იმაში, რომ მის მეათედს დანიშნულებისამებრ იყენებენ? 

სამადლობელი შემოწირულობები 
გამოსაკვლევად შემოთავაზებული ბიბლიური მუხლები: მათ. 6:19-21; ეფ. 2:8; 1პეტ. 4:10; ლუკ. 7:37-47; 2კორ. 8:8-15; 2კორ. 9:6, 7. 
სამახსოვრო მუხლი: “რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე” (იოან. 3:16). 
ჩვენი ღმერთი გამღები ღმერთია; ეს დიადი ჭეშმარიტება ყველაზე ძლიერად იესოს მსხვერპლშია გამოვლენილი. “რადგან იქამდე შეიყვარა ღმერთმა სოფელი, რომ მისცა თავისი ერთადერთი ძე, რათა არავინ, ვინც მას ირწმუნებს, არ დაიღუპოს, არამედ ჰქონდეს საუკუნო სიცოცხლე” (იოან. 3:16).  ასევე ამ მუხლიდან ვიგებთ: “ჰოდა, თუ თქვენ, ბოროტებმა, იცით კეთილ მისაცემთა მიცემა თქვენი შვილებისათვის, მეტადრე ზეციერი მამა მისცემს სულიწმიდას იმათ, ვინც სთხოვს” (ლუკა 11:13). 
ღმერთი გასცემს და გასცემს; ეს მისი ხასიათია. ამგვარად, თუკი მისი ხასიათის გამოვლენა გვსურს, ჩვენც უნდა გავცემდეთ. რთული მოსაძებნია იმაზე უფრო აბსურდული ფრაზა, ვიდრე “ეგოისტი ქრისტიანი”.
ჩვენთვის ღვთისგან მიღებულის დაბრუნების ერთ-ერთი გზა არის შემოწირულობები. ჩვენ მიერ გაღებული შემოწირულობები მადლიერებისა და სიყვარულის გამომჟღავნების კარგი საშუალებაა. ერთ დღესაც, როდესაც იესო გულთბილად მიიღებს გამოსყიდულებს ზეცაში, ჩვენ დავინახავთ მათ, ვინც მისი მადლი მიიღო, და გავაცნობიერებთ, რომ ეს შესაძლებელი გახდა ჩვენ მიერ გაღებული შენაწირების გამო. 
ამ კვირაში შემოწირულობების მნიშვნელოვან საკითხებს გადავხედავთ. როცა უხვად გავცემთ ჩვენს სახსრებს, დროსა თუ ნიჭებს, ჩვენს რწმენას განვახორციელებთ და ვავლენთ ხასიათს ღვთისა, რომელსაც ვემსახურებით. 

კვირა                                                                                        25 თებერვალი
“სადაც შენი საუნჯეა”
წაიკითხეთ მათ. 6:19-21. მართალია, კარგად ნაცნობი მუხლებია, მაგრამ მიუხედავად ამისა, როგორ შეგვიძლია ამქვეყნიური საუნჯის მარწუხებისგან გავითავისუფლოთ თავი? იხ. კოლ. 3:1,2. 
იესო მოგვმართავს: “ვინაიდან, სადაც შენი საუნჯეა, შენი გულიც იქვე იქნება” (მათ. 6:21). ამ მოსაზრების მნიშვნელობას ორი წინ მუხლის საშუალებით ვხვდებით, სადაც ამქვეყნიური და ზეცაში დაგროვილი საუნჯე ერთმანეთს უპირისპირდება. სამი სიტყვა: ჩრჩილი, ჟანგი და ქურდები (მათ. 6:19) მოწმობს იმის შესახებ, თუ რამდენად დროებითი და წარმავალია ჩვენი მიწიერი სიკეთეები. ვინ არ მიმხვდარა კიდევ, რამდენად სწრაფად შეუძლია ამქვეყნიურ საუნჯეს გაქრობა?  “დედამიწაზე ყველაფერი არასტაბილურია, გაურკვეველი და დაუცველი; ყველაფერი გახრწნას, დანგრევას, გაქურდვასა და დაკარგვას ექვემდებარება. ზეცა არის საპირისპირო: ყველაფერი მარადიულია, მყარი, დაცული და დაუძლეველი. ზეცაში არ არის დანაკარგი” (C. Adelina Alexe, “Where Your Heart Belongs,” in Beyond Blessings, edited by Nikolaus Satelmajer, p. 22).
შეხედეთ თქვენს საკუთრებას, ძალიან ცოტაც თუ გაქვთ, ადრე თუ გვიან გადაგდებულ იქნება. გამონაკლისი შეიძლება საგვარეულო ნივთი იყოს. მაგრამ ბრძენმა მნემ უნდა იზრუნოს, რომ საუნჯე ზეცაში დააგროვოს. იქ, ამ დედამიწისგან განსხვავებით, არ უნდა იდარდო ეკონომიკურ კრიზისზე, ქურდებზე ან მძარცველებზე. 
მათ. 6:19-21 შეიცავს ერთ-ერთ უმნიშვნელოვანეს კონცეფციას მნეობასთან დაკავშირებით. ჩვენს საუნჯეს ძალუძს დაიმონოს და მართოს ჩვენი გულები. მატერიალურ სამყაროში ჩვენი გული იქაა, სადაც ჩვენი საუნჯეა, ასე რომ სასიცოცხლოდ მნიშვნელოვანია, სად არის ჩვენი საუნჯე. რაც უფრო მეტად ვამახვილებთ ყურადღებას ამქვეყნიურ საჭიროებებსა და შენაძენებზე, მით უფრო ძნელია ზეციურ საკითხებზე ფიქრი.
თვალთმაქცობაა, როდესაც ვამბობთ, რომ ღმერთის გვწამს, ხოლო საუნჯეს ამ დედამიწაზე ვინახავთ. ჩვენი ქმედებები ჩვენს სიტყვებთან თანხმობაში უნდა იყოს. სხვა სიტყვებით, ჩვენ ვხედავთ ჩვენს საუნჯეს ფიზიკური ხედვით, მაგრამ ამასთანავე ჩვენს შემოწირულობას რწმენის თვალით უნდა ვუმზიროთ როგორც ზეცაში დაგროვილ საუნჯეს (2კორ. 5:7). თუმცა, რა თქმა უნდა, ჩვენ პრაქტიკულები უნდა ვიყოთ და უნდა უზრუნველყოთ ჩვენი საჭიროებები (პენსიაზე გასვლის ჩათვლით), მაგრამ საჭიროა ყოველთვის გვახსოვდეს ფართო სურათი - მარადისობა. 
წაიკითხეთ ებრ. 10:34. რომელ მნიშვნელოვან აზრს უსვამს პავლე ხაზს, როდესაც გვიჩვენებს კონტრასტს მიწიერ საუნჯესა და ზეციურ საუნჯეს შორის? 

ღვთის მადლის მნეები
ეფეს. 2:8-ის თანახმად, კიდევ რა მოგვეცა ღვთისგან? 
მადლი არის დაუმსახურებელი წყალობა. საჩუქარია, რომელსაც არ ვიმსახურებთ. ღმერთმა გადმოაფრქვია თავისი მადლი ამ დედამიწაზე და თუკი მას არ უარვყოფთ, მისი მადლი მოვა ჩვენთან და გარდაქმნის ჩვენს ცხოვრებას ახლა და მარადისობისთვის. ზეცის მთელი სიმდიდრე და ძალა მადლის საჩუქარშია განსახიერებული (იხ. 2კორ. 8:9). ანგელოზებიც კი განცვიფრებულნი არიან ამ უძვირფასესი საჩუქრით (იხ. 1პეტ. 1:12). 
უცილობელია, რომ ყველაფრიდან, რასაც ღმერთი გვაძლევს, უძვირფასესი საჩუქარი არის მადლი, რომელიც მოგვეცა იესო ქრისტეში. მადლის გარეშე, იმედის გარეშე ვიქნებოდით. ცოდვის დამღუპველი ზეგავლენა იმდენად ძლიერია კაცობრიობაზე, რომ ადამიანები თვითონ ვერ გათავისუფლდებიან მისგან. ღვთის რჯულის მორჩილებაც ვერ მოგვიტანს სიცოცხლეს. “აბა, რჯული ეწინააღმდეგება ღვთის აღთქმებს? არამც და არამც! ვინაიდან, თუ მოცემული იყო რჯული, რომელსაც ძალუძს ცხოველმყოფელობა, მაშინ ნამდვილად იქნებოდა სიმართლე რჯულის მიერ” (გალ. 3:21). ბოლოს და ბოლოს, რომელიმე რჯულს რომ შეძლებოდა ჩვენი გადარჩენა, ეს ღვთის რჯული იქნებოდა. მაგრამ პავლე ამბობს, რომ მასაც არ შეუძლია ამის გაკეთება. ჩვენი ხსნა შესაძლებელია მხოლოდ და მხოლოდ მადლით. 
წაიკითხეთ 1პეტ. 4:10. როგორ არის მნეობა დაკავშირებული მადლთან? ახსენით, ღვთისთვის და სხვებისთვის შემოწირულობის გაღება როგორ აჩვენებს უფლის მადლს? 
პეტრემ თქვა, რადგან ღვთის მადლი საჩუქრად მივიღეთ, ჩვენ სამაგიეროდ უნდა გავხდეთ “ღვთის მრავალგვარი მადლის კეთილი მნეები” (პეტ. 4:10). სხვანაირად რომ ვთქვათ, ღმერთმა მოგვცა ძღვენი, ამიტომ ჩვენ უნდა გავცეთ მიღებულის ნაწილი. რაც მადლით მივიღეთ, არ არის მხოლოდ ჩვენი სიამოვნებისა და საჭიროებების დასაკმაყოფილებლად, არამედ სახარების გასავრცელებლად. უსასყიდლოდ მოგვეცა (ზუსტად ამას ნიშნავს მადლი); ასევე უსასყიდლოდ უნდა გავცეთ, ყოველი შესაძლო ხერხით. 
იფიქრეთ, ყველაფრის შესახებ, რაც ღმერთისგან მოგეცათ. რანაირად შეგიძლიათ იყოთ უსასყიდლოდ მიღებული მადლის მნეები?

ჩვენი საუკეთესო შემოწირულობა
წაიკითხეთ ლუკ. 7:37-47. რას გვასწავლის ეს ისტორია ღმერთისთვის შეწირვის სწორ მოტივაციაზე?
მარიამ მაგდალინელი შევიდა ოთახში და დაინახა იესო სუფრასთან მჯდომი. გატეხა ალებასტრონის ძვირფასი ჭურჭელი ნარდის ძვირფასი ნელსაცხებლით და იესოს თავზე დაასხა. ზოგიერთმა იფიქრა, რომ არასწორად იქცეოდა, რადგან მისი ცხოვრების წესი არ იყო სუფთა. 
მაგრამ მარიამ მაგდალინელი ეშმაკების სულებისგან იქნა გათავისუფლებული (ლუკ. 8:2). მას შემდეგ, რაც ლაზარეს აღდგომის მოწმე გახდა, მისი გული მადლიერებით აღივსო. ნელსაცხებელი იყო ყველაზე ძვირფასი რამ, რაც მას ებადა და თავისი მადლიერება იესოს მიმართ ასეთნაირად გამოხატა. 
ეს ისტორია გვაჩვენებს, თუ რა უნდა იყოს ჩვენი ჭეშმარიტი მოტივაცია შემოწირულობის გაღებისას: მადლიერება. ბოლოს და ბოლოს, როგორი უნდა იყოს ჩვენი გამოხმაურება ღვთის მადლის უძვირფასეს ძღვენზე? უფლის გულუხვობა ასევე გვიბიძგავს, რომ გავცეთ. როდესაც გულუხვობა მადლიერებას ერწყმის, ჩვენ მოგვაქვს გაცნობიერებული შემოწირულობები - ჩვენი ნიჭები, დრო, მატერიალური სახსრები და სხეული. 
წაიკითხეთ გამ. 34:26, ლევ. 22:19-24 და რიცხ. 18:29. თუმცა იმ დროის კულტურული კონტექსტი სრულიად განსხვავდება დღევანდელისაგან, შემოწირულობასთან დაკავშირებულ რომელ პრინციპებს ვპოულობთ ამ მუხლებში? 
ჩვენ მიერ გაღებული საუკეთესო შემოწირულობები შეიძლება არასაკმარისი გვეჩვენებოდეს, მაგრამ ისინი მნიშვნელოვანია ღვთის თვალში. ღმერთისთვის საუკეთესოს მიცემით, ვაჩვენებთ, რომ ჩვენს ცხოვრებაში ის არის პირველი. ჩვენ არ გავცემთ შემოწირულობას, რაღაც სარგებლის მისაღებად; პირიქით, ჩვენ გავცემთ მადლიერების გამო, რაც მოგვეცა იესო ქრისტეში. 
“მადლიერი სიყვარულით გამოწვეული სრული მიძღვნა და გულუხვობა ყველაზე მცირე შემოწირულობასაც კი და ნებაყოფლობით ხალისიანად მოტანილ მსხვერპლს მიანიჭებს ღვთიურ სურნელებას, რომელიც ძღვენს ფასდაუდებელ ღირებულებას სძენს. მაგრამ მას შემდეგ რაც ღმერთს ყველაფერს მივუძღვნით, რაც შეგვიძლია, როგორი ძვირფასიც არ უნდა იყოს ჩვენთვის, თუკი შევხედავთ ღმერთთან ჩვენი მადლიერების ვალს, ყველაფერი რაც ჩვენ შევწირეთ მოგვეჩვენება არასაკმარისი და მწირი. თუმცა შენაწირებს, რომელიც ჩვენ ღარიბული გვეჩვენება, ანგელოზები ტახტის წინაშე კეთილსურნელებად წარადგენენ და უფალი იღებს მათ” (ელენ უაითი, მოწმობანი ეკლესიისთვის, ტ. 3, გვ. 397). 

გულის მოტივები
წინა გაკვეთილებში ჩვენ ვახსენეთ ისტორია ქვრივის გულუხვი შენაწირის შესახებ. შეიძლება სხვა შემოწირულობებთან შედარებით ამ ქალის შენაწირი უმცირესი იყო, მაგრამ უხვად იყო გაღებული, რადგან მან აჩვენა თავისი ხასიათისა და გულის ნამდვილი ბუნება, რამაც იესოს ათქმევინა: “ამ ღარიბმა ქვრივმა ყველაზე მეტი ჩადო” (ლუკ. 21:3). 
მხოლოდ ღმერთმა იცის (იაკ. 4:12) ჩვენი გულის ნამდვილი მოტივები (იგავ. 16:2; იხ. ასევე 1კორ. 4:5). შესაძლებელია, სწორი ქმედებები გვქონდეს, მაგრამ არასწორი მოტივები. მოჭარბებულიდან გაცემა დიდ რწმენას არ მოითხოვს, მაგრამ სხვების სიკეთისთვის თავგანწირვით გაცემა ნამდვილად მეტყველებს ჩვენი გულების მდგომარეობის შესახებ. 
წაიკითხეთ 2კორ. 8:8-15. რას ამბობს პავლე ჩვენს შემოწირულობებზე და შემოწირულობის გაღების მოტივებზე? მნეობის რა პრინციპებს ვსწავლობთ ამ მუხლებიდან? 
როგორიც არ უნდა იყოს ჩვენი მოტივი შემოწირულობის გაღების დროს, ის სადღაც ეგოიზმსა და ალტრუიზმს შორისაა. ამ სივრცეში ეგოიზმსა და შემოწირულობის გაღების სურვილს შორის ბრძოლა ყველა სხვა სულიერ ბრძოლაზე უფრო ხშირია. ეგოიზმი გააცივებს გულს, რომელიც ერთ დროს ღმერთისთვის იყო ანთებული. პრობლემა მაშინ დგება, როდესაც ეგოიზმს ვაძლევთ საშუალებას ჩვენს ქრისტიანულ გამოცდილებაში შემოვიდეს. ეს მაშინ ხდება, როდესაც ვცდილობთ გამართლება მოვუძებნოთ ჩვენს ეგოიზმს და ამას ქრისტეს სახელით ვაკეთებთ. 
დასკვნაში მივდივართ ერთ სიტყვასთან: სიყვარული. სიყვარული არ შეიძლება გამომჟღავნდეს თავდადების გარეშე, სიყვარული შეუძლებელია, თუ მზად არ ხარ სხვების სიკეთისთვის შენი თავი შეწირო. 
სანამ ჩვენს ცხოვრებაში ღვთის სიყვარული არ აისახება, ჩვენი შენაწირი ვერ ასახავს ღვთის სიყვარულს. ეგოისტ გულს მხოლოდ თავისი თავის სიყვარული სჩვევია. უნდა ვთხოვდეთ უფალს, რომ წინადაცვითოს ჩვენი გულები (რჯლ. 10:16), რათა ვისწავლოთ ისევე გვიყვარდეს, როგორც მან შეგვიყვარა. 
სიყვარული, რომელიც არის ყველა ნამდვილად კეთილი საქმის საფუძველი, წარმოგვიდგენს ყველა ქრისტიანული ქველმოქმედების ჯამს.  ღვთის სიყვარული ჩვენს მიმართ შთაგვაგონებს, რომ ჩვენც საპასუხოდ გვიყვარდეს, და ეს მართლაც გაღების უმაღლესი მოტივია. 
მართებულია თუ არა ნებაყოფლობითი შემოწირულობის გაღება ვალდებულების გრძნობით და არა სიყვარულის გამო?

ხუთშაბათი                                                                                1 მარტი
შემოწირულობის გაღების გამოცდილება
თუკი ქრისტე ღვთის ხასიათის საჩვენებლად მოვიდა ჩვენთან, ერთი რამ ნათელია: ღმერთს ვუყვარვართ და ჩვენთვის საუკეთესო სურს. ის მხოლოდ იმის გაკეთებას გვთხოვს, რაც ჩვენთვის სასარგებლო იქნება და არა ზიანის მომტანი. ამაში შედის მოწოდებაც, რომ რაც მივიღეთ გულუხვად და მხიარულად გავცეთ. ნებაყოფლობით გაღებულ უხვ შემოწირულობას სარგებელი მოაქვს როგორც ჩვენთვის, ისე მათთვის, ვინც ეს შემოწირულობა მიიღო. ვინც ასე გასცემს, იცის, რომ გაცემა უფრო მეტი ნეტარებაა, ვიდრე მიღება. 
წაიკითხეთ 2კორ. 9:6, 7. ამ მუხლების თანახმად, რა არის შემოწირულობა? 
უხვი შემოწირულობების გაცემა უნდა იყოს პირადი სულიერი ქმედება. ეს არის რწმენის გამოვლინება, მადლიერების გამოხატულება იმისთვის, რაც ქრისტეში მოგვეცა.
და როგორც რწმენის მოქმედების ნებისმიერ შემთხვევაში, შემოწირულობის გაღება მხოლოდ ზრდის რწმენას, რადგან “რწმენა საქმეთა გარეშე მკვდარია” (იაკობ. 2:20). და რწმენის გაზრდისთვის არაფერია უკეთესი, ვიდრე რწმენის მიხედვით ცხოვრება, როდესაც ვაკეთებთ ყველაფერს, რაც მისგან მომდინარეობს. როდესაც ნებაყოფლობით და უხვად გავცემთ, ჩვენ ქრისტეს ხასიათს ავსახავთ. ღვთის შესახებ უფრო მეტს ვსწავლობთ, როდესაც ვიძენთ მასთან გამოცდილებას ჩვენს ქმედებებში. მაშასადამე, ამდაგვარი გაცემა მხოლოდ აღაშენებს ღმერთისადმი ნდობას და გვაძლევს შესაძლებლობას, განვიცადოთ და ვნახოთ, “რომ კარგია უფალი; ნეტარება მას, ვინც მასზეა მინდობილი” (ფს. 33:9). 
“ისინი დაინახავენ, რომ დიდება, რომელიც ბრწყინავს იესოს სახეზე, არის თავგანწირული სიყვარულის დიდება. გოლგოთის ნათელში ისინი დაინახავენ, რომ თავგანწირული სიყვარულის კანონი არის სიცოცხლის კანონი ზეცისა და დედამიწისთვის, რომ სიყვარული, რომელიც “თავისას არ ეძიებს” წარმოიქმნება ღმერთის გულში, და რომ მასში, რომელიც მშვიდია და თავმდაბალი, გაცხადებულია მისი ხასიათი, ვინც მკვიდრობს მიუწვომელ ნათელში” (ელენ უაითი, ქრისტე წუთისოფლის იმედი, გვ. 20 (ორიგ.). 
როგორი გამოცდილება გაქვთ იმასთან დაკავშირებით, თუ როგორ იზრდება თქვენი რწმენა, როდესაც ნებაყოფლობით და უხვად გასცემთ? 

პარასკევი                                           2 მარტი
შემდგომი გამოკვლევისთვის
“ხელგაშლილობის სული არის ზეციური სული. ეგოიზმის სული არის სატანის სული. ქრისტეს თავგანწირული სიყვარული ჯვარზე გამოცხადდა. მან გაიღო ყველაფერი, რაც ჰქონდა, და შემდეგ თავისი თავიც გასცა კაცობრიობის გადასარჩენად. ქრისტეს ჯვარი კურთხეული მაცხოვრის ყოველი მიმდევრის გულუხვობას მოუხმობს. ჯვარზე გამოხატული პრინციპი არის გასცე და კვლავ გასცე. გამოვლენილი ქველმოქმედებასა და კეთილ საქმეებში, ეს პრინციპი წარმოადგენს ქრისტიანული ცხოვრების ჭეშმარიტ ნაყოფს. წუთისოფლის პრინციპი არის მიიღო და კვლავ მიიღო, და ამგვარად მისი მომხრეები ცდილობენ ბედნიერება მოიპოვონ; მაგრამ ყოველმხრივ განხორციელებული, ამ პრინციპის ნაყოფი არის უბედურება და სიკვდილი” (ელენ უაითი, მოწმობანი ეკლესიისთვის, ტ. 4, გვ. 80). 
კითხვები მსჯელობისათვის:
1.	ისეთი რა არის ეგოიზმში, რაც ასე ეწინააღმდეგება ქრისტეს სულს? რა შეგვიძლია გავაკეთოთ თავის დასაზღვევად, რომ საკუთარი თავი დავიცვათ ამ მიდრეკილებისგან, რომელიც ახასიათებს დაცემულ კაცობრიობას?
2.	“თითოეულმა როგორც გულით აირჩია, არც შეწუხებით და არც ძალდატანებით. ვინაიდან სიხარულით გამცემი უყვარს ღმერთს” (2კორ. 9:7). ბერძნული სიტყვა, რომელიც თარგმნილია ამ ტექსტში ქართული სიტყვით “სიხარულით”, მხოლოდ ერთხელ გვხდება ახალ აღთქმაში და ნიშნავს ასევე “მხიარულს”, “კმაყოფილსა” და “ბედნიერს”. რას გვეუბნება ეს ჩვენს დამოკიდებულებაზე, რომელიც უნდა გვქონდეს შემოწირულობის გაღების დროს?
3.	შეადგინეთ ჩამონათვალი და დაწერეთ ყველაფერი, რაც მოგეცათ ქრისტეში. ილოცეთ, იმაზე, რასაც წერთ. რას გვასწავლის ეს ჩამონათვალი, რატომ უნდა გავცემდეთ იმის საპასუხოდ, რაც მივიღეთ? ამავე დროს რას გვასწავლის ეს ჩამონათვალი იმის შესახებ, რომ საუკეთესო მოტივებით გაცემული ჩვენი საუკეთესო შენაწირებიც კი სულ უმნიშვნელო ჩანს იმასთან შედარებით, რაც მივიღეთ?
4.	რატომ არის ეგოიზმი გარანტირებული გზა თავის გაუბედურებისკენ?
5.	გაიხსენეთ თქვენი ეკლესიის გაჭირვებული წევრები. რისი გაკეთება შეგიძლიათ, თუნდაც ახლავე, რომ თქვენი დახმარების ხელი გაგეწოდათ ამ ადამიანებისთვის? რისი გაკეთება შეგიძლიათ მათთვის, თუნდაც ეს თავგანწირვას მოითხოვდეს თქვენგან? 





















გაკვეთილი 10									3 - 9 მარტი
რესურსების მართვის, ანუ მნეობის ამოცანები
გამოსაკვლევად შემოთავაზებული ბიბლიური მუხლები: კოლ. 1:16-18; ებრ. 4:14-16; 3იოან. 3; დაბ. 6:13-18; გამოცხ. 14:6-12; 1პეტ. 1:15, 16. 
სამახსოვრო მუხლი: “ვინაიდან ღმერთმა მოგვიწოდა ჩვენ არა უწმიდურებისაკენ, არამედ სიწმიდისაკენ” (1 თეს. 4:7). 
რადგანაც მნეობის თემა ვრცელი და ღრმაა, ადვილად შეიძლება მხედველობდან გამოგვრჩეს საერთო სურათი, თუკი მეორეხარისხოვან საკითხებს ჩავუღრმავდებით. მნეობა მარტივი და ამასთანავე რთული ცნებაა, ამიტომ არსებობს საშიშროება იმისა, რომ მისი მნიშვნელობა არასწორად გავიგოთ. თუმცა, ვერც ქრისტიანი და ვერც ეკლესია ვერ იარსებებს და ვერ იმოქმედებს მის გარეშე. იყო ქრისტიანი, ნიშნავს იყო კარგი მნე. 
“ეს არც თეორიაა და არც ფილოსოფია, არამედ მოქმედი პროგრამა. ეს ჭეშმარიტად ქრისტიანული ცხოვრების კანონია... ის საჭიროა, ცხოვრების ადეკვატური გაგებისათვის და არსებითია ჭეშმარიტი რელიგიური გამოცდილებისთვის. ეს არ არის მხოლოდ გონებრივი თანხმობის საკითხი, მაგრამ ეს არის ნების გამოვლინება და განსაზღვრული გადამწყვეტი მოქმედება, რომელიც ცხოვრების ყველა სფეროს ეხება” (ლეროი ი. ფრუმი, მმართველობა უფრო დიდ ჭრილში, გვ. 5).
რომელი მთავარი იდეები უდევს საფუძვლად ქრისტიანულ მნეობას? ამ კვირაში უფრო დაწვრილებით გავეცნობით მნეობის ამოცანებს ქრისტიანის ცხოვრებაში.  
კვირა                                                                                                                                4 მარტი
ქრისტე როგორც ცენტრი
იესო მთელი ბიბლიის ცენტრალური ფიგურაა (იოან. 5:39). ჩვენ საკუთარი თავი უნდა განვიხილოთ მასთან ურთიერთობების ფონზე. მან გადაიხადა სასჯელი ცოდვისთვის და მისცა “თავისი სული მრავალთა გამოსასყიდად” (მარკ. 10:45). იესოს აქვს მთელი ხელისუფლება ცაშიც და მიწაზეც (მათ. 28:18) და ყველაფერი მის ხელთაა (იოან. 13:3). მისი სახელი ყველა სახელზე უზენაესია და ერთ დღესაც ყოველი მოიდრეკს მის წინაშე მუხლს (ფილიპ. 2:9-11). 
“იესო არის ყველაფრის ცოცხალი შუაგული” (ელენ უაითი, ევანგელიზმი,  გვ. 186).  
ქრისტე არის ჩვენი მნეობის გული და ჩვენი ძალის წყარო. მისი წყალობით ჩვენ ღირსეული ცხოვრებით ვცხოვრობთ, როდესაც ყველას ვაჩვენებთ, რომ იგი ჩვენი ცხოვრების ყურადღების ცენტრშია. პავლემ ბევრი განსაცდელი გამოიარა, მაგრამ არ აქვს მნიშვნელობა სად იყო ან რა მოუვიდა, მას ჰქონდა ერთი პრიორიტეტი ცხოვრებაში: “ვინაიდან ჩემთვის სიცოცხლე ქრისტეა და სიკვდილი – მონაგები” (ფილიპ. 1:21). 
წაიკითხეთ კოლ. 1:16-18, რომ. 8:21 და 2კორ. 5:17. რას გვამცნობს ეს მუხლები იმის შესახებ, თუ რა ადგილი უნდა ეკავოს იესოს ჩვენს ცხოვრებაში? 
თუ ქრისტე არ იქნება ჩვენი ცხოვრების ცენტრში, ვერ ვიქნებით ნამდვილი მნეები (გალ. 2:20). ის არის ჩვენი “ნეტარი სასოების” (ტიტ. 2:13) არსი და “იგი არის უწინარეს ყოვლისა და ყოველივე მისით დგას” (კოლ. 1:17). როგორც ღერძი არის ბორბლის ცენტრი და უძლებს ეტლის სიმძიმეს, ისე ქრისტე არის მნის ცხოვრების ცენტრში. ისევე როგორც გამძლე ღერძი უზრუნველყოფს სტაბილურობას და ბორბლების ტრიალს, ასევე იესოც არის ჩვენი ქრისტიანული არსებობის მყარი და მდგრადი ცენტრი (ებრ. 13:8). ის უნდა ახდენდეს ზეგავლენას ყველაფერზე, რასაც ვფიქრობთ და ვაკეთებთ. მნეობის ყველა საკითხი ქრისტეს გარშემო ტრიალებს. 
“რადგან უჩემოდ არაფრის კეთება შეგიძლიათ” (იოანე 15:5). მნეობის შუაგულში არის ცოცხალი ქრისტე, რომელიც იღწვის ჩვენში, რათა ჩვენი ხასიათი გარდაქმნას ახლა და მარადისობისთვის.
ერთია ვთქვათ, რომ იესოა ჩვენი ცხოვრების აზრი და მეორეა იცხოვრო ისე, როგორც ის ცხოვრობდა. როგორ შეგვიძლია დარწმუნებული ვიყოთ, რომ იესო, რომელიც ჩვენში ყოფნას შეგვპირდა, ნამდვილად ცოცხლობს ჩვენში?

საწმიდრის დოქტრინა
ჩვეულებრივ მნეობის თემის შესწავლისას საწმიდრას არც კი მოიხსენიებენ. და მაინც, ამ ორ ცნებას შორის არსებობს კავშირი. “ზეციურ საწმიდარში (ქრისტეს) მსახურების სწორი გაგება არის ჩვენი რწმენის საფუძველი” (ელენ უაითი, ევანგელიზმი, გვ. 221). ამიტომ მნიშვნელოვანია, გვესმოდეს მნეობის როლი საწმიდრის შესახებ ბიბლიური მოძღვრების კონტექსტში.
3მეფ. 7:33-ში აღწერილია ეტლის ბორბალი. ჩვენ წარმოგიდგენთ საწმიდრის დოქტრინას ბორბლის მორგვის მეშვეობით. ბორბლის მორგვი მაგრდება ღერძზე და უზრუნველყოფს ბორბლის თანაბარ ბრუნვას. გამოსცადა რა სიკვდილი და აღდგომის გამარჯვება (2ტიმ. 1:10) ქრისტემ თავისი სიკვდილის მეშვეობით საფუძველი დაუდო საწმინდარში თავის მსახურებას (ებრ. 6:19, 20) და ჩვენი რწმენის მდგრადობას განაპირობებს. იგი სწორედ საწმიდრიდან აღასრულებს მსახურებას დედამიწის მკვიდრთათვის (იხ. ებრ. 8:1,2).
“Sola Scriptura-ას (მხოლოდ წმიდა წერილი) პრინციპებზე დაყრდნობით ბიბლიური ადვენტიზმი თავის სწავლებათა სისტემას საწმიდრის დოქტრინის საერთო პერსპექტივიდან გამომდინარე აყალიბებს” (ფერნანდო კანალე, სეკულარული ადვენტიზმი? ცხოვრების წესსა და ხსნას შორის კავშირის გამოკვლევა, გვ. 104-105). 
რას გვეუბნება ეს მუხლები იესოს მსახურების შესახებ საწმინდარში? 1იოანე 2:1, ებრ. 4:14-16, გამოცხ. 14:7. 
საწმინდრის შესახებ დოქტრინა გვეხმარება ხსნისა და გამოსყიდვის დიადი ჭეშმარიტების გაგებაში, რაც მთელი ქრისტიანული თეოლოგიის საფუძველია. ამ სწავლებაში გაცხადებულია არა მხოლოდ ის, რომ ქრისტე ჩვენი გულისთვის მოკვდა, არამედ მისი მსახურებაც ზეციურ საწმიდარში. ჩვენ ასევე ვხედავთ წმიდათა წმიდაში ღვთის რჯულის მნიშვნელობას და საბოლოო განკითხვის რეალობას. ყველაფრის ამის ცენტრი არის გამოსყიდვის დაპირება, რომელიც ჩვენთვის გახდა მისაწვდომი იესოს დაღვრილი სისხლის მეშვეობით.
მნეობის მნიშვნელობა აისახება ცხოვრებაში, რომელიც დამყარებულია ხსნის დიად ჭეშმარიტებაზე. ამ ჭეშმარიტებას კი საწმიდრის შესახებ სწავლება გვიცხადებს. რაც უფრო ღრმად გვესმის, თუ რა გააკეთა ქრისტემ ჩვენთვის და რას აკეთებს ახლა იგი ჩვენში, მით უფრო ვუახლოვდებით ქრისტეს, მის მსახურებას, მის მისიას, მის სწავლებას, და მის განზრახვას მათთვის, ვინც მნეობის პრინციპებს მიჰყვება თავის ცხოვრებაში. 
წაიკითხეთ ებრაელთა 4:14-16. როგორ დაგვეხმარება ეს მუხლები ცოდვასთან, ეგოიზმთან და საკუთარ თავთან ბრძოლაში? როგორ ვიძენთ ძალასა და იმედს წაკითხული აღქმების საფუძველზე? 

სამშაბათი                                                                         6 მარტი
ქრისტეცენტრული დოქტრინები
სწავლება საწმიდრის შესახებ არის ცენტრალური, რადგან იგი ნათლად გვიცხადებს დიად ჭეშმარიტებას ხსნის შესახებ და გოლგოთის ჯვრის მნიშვნელობას. ყველა ჩვენი დოქტრინა, ასე თუ ისე, უნდა უკავშირდებოდეს სახარების დაპირებასა და ხსნას. როგორც მანები გამოდის ბორბლისგან, ასევე სხვა დოქტრინებიც იესოში რწმენით ხსნის დიადი ჭეშმარიტებიდან მომდინარეობს. 
“ქრისტეს მსხვერპლი როგორც ცოდვისაგან გამოსყიდვა არის დიადი ჭეშმარიტება, რომლის გარშემოც სხვა ყველა ჭეშმარიტება ერთიანდება... ის, ვინც თავის დროს უთმობს ამ მნიშვნელოვანი საკითხის შესწავლას, იზრდება მადლსა და ცოდნაში” (ელენ უაითის კომენტარები, მეშვიდე დღის ადვენტისტთა ბიბლიური კომენტარი, ტ. 5. გვ. 1137). 

რას გულისხმობდა იესო, როდესაც იოან. 14:6-ში საკუთარ თავს “ჭეშმარიტება” უწოდა? შეადარეთ იოან. 17:17-ს. როგორი დამოკიდებულება უნდა გვქონდეს ჭეშმარიტების მიმართ? 3იოან. 3 
ჩვენს დოქტრინალურ შეხედულებებს გავლენა აქვს იმაზე, თუ ვინ ვართ და რა მიმართულებით მივდივართ. დოქტრინები მხოლოდ აბსტრაქტული თეოლოგიური მოსაზრებები როდია; ყველა ჭეშმარიტი დოქტრინა არის დაფუძნებულია ქრისტეზე და სხვადასხვა მხრივ უნდა ზემოქმედებდეს ჩვენი ცხოვრების წესზე. შეიძლება ითქვას, რომ ჩვენი, როგორც მეშვიდე დღის ადვენტისტების იდენტობა, უფრო მეტად დაფუძნებულია ჩვენს დოქტრინულ სწავლებებზე, ვიდრე სხვა რამეზე. სწორედ ეს ბიბლიური სწავლებანი გვაქცევს ჩვენ იმ ადამიანებად, ვინც ვართ როგორც მეშვიდე დღის ადვენტისტები. 
მნეობის დანიშნულებაა დოქტრინალური ჭეშმარიტებით ცხოვრება, ჭეშმარიტებით, რომელიც ქრისტეშია და ეს ისე უნდა გავაკეთოთ, რომ ჩვენი ცხოვრების ხარისხი უკეთესობისკენ იცვლებოდეს. “რადგან მოგისმენიათ მისთვის და მასში ხართ განსწავლული, ვინაიდან იესოშია ჭეშმარიტება. მიტოვებული გაქვთ წინანდელი ცხოვრება ძველი კაცისა, მაცდური გულისთქმებით გახრწნილი, და განახლებული ხართ თქვენი გონების სულით, და შეგიმოსიათ ახალი კაცი, რომელიც შექმნილია ღვთისამებრ, სიმართლითა და ჭეშმარიტების სიწმიდით” (ეფ. 4:21-24). 
ამ მუხლებში ვხედავთ, თუ რას ნიშნავს არა მხოლოდ იცოდე ჭეშმარიტება, არამედ მისით ცხოვრობდე. იყო მნე არ ნიშნავს უბრალოდ გქონდეს დოქტრინების რწმენა, როგორი ჭეშმარიტიც არ უნდა იყოს ეს დოქტრინები; იყო მნე, ნიშნავს იცხოვრო ჭეშმარიტების თანახმად და ამ ჭეშმარიტების თანახმად გქონდეს ურთიერთობა სხვებთანაც. 

სამი ანგელოზის ხარება
როგორც ნოეს დროს ღმერთმა წინასწარ გააფრთხილა სამყარო (დაბ. 6:13-18, მათ. 24:37), ასევე დღესაც აფრთხილებს კაცობრიობას მომავალი კატასტროფის შესახებ სამი ანგელოზის უწყების მეშვეობით (გამოცხ. 14:6-12). ეს უწყება ფარდას ხდის მომავალი მსოფლიო მოვლენების უნიკალურ პერსპექტივას. ჩვენი შემეცნება ამ სამი ხარების შესახებ დროთა განმავლობაში უფრო იხვეწება, მაგრამ უწყება და მისია რჩება უცვლელი. გამართლება ქრისტეში რწმენით – “ჭეშმარიტად მესამე ანგელოზის ხარებაა” (ელენ უაითი, ევანგელიზმი, გვ. 190). სხვა სიტყვებით, ამჟამინდელი ჭეშმარიტების შუაგული, რომელიც მთელ სამყაროს უნდა განვუცხადოთ, არის იესო და მის მიერ ჩვენთვის გაღებული დიადი მსხვერპლი. 
წაიკითხეთ გამოცხ. 14:6-12. რა არის სამი ანგელოზის უწყების არსი? რას აუწყებს მსოფლიოს? რა პასუხისმგებლობა გვაწევს ამ უწყებასთან დაკავშირებით და რა კავშირი აქვს მას მნეობასთან? 
როგორც მეშვიდე დღის ქრისტიან ადვენტისტებს, ჩვენი მისიაა გამოვაცხადოთ სამი ანგელოზის უწყება ქრისტეს მეორედ მოსვლისთვის მომზადების პროცესში. ადამიანებს უნდა მიეცეს შესაძლებლობა, მიიღონ გადაწყვეტილება მარადისობასთან დაკავშირებით. მნეობა - ესაა თანამშრომლობა ღმერთთან მისიის აღსასრულებლად (2კორ. 5:20, 6:1-4). 
“მეშვიდე დღის ადვენტისტების განსაკუთრებული მისიაა ნათელი მიუტანონ წუთისოფელს და დაიცვან ჭეშმარიტება. მათ მიენდოთ საბოლოოდ გაეფრთხილებინათ დასაღუპავად განწირული წუთისოფელი. მათზე ბრწყინავს ღვთის სიტყვის საკვირველი ნათელი.  მათ დაეკისრათ ყველაზე საპატიო მისია – აუწყონ მსოფლიოს პირველი, მეორე, მესამე ანგელოზების უწყება. არ არსებობს ამაზე უფრო დიდი მნიშვნელობის საქმე. ადვენტისტებმა არ უნდა დაუთმონ ყურადღება სხვა რამეებს” (ელენ უაითი, მოწმობანი ეკლესიისთვის, ტ. 9. გვ. 19).
ბორბლის სალტე მაქსიმალურად ახლოსაა მიწასთან და სიმბოლურად გამოხატავს სამი ანგელოზის უწყების მისიას. ამ უწყების დანიშნულებაა თეოლოგიური გადახრებისგან დაგვიცვას და ჩვენი პასუხისმგებლობა განსაზღვროს ბოლო ჟამის მოვლენებში. ჩვენ უნდა ვიყოთ ამ უწყების მნეები და უშიშრად უნდა გამოვუცხადოთ იგი მსოფლიოს. 
როდესაც ბოლო ჟამის მოვლენებზე ვფიქრობთ, ჩვენი ყურადღება ადვილად შეიძლება მიიპყროს სქემებმა და თარიღებმა. მათაც აქვს თავისი როლი, მაგრამ როდესაც ვიღვწვით, რომ ეს უწყება მსოფლიოს ვახაროთ, როგორ მივაპყროთ ადამიანთა ყურადღება იესოზე და მის მიერ გაღებულ მსხვერპლზე? 

ხუთშაბათი                                                                                                    8 მარტი
მნეობა
ქრისტეს სურს, რომ წმიდა ცხოვრებით ვიცხოვროთ. მისი ცხოვრება სიწმიდის განსახიერებაა და გვაჩვენებს, როგორი უნდა იყოს საუკეთესო მნეობა (ებრ. 9:14). ჩვენ უნდა ვიცხოვროთ ღვთისათვის მოსაწონი ცხოვრებით და შესაბამისად განვკარგოთ ყველაფერი, რაც მოგვენდო. მნეობა  - ეს არის ჩვენი განწმედის ხილული ნაყოფი. 
შეადარეთ 1პეტ. 1:15, 16 და ებრ. 12:14. რას ნიშნავს “იყავით წმიდა” და “სიწმიდე”?  როგორ უკავშირდება ეს ცნებები მნეობას? 
რომაელებმა აღმოაჩინეს, რომ ეტლის ბორბალი უფრო დიდხანს ძლებს, თუკი სალტეს ლითონის რკალს შემოაჭდობ. გახურებულ რკალს სალტეზე ამაგრებდნენ და ცივ წყალს ასხამდნენ. გაცივებისას ლითონი იკუმშებოდა და მჭიდროდ ეკვროდა სალტეს. ბორბლის ტრიალისას შემოჭდობილი რკინის რკალი ეხებოდა გზას. 
სალტეზე შემოჭდობილი რკინის რკალის მაგალითზე შეგვიძლია ავხსნათ მნეობის კონცეფცია.  როდესაც სხვადასხვა განსაცდელში ვვარდებით, მაშინ ვლინდება ჩვენი ჭეშმარიტი არსი. აქ ხვდება ჩვენი რწმენა ცხოვრების აღმართებსა და დაღმართებს წარმატებებისა და წარუმატებლობების მეშვეობით.  აქ ხდება ჩვენი მრწამსი რეალური ყოველდღიური ცხოვრების არეულ-დარეულ შეტაკებებში. მნეობა - ეს არის გარეგნული მაჩვენებელი იმისა, თუ ვინ ვართ და რამდენად კარგად არის ორგანიზებული ჩვენი ცხოვრება. ჩვენი ყოველდღიური ქმედებანი, რომლებიც ქრისტეს აცხადებენ, ჰგავს ბორბალზე შემოჭდობილ რკინას, რომელიც გზას ეხება. 
ქმედებებს დიდი ძალა აქვს და ქრისტესადმი ჩვენი მიძღვნით უნდა ვაკონტროლოთ ისინი. უნდა ვიცხოვროთ ამ დარწმუნებითა და დაპირებით: “ყოველივე ძალმიძს ჩემს განმამტკიცებელში, ქრისტეში” (ფილიპ. 4:13). 
“სულიწმიდის მეშვეობით სულის განწმედა - ეს ქრისტეს ხასიათისა და ბუნების ადამიანის სულში დანერგვას ნიშნავს. სახარებისეული რელიგია - ეს ჩვენს ცხოვრებაში შემოსული ქრისტეა, ჩვენი ცხოვრების ცოცხალი, მოქმედი საფუძველი. ესაა ქრისტეს მადლი, რომელიც ადამიანის ხასიათში და მის კეთილ საქმეებში ვლინდება. სახარებისეული პრინციპების ჩვენი პრაქტიკული მოღვაწეობისაგან განცალკევება სრულიად შეუძლებელია. ქრისტიანის ცხოვრებისა და მოღვაწეობის ყოველი სფერო ქრისტეს ხასიათს უნდა ირეკლავდეს” (ელენ უაითი, ქრისტეს იგავები, გვ. 384). 
შეხედეთ თქვენს ყოველდღიურ ცხოვრებას, თქვენს ყოველდღიურ ყოფას. მეტყველებს თუ არა ის თქვენში მცხოვრებ ქრისტეზე, რომელიც თქვენში მუშაობს და ახალ არსებად გაქცევთ? თქვენში გამოვლენილი სიწმიდის დასანახად რა არჩევანი უნდა გააკეთოთ?

შემდგომი გამოკვლევისთვის
დროდადრო ეტლის ბორბლებზე შემოჭდობილ რკინის რკალს ხელახლა დაყენება ესაჭიროებოდა, რადგან გზასთან შეხების შედეგად დეფორმირდებოდა. დეფორმირებული რკალის გამოსწორება მოითხოვდა თვითონ რკინის რკალზე ჩაქუჩით ძლიერი დარტყმების მიყენებას და ბევრ კაკუნს. ლითონის რკალის აღდგენა წარმოგვიდგენს მნეობას, როგორც პრაქტიკულ განწმენდას. ეს არის გქონდეს ქრისტეს გონება, როდესაც უმკლავდები ცხოვრების დიდ თუ პატარა განსაცდელს, როგორი მტკივნეული და რთულიც არ უნდა იყოს პროცესი. მიუხედავად იმისა, ეს პროცესი ეხება ჩვენს ფულის გამოყენებას, ოჯახში ურთიერთობას თუ სამუშაოს, ყველაფერში ქრისტეს ნების თანახმად უნდა ვიქცეოდეთ. ხანდახან ამ გაკვეთილს ვსწავლობთ მხოლოდ მძიმე ცხოვრებისეული დარტყმების შედეგად. 
არ არის ადვილი რკინისთვის საჭირო ფორმის მიცემა. არც ადამიანის ხასიათის გარდაქმნაა ადვილი. იფიქრეთ პეტრეს გამოცდილებაზე. იგი მუდმივად იესოსთან ერთად იყო, მაგრამ ვერ წარმოიდგენდა, რომ იესო ეტყოდა ამ სიტყვებს: “მაგრამ მე ვილოცე შენთვის, რომ არ დაილიოს შენი რწმენა და, როცა კვლავ მოიქცევი, გაამხნევე შენი ძმები” (ლუკ. 22:32). მოგვიანებით, იესოს უარყოფის შემდეგ, რომელიც ძალიან მტკივნეული და მძიმე გამოცდილება იყო, პეტრემ განიცადა სულიერი გარდაქმნა. გარკვეულწილად, მისი მნეობა შესწორებულ იქნა. პეტრე ხელმეორედ მოექცა და მისი ცხოვრება შეიცვალა, მაგრამ მხოლოდ საგრძნობი დარტყმების შემდეგ. 
კითხვები მსჯელობისთვის:
1.	როგორ ეფარდება განწმენდის იდეა იესოს მოთხოვნას: “თუ ვინმეს უნდა გამომყვეს, უარყოს თავისი თავი, ყოველდღე აიღოს თავისი ჯვარი და გამომყვეს”? (ლუკ. 9:23)  გალ. 6:14-ის თანახმად რა უნდა იქნას ჯვარცმული? როგორ ასახავს ეს მუხლები განწმენდის პროცესს? როგორ გვეხმარება პრაქტიკული განწმენდა ვისწავლოთ ქრისტეს მსგავსად ფიქრი? 1კორ. 2:16. 
2.	რომელმა მტკივნეულმა განსაცდელებმა გასწავლეს მტკიცედ გაჰყვეთ უფალს თქვენს ქრისტიანულ ცხოვრებაში? სურვილისამებრ გაუზიარეთ ერთმანეთს ჯგუფში თქვენი გამოცდილება. რა შეგვიძლია ვისწავლოთ ერთმანეთის გამოცდილებიდან?  
3.	იფიქრეთ, მეშვიდე დღის ქრისტიან ადვენტისტთა სხვა დოქტრინების შესახებ - შაბათი, მკვდრების მდგომარეობა, შექმნა, მეორედ მოსვლა, და სხვა. როგორ გავლენას ახდენს ეს დოქტრინები ჩვენი ცხოვრების წესზე? 

თავი აარიდეთ ვალებს
გამოსაკვლევად შემოთავაზებული ბიბლიური მუხლები: ფს. 36:21; მათ. 4:3-10; მათ 6:33; რჯლ. 28:12; იგავ. 13:11; იგავ. 21:5; 2კორ. 4:18. 
სამახსოვრო მუხლი: “ამრიგად მიეცით ყველას, რაც ეკუთვნის: ვისაც ხარკი – ხარკი, ვისაც ბაჟი – ბაჟი, ვისაც შიში – შიში, ვისაც პატივი – პატივი. არავისი არაფერი დაგედოთ ვალად, გარდა ერთიმეორის სიყვარულისა, ვინაიდან სხვისი მოყვარული ასრულებს რჯულს” (რომ. 13:7, 8). 
ხანდახან შეიძლება აღმოჩნდე იღბლიანი და იპოვო ვინმე, ვინც მზად არის ფული გასესხოს. შეიძლება ამ ადამიანს მართლაც გულწრფელად უნდა შენი დახმარება ფინანსურ გასაჭირში. მაგრამ უმრავლეს შემთხვევაში ადამიანები სესხს გასცემენ ანგარების მიზნით.  
ყველაფერი უნდა გავაკეთოთ, რომ ვალის აღება ავირიდოთ თავიდან. რა თქმა უნდა, ზოგიერთ შემთხვევაში, როდესაც გვჭირდება ვიყიდოთ სახლი ან მანქანა, ავაშენოთ ეკლესია, მივიღოთ განათლება გვჭირდება ფულის სესხება. მაგრამ ეს რაც შეიძლება ბრძნულად უნდა გაკეთდეს და მიზნად უნდა დავისახოთ, რომ რაც შეიძლება მალე განვთავისუფლდეთ ვალისგან. 
ამასთანავე მაქსიმალურად ფრთხილად უნდა ვიყოთ. როდესაც ღვთის შვილები დაუფიქრებლად ხარჯავენ ფულს, რომელიც მათ არ ეკუთვნის. ამით ისინი ხელს უწყობენ “სიხარბესა და მიწიერი სიმდიდრის სიყვარულს მათი ხასიათის გაბატონებულ თვისებებად ჩამოყალიბებაში. სანამ ეს თვისებები ბატონობს, ხსნა და მადლი უძლურია” (ელენ უაითი, ადრეული ხელნაწერები, გვ. 267). 
ჩვენ უნდა გავაუმჯობესოთ ჩვენი უნარები და ნიჭები, რომ რაც შეიძლება მეტად ვიყოთ თავშეკავებულნი და ყველანაირად მოვერიდოთ ვალის აღებას. ამ კვირაში განვიხილავთ, რას ამბობს ბიბლია ვალთან დაკავშირებით. 

სესხის აღება და ხარჯვა
წინასწარმეტყველთა ძეები და ელისე ხეს ჭრიდნენ იორდანის ნაპირთან, როდესაც “დასცა ერთმა მორი და წყალში ჩაუვარდა ცული. და იყვირა: ვაი, ბატონო! ნათხოვარი იყო!” (4 მეფ. 6:5). ზმნა “ნათხოვარი” ნიშნავს ვიღაცის ნების დართვით რაღაცის გამოყენებას, რაც შენ არ გეკუთვნის. ამ ნების დართვას თან ერთვის რისკი და პასუხისმგებლობა. სულერთია ფული ისესხე თუ ცული ითხოვე, მხოლოდ იმ განსხვავებით, რომ ფულის არასწორად გამოყენებას უფრო სერიოზული შედეგები შეიძლება მოჰყვეს.
ერთადერთი მიზეზი რისთვისაც ფულს ვსესხულობთ, მისი დახარჯვაა. ფინანსურ რისკზე მივდივართ, როდესაც ვგულისხმობთ, რომ ვალის დაბრუნებას შევძლებთ და ფინანსურ მოულოდნელობებს არ ექნება მომავალში ადგილი. მაგრამ მომავალი უცნობია ჩვენთვის (ეკლ. 8:7); ამიტომ ფულის სესხება ყოველთვის დაკავშირებულია რისკთან. 
რას ამბობს მომდევნო მუხლები ვალის შესახებ?
ფსალმ. 36:21
ეკლ. 5:5 
რჯლ. 28:44, 45 
შეიძლება ფული ვისესხოთ იმ განზრახვით, რომ გონივრულად გამოვიყენოთ, მაგრამ ნასესხები ფულის დახარჯვის ცდუნებამ შეიძლება დიდ პრობლემებთან მიგვიყვანოს. ეჭვგარეშეა, რომ ნასესხები ფული გვაძლევს ბევრ ჩვენგანს საშუალებას ისე ვიცხოვროთ, როგორც ჩვენით ვერ შევწვდებოდით. ცდუნება ისესხო და ხარჯო - ეს არის თანამედროვე მომხმარებლური კულტურის მაჯისცემა, რომელიც გავლენას ახდენს როგორც მდიდარზე, ისე ღარიბზე. როდესაც განსაცდელში ვართ, ღვთის შემწეობას უნდა დაველოდოთ (1კორ. 10:13), რადგან სესხის აღება შეიძლება წყევლად იქცეს  (რჯლ. 28:43-45). 
ნუ იქონიებთ ფულის სესხების ცუდ ჩვევას. თუ უკვე გაქვთ აღებული, გადაიხადეთ, რაც შეიძლება მალე. ჩვენ უნდა ვსწავლობდეთ ბრძნულად ხარჯვას და ღვთის ფულის გონიერი მმართველნი უნდა ვიყოთ და არა პირიქით, რომ წუთისოფლის ფული გვმართავდეს ჩვენ. 
არის რაღაც გარემოებები, რომლის დროსაც გვესაჭიროება ვისესხოთ. მაგრამ ამას უნდა ვაკეთებდეთ სიფრთხილითა და იმ განზრახვით, რომ ყველაფერს რაც შეიძლება მალე გადავიხდით. 
რა სულიერი საფრთხეები ემუქრება ადამიანს, რომელიც ვალშია ჩავარდნილი?

მნეობა და დაუყოვნებელი დაკმაყოფილება
“და იაკობმა მისცა ესავს პური და ოსპის შეჭამადი, და ჭამა და სვა, და ადგა და წავიდა. ასე აიგდო ესავმა თავისი პირმშოობა” (დაბ. 25:34). ესავი უხეში, გარეთ მოხეტიალე ადამიანი იყო, რომელიც თავის ვნებებს მისდევდა. როდესაც ძმის შეჭამანდი იყნოსა, მაშინვე მოუნდა ოსპი, თუმცა ძალიან საეჭვოა, რომ იმ დროს შიმშილისგან კვდებოდა. ემოციებითა და გრძნობებით მართული, მისცა წუთიერ ძლიერ სურვილს ნება დაეხშო მისი გონება და გაყიდა თავისი პირმშოობა წამიერი სიამოვნების გულისთვის. როდესაც თავისი პირმშოობის დაბრუნება მოისურვა “თუმცა ცრემლებით კი ითხოვდა ამას” (ებრ. 12:17), ვერ დაიბრუნა ის. 
იესომ საპირისპირო მაგალითი გვიჩვენა. 40-დღიანი მარხვის შემდეგ შიმშილისაგან დაუძლურებული, სატანამ სამჯერ გამოსცადა (მათ. 4:3-10). მაგრამ იესომ გამოიცნო ეს ცდუნებები და თავის დასუსტებულ მდგომარეობაშიც კი არ დანებდა. იესო მთელი თავისი ცხოვრების განმავლობაში უარყოფდა ცოდვილ სურვილებსა და კმაყოფილების სიამოვნებებს და ამგვარად გვაჩვენა, რომ ჩვენც შეგვიძლია გვქონდეს ძალაუფლება ცოდვაზე. მას არ გაუყიდია და არ დაუკარგავს თავისი პირმშოობა და ყველას მოუწოდებს, რომ მისი თანამემკვიდრენი გავხდეთ (რომ. 8:17; ტიტ. 3:7). ჩვენ ვინარჩუნებთ ჩვენს პირმშოობას, როდესაც მივყვებით იესოს მაგალითს, რომელიც მან მოგვცა, როდესაც იცდებოდა (1კორ. 10:13).
საუკეთესო, რისი შემოთავაზებაც ამ წუთისოფელს შეუძლია, არის წუთიერი სიამოვნება აქ და ახლა, იმიტომ რომ მას არ ძალუძს მოგვცეს მომავალი მარადისობის გამოცდილება. საკუთარი თავისთვის ცხოვრება ღმერთისთვის ცხოვრების საწინააღმდეგოა.
რას გვასწავლის შემდეგი მუხლები დაუყოვნებელი დაკმაყოფილების პოტენციური საფრთხეების შესახებ, ერთგული ადამიანებისთვისაც კი? 2მეფ. 11:2-4; დაბ. 3:6; ფილ. 3:19; 1 იოან. 2:16; რომ. 8:8. 
დაუყოვნებელი დაკმაყოფილების წადილი უმართავ გონებას ახასიათებს; ის არის მოთმინების მტერი, რომელიც საფრთხის ქვეშ აყენებს გრძელვადიან მიზნებს, აბუჩად იგდებს და აზიანებს პასუხისმგებლობას. როდესაც თავს ვიკავებთ სურვილების დაკმაყოფილებისაგან, ჩვენ ვიძენთ;  სასიცოცხლოდ მნიშვნელოვან უნარს, რომელიც გვეხმარება დავძლიოთ გარემოებები და ზეწოლა, განსაკუთრებით წუთისოფლის მიერ შემოთავაზებული ცდუნებები, მათ შორის ფულის უგუნური სესხება. თუმცა ეს მოსაზრება, არ არის პოპულარული წუთისოფელში, რომელშიც გაბატონებულია მყისიერი საზღაურის, სწრაფი წარმატებისა და ადვილად გამდიდრების სურვილი. თუკი ერთხელ გამოვცადეთ მყისიერი დაკმაყოფილება, კვლავ ვცდილობთ სწრაფად მივიღოთ საზღაური. ღვთის ნიჭების მნეები არ უნდა მოხვდნენ ამ ხაფანგში.

თქვენი სახსრების მიხედვით ცხოვრება
“სანატრელი საგანძური და ზეთი ბრძენის სავანეშია, ხოლო ბრიყვი ადამიანი შთანთქავს მათ” (იგავ. 21:20). ეს მუხლი ერთმანეთს უპირისპირებს გონივრულ მნეობას და მფლანგველობას. ბრიყვი ადამიანები არ გეგმავენ იცხოვრონ მათი შესაძლებლობების ფარგლებში. ისინი ხარბად ფლანგავენ მათ განკარგულებაში მყოფ ქონებას, ნასესხებსაც კი, და ფიქრობენ, რომ ფინანსური სიბრძნე და მომჭირნე ცხოვრება არის ძნელი, არასასურველი დიეტის მსგავსად. მაგრამ როდესაც მაინც გვიწევს ფულის სესხება, მაგალითად სახლისთვის, უნდა ვიმოქმედოთ უკიდურესი წინდახედულობით და იმის გაცნობიერებით, რომ ჩვენი სახსრების ფარგლებში უნდა ვიცხოვროთ. 
მდიდრებს თავისი სახსრების მიხედვით შეუძლიათ ცხოვრება თავისივე ქონებიდან. მათი პრობლემა ისაა, რომ ყოველთვის შფოთავენ თავის სიმდიდრეზე და იმაზე, თუ როგორ შეინარჩუნონ ის. როდესაც ადამიანებს ძალიან ცოტა აქვთ და ხელფასიდან ხელფასამდე ძლივს აღწევენ, შფოთავენ სიცოცხლზე და არა სიმდიდრის შენახვაზე. ბიბლია გვაძლევს რჩევებს, რომ ვიცხოვროთ ჩვენი შესაძლებლობების ფარგლებში, მიუხედავად იმისა, რამდენი გაგვაჩნია. პავლე გვირჩევს იმას, რაც შეიძლება ექსტრემალურ თავმდაბლობად მოგვეჩვენოს: “ამიტომ, თუ გვაქვს საზრდო და ტანსაცმელი, დავჯერდეთ ამას” (1ტიმ. 6:8). პავლე მიწიერ ქონებას არ განიხილავს მნიშვნელოვნად, რადგან მისთვის ქრისტეში ცხოვრება არის საკმარისი (ფილიპ. 1:21). 
რა უნდა ახსოვდეს ადამიანებს უპირველეს ყოვლისა? მათ. 6:33. როგორ შეიძლება ვიყოთ დარწმუნებული, რომ ამის მიხედვით ვცხოვრობთ ჩვენ?
ჩვენს სახსრებს შემოსავლად კი არ უნდა მივიჩნევდეთ, არამედ სახსრებად, რომლის მართვის პასუხისმგებლობაც გვაქვს. ბიუჯეტის დაგეგმვა - ეს არის მეთოდი, რომელიც ამ დავალების შესასრულებლად უნდა გამოვიყენოთ. ბიუჯეტის დაგეგმვის უნარი შეიძინება ღრმააზრიანი სწავლების შედეგად. იმისათვის, რომ იყო წარმატებული დაბალანსებული ფინანსური გეგმის მართვაში, საჭიროა დისციპლინის დაცვა და ძალისხმევა (იგავ. 14:15). თუკი მთელი პასუხისმგებლობით მოვეკიდებით ჩვენი ფინანსური მნეობის გეგმის შესრულებას, თავიდან ავირიდებთ უსიამოვნო ფინანსურ შეცდომებს. 
თუკი ფულის მართვასთან პრობლემები გაქვთ, შეადგინეთ ბიუჯეტი. არ არის აუცილებელი, რომ რთული იყოს. ადვილად შეგიძლიათ შეაჯამოთ რამდენიმე გასული თვის ყველა დანახარჯი და გამოიანგარიშოთ ყოველთვიური საშუალო ხარჯი. მთავარია, იცხოვროთ თქვენი სახსრების ფარგლებში, რაც არ უნდა მოხდეს, და ყველაფერი შესაძლებელი უნდა გააკეთოთ, რომ თავი აარიდოთ ვალს. 
წაიკითხეთ ლუკას სახარების 14:27-30.  იესო აქ მოწაფეობის ფასს გვიხატავს, მაგალითად მოყავს მშენებელი, რომელიც კოშკის აშენების ღირებულებას ითვლის და რა მოხდება, თუკი ვერ დაამთავრებს მას.  რა გაკვეთილი უნდა ვისწავლოთ აქედან მნეობასთან დაკავშირებით?

უთხარით ვალს “არა”
წაიკითხეთ რჯლ. 28:12. რას გვასწავლის ეს მუხლი დიდ ვალში ჩავარდნის შესახებ? რა პრინციპს ვხედავთ აქ მოქმედებაში?
კეთილგონიერებაა ვალის თავიდან არიდება. წმიდა წერილი გვაფრთხილებს, რომ ასევე არ დაუდგეთ თავდებად სხვა ადამიანების ვალებს (იგავ. 17:18, 22:26). ვალი ზეგავლენას ახდენს მომავალზე და მიუხედავად ჩვენი ფინანსური მდგომარეობისა, გვაიძულებს შევასრულოთ საკუთარ თავზე აღებული ვალდებულებები. შეიძლება ვალის აღება არ არის უზნეო საქციელი, მაგრამ იგი არ განამტკიცებს ჩვენს სულიერ ცხოვრებას. 
“ყველაფერში მკაცრად ეკონომიურები უნდა ვიყოთ, წინააღმდეგ შემთხვევაში თავს მძიმე ვალში ჩავიგდებთ. ნუ გადასცდებით საზღვრებს. ვალის აღებას ისევე განერიდეთ, როგორც კეთრს განერიდებოდით” (ელენ უაითი, რჩევები მნეობის შესახებ, გვ. 272).
ვალი შეიძლება გადაიქცეს ფინანსურ უღელად, როდესაც “მსესხებელი მონაა გამსესხებლისა” (იგავ. 22:7). ვალი იმდენად ჩაქსოვილია ახლანდელი ეკონომიკური სამყაროს წყობაში, რომ მას ნორმად მივიჩნევთ. ბოლოსდაბოლოს, მთელი ქვეყნები ვალით არსებობენ; ადამიანებმაც იგივე რატომ არ შეიძლება რომ გააკეთონ? ეს არასწორი მიდგომაა. 
“დადეთ სერიოზული აღთქმა ღმერთთან, რომ მისი კურთხევით ვალებს გაისტუმრებთ და შემდეგ აღარასდროს არავისი ვალი არ გექნებათ, მხოლოდ ფაფაზე და პურზეც რომ მოგიწიოთ ცხოვრება. ადვილია სუფრის გასაშლელად დამატებით 25 ცენტის გადაყრა საფულედან სხვადასხვა ზედმეტობებზე. იზრუნე ყოველ ცენტზე და დოლარი თავის თავზე იზრუნებს.  წვრილ-წვრილი ხარჯები,  ცოტა იქ, ცოტა აქ, იმისთვის და ამისთვის მალე უფრო მსხვილი ხარჯების სახეს ღებულობს.  უარყავით თქვენი თავი მაშინ მაინც, როდესაც ვალებით ხართ გარემოცული... ნუ წაბორძიკდებით, მხნეობას ნუ დაკარგავთ, არ დანებდეთ. უარი უთხარით თქვენს ახირებებს, კონტროლს დაუქვმდებარეთ თქვენი მადა, დაზოგეთ თქვენი ფული და გადაიხადეთ ვალები. მოიშორეთ ისინი, რაც შეიძლება სწრაფად. როდესაც საბოლოოდ თავისუფალი ადამიანი გახდებით, არავისი ვალი აღარ გექნებათ, ამით თქვენ დიად გამარჯვებას მიაღწევთ” (ელენ უაითი, რჩევები მნეობის შესახებ, გვ. 257). 
ვალი ქრისტიანებისთვის სუსტი საყრდენია. მას შეუძლია ზიანი მოუტანოს ჩვენს სულიერ გამოცდილებას და შეზღუდოს ჩვენი შესაძლებლობები შევწიროთ ღმერთის საქმეს. ვალი სხვებისთვის თავდაჯერებულად გაცემის საშუალებას და ღვთის კურთხევების მიღების შესაძლებლობას გვართმევს. 
რა არჩევანის გაკეთება შეგიძლიათ ახლა, რომ თავიდან აირიდოთ არასაჭირო ვალი? რაზე შეიძლება უარი უთხრათ თქვენს თავს, რომ ვალში არ ჩავარდეთ? 

დაზოგვა და დაბანდება
ჭიანჭველები მუშაობენ, რომ მარაგი შეინახონ ზამთრისთვის (იგავ. 6:6-8). ბრძნულად ვიქცევით, როდესაც მივყვებით რა მათ მაგალითს, მუდმივად ვაგროვებთ ფულს განსაზღვრული მიზნებისთვის. შეგროვების მიზანი არის გქონდეს საჭირო სახსრები საარსებო ხარჯებისა და საჭიროებებისთვის, რაც კარდინალურად განსხვავდება გაფლანგვისაგან ან ნაშოვნი ფულის ფანატური დაგროვებისაგან. ფულის მართვა მოითხოვს სიბრძნეს, ბიუჯეტის დაგეგმვას და დისციპლინას. როდესაც ვზოგავთ მხოლოდ საკუთარი თავისთვის, ვიტაცებთ ღმერთის ქონებას ნაცვლად იმისა, რომ განვკარგოთ იგი. 
“უსარგებლოდ დახარჯული ფული არის ორმაგი დანაკარგი. არამარტო ის ქრება, არამედ მისგან მოგების ამოღების შესაძლებლობაც. რომ გადაგვედო ფული, დედამიწაზე დანაზოგის სახით გამრავლდებოდა ან ზეცაში შენაწირის სახით... დაზოგვა არის დისციპლინა, რომელიც განავითარებს ხელმწიფებას ფულზე. იმის მაგივრად, რომ მივცეთ ფულს ნება იქ გადაგვისროლოს, სადაც ჩვენს ახირებებს უნდა, მართვის სადავეს ჩვენ ვიღებთ ხელში” (რენდი ალქორნი, ფული, საკუთრება და მარადისობა, გვ. 328). 
წაიკითხეთ იგავების 13:11, 21:5 და 13:18. რომელი პრაქტიკული რჩევებია აქ მოცემული, რომელიც დაგვემხარება უკეთესად გავუმკლავდეთ ფინანსურ საკითხებს? 
ბრძენი მნეები თავისი ოჯახის საჭიროებებისთვის ზოგავენ და ზეცაში აბანდებენ, როდესაც მართავენ ღმერთის ქონებას. არ აქვს მნიშვნელობა რამდენს ვფლობთ, მაგრამ მნიშვნელობა აქვს ბიბლიური მართვის გეგმას, როგორი ფინანსური მდგომარეობაც არ უნდა იყოს. ოჯახის საჭიროებებისთვის დაზოგვა ბრძნულად უნდა მოხდეს. იმისათვის, რომ დანაკარგი მინიმუმამდე დაიყვანოთ, უნდა გადავანაწილოთ რისკები (ეკლ. 11:1, 2). დაგეგმეთ მანამდე, სანამ საკუთარ საჭიროებებს დააკმაყოფილებთ (იგავ. 24:27) და აუცილებლობის შემთხვევაში მიიღეთ კვალიფიციური რჩევა სხვებისგან (იგავ. 15:22). ეს  არის ორი წარმატებული ინსტრუმენტი ამ საქმეში. როდესაც საჭიროებები დაკმაყოფილებულია და სიმდიდრე იზრდება, “უნდა გახსოვდეს უფალი, შენი ღმერთი, რადგან იგი გაძლევს შენ ძალას ქონების შესაძენად, რათა შეასრულოს თავისი აღთქმა, რომელიც შეჰფიცა შენს მამებს, როგორც დღეს” (რჯლ. 8:18). 
ღვთის მნისათვის ყველაზე უსაფრთხო დაბანდება, არის დაბანდება ცათა სასუფეველში (მათ. 13:44). იქ არ არის რეცესიები, რისკები, ქურდები ან ბაზრის ვარდნა.  ეს იგივეა, რომ გქონდეს საფულე, რომელიც არასდროს გაიცვითება (ლუკა 12:33). ქრისტეს მიღება გვიხსნის ანგარიშს, ხოლო მეათედის დაბრუნება და შემოწირულობების გაცემა ჩვენი დეპოზიტებია. როგორც ამ დედამიწაზე გვჭირდება ზრუნვა მიწიურ საჭიროებებზე, როგორიცაა კომუნალურების გადახდა მაგალითად, ასევე ყურადღება უნდა გავამახვილოთ და თვალი არ მოვაცილოთ მარადიულ ჭეშმარიტებებს. 
წაიკითხეთ 2კორ. 4:18. როგორ შეგვიძლია ვუყუროთ “უხილავს” და ამავე დროს ვიყოთ პასუხისმგებლობის მქონე მნეები აქ, დედამიწაზე?

შემდგომი გამოკვლევისთვის
ყველა თანდაყოლილი და შეძენილი უნარი და ნიჭი ღმერთისგან მოდის, გენეტიკურად გადმოგვეცა, მნიშვნელობა არ აქვს ზეგავლენა გარემოს ჰქონდა, განათლებას თუ ორივეს ერთად. განტოლების მნიშვნელოვანი ნაწილი არის ის თუ რას ვაკეთებთ ჩვენი ნიჭებითა და უნარებით, რომლებიც გაგვაჩნია. ღმერთი მოელის, რომ მისი მნეები დაეუფლებიან უნარებსა და ნიჭებს განათლებისა და პრაქტიკული გამოცდილების მეშვეობით (ეკლ. 10:10).
“აავსო იგი (ბეცალელი) ღვთის სულით, სიბრძნით, გონებით, ცოდნით და ყოველი ხელოვნებით” (გამ. 35:31)  მას და აჰოლიაბს (გამ. 35:34) ჰქონდათ უნარი სხვებისთვის ესწავლებინათ თავისი ხელობა. 
ჩვენ შეგვიძლია ვისწავლოთ ვიყოთ უკეთესი მნეები და გამოვრიცხოთ ვალი მატერიალისტურ სამყაროში ცხოვრებისას. ჩვენი უნარები ყოველთვის უნდა განვავითაროთ წაკითხვის, სემინარების, განათლების საშუალებით (როდესაც ეს შესაძლებელია), და გამოვიყენოთ ყველაფერი, რაც ვისწავლეთ. ჩვენი უნარების განვითარება გვაძლევს საშუალებას საუკეთესო მივცეთ ღმერთს და ვიყოთ კარგი მნეები.
ტალანტების შესახებ იგავში ყოველ მსახურს მიეცა ტალანტები “თითოეულს მისი უნარისდა მიხედვით” (მათ. 25:15). ორმა მსახურმა გააორმაგა თავისი ქონება; ხოლო მესამემ მიწაში დაფლა. ყოველთვის უნდა განვავითაროთ ის, რაც მოგვეცა. ტალანტის დაფლვა ნიშნავს არ გამოყენო ნიჭები და უნარ-ჩვევები. ფულის მართვა, ვალის გადახდა, დისციპლინის გამომუშავება და პრაქტიკული გამოცდილება განავითარებენ უნარებს, რომლებიც ღმერთის მიერ არის კურთხეული. ნებისმიერ საქმეში წარმატების მიღწევისათვის გვესაჭიროება სისტემატური წვრთნა. 
“როდესაც ბიბლიის გაკვეთილები ყოველდღიურ ცხოვრებაშია განხორციელებული, ღრმა და ხანგრძლივი ზეგავლენა აქვს ჩვენს ხასიათზე. ეს გაკვეთილები ტიმოთემ შეითვისა და ცხოვრებაში განახორციელა. მას არ ჰქონდა განსაკუთრებული ზენიჭები, მაგრამ მისი მსახურება იყო ძვირფასი, რადგან ღვთის მიერ მოცემულ შესაძლებლობებს იყენებდა უფლის მსახურებაში” (ელენ უაითი, მოციქულთა საქმეები, გვ. 205).
კითხვები მსჯელობისთვის: 
1.	თვითკონტროლი მნიშვნელოვანია ქრისტიანისთვის, განსაკუთრებით მნიშვნელოვანია, როდესაც კონტროლის ნაკლებობას მივყავართ ფინანსურ პრობლემებთან ან განადგურებასთან. რით შეუძლია ეკლესიას დაეხმაროს მათ, ვინც ასეთი პრობლემის საფრთხის წინაშე დგას?
2.	წაიკითხეთ რომ. 13:7,8. როგორ შეგვიძლია ამ სიტყვების გამოყენება ყოველდღიურ ცხოვრებაში და სხვებთან ურთიერთობისას?
3.	ზოგი ფიქრობს, რომ ვალებზე არ უნდა ვიდარდოთ, რადგან ქრისტე მალე მოვა. როგორ უპასუხებთ ასეთ მტკიცებულებას?  

მნის ჩვევები
გამოსაკვლევად შემოთავაზებული ბიბლიური მუხლები: ეფ. 5:15-17; კოლ. 3:23; ლუკ. 12:35-48; იაკ. 4:14; საქ. 3:21; 1კორ. 9:24-27. 
სამახსოვრო მუხლი: “რით შეინახოს ყმაწვილმა სიწმინდე თავისი გზისა? დაიცვას შენი სიტყვისამებრ! მთელი გულით გეძიებ შენ; ნუ გადამახვევინებ შენთა მცნებათაგან!” (ფსალმ. 118:9,10). 
თქვენი ჩვევები თქვენი ცხოვრების მიზანსა და მიმართულებას აჩვენებს. მნეები, რომლებიც კარგ ჩვევებს ივითარებენ, ყველაზე ერთგული მნეები არიან. დანიელს ჩვევად ჰქონდა ყოველდღიური ლოცვა (დან. 6:10). პავლეს ჩვევა იყო სინაგოგაში სიარული (საქმ. 17:1,2). იგი წერს: “ნუ დაიბნევით: ცუდი საზოგადოებანი ხრწნიან კეთილ ჩვევებს” (1კორ. 15:33). უნდა გამოვიმუშავოთ კარგი ჩვევები ცუდი ჩვევების ჩასანაცვლებლად. 
“ამ ცხოვრებაშიც და მარადისობაშიც ჩვენ ყველა ვიქნებით და დავრჩებით ისეთები, როგორებადაც ჩვენი ჩვევები გვხდიან. იმ ადამიანთა ცხოვრება, რომლებიც სწორ ჩვევებს იყალიბებენ და ყოველდღიური მოვალეობის ერთგული არიან, დაემსგავსება მანათობელ ლამპარს, რომელიც ცხოვრებისეულ გზას გაუნათებს სხვებს” (ელენ უაითი, მოწმობანი ეკლესიისთვის, ტ. 4. გვ. 452).
გზა, რომელსაც ჩვევა კვალავს, არის უსწრაფესი გზა იმ საზღაურის მისაღებად რომლისკენაც ვისწრაფვით. ჩვევა არის ფესვგადგმული გადაწყვეტილება. სხვა სიტყვებით რომ ვთქვათ, არც ფიქრობ შენს ჩვევებზე, ეს თავისთავად, შენდა უნებურად გამჯდარი გაქვს და ასე გამოგდის. ჩვევა შეიძლება იყოს ძალიან კარგი ან ძალიან ცუდი იქიდან გამომდინარე, თუ რის კეთებას ხართ მიჩვეული. ამ კვირაში ვისაუბრებთ ჩვევებზე, რომლებიც დაეხმარება მნეს ღვთის საქმის წარმართვაში. 

კვირა                                                                                                                             18 მარტი
უწინარეს ეძიეთ ღმერთი
ყველას გვაქვს ჩვევები. როგორია ისინი: კარგი თუ ცუდი? ქრისტიანის ყველაზე კარგი ჩვევა და უმთავრესი დავალებაა - ყოველდღიურად ეძებოს ღმერთი. 
“ყოველ დილით თქვენი თავი, სამშვინველი, სხეული და სული, მიუძღვენით ღმერთს. ჩვევად გაიხადეთ თქვენი მიძღვნა და სულ უფრო მეტად მიენდეთ თქვენს მხსნელს.” (ელენ უაითი, გონება, ხასიათი და პიროვნება, ტ. 1. გვ. 15). ასეთი ჩვევით, ეჭვგარეშეა, შევალთ “ვიწრო კარიბჭით”, რომელსაც სიცოცხლისკენ მივყავართ (მათ. 7:14). 
ღმერთმა თქვა, “არ იყოლიო სხვა ღმერთები ჩემს გარდა” (გამო. 20:3). როდესაც ლაპარაკობდა ჩვენს ძირითად საჭიროებებზე, იესომ თქვა, რომ “უწინარეს ღვთის სასუფეველი ეძიეთ და მისი სიმართლე” (მათ. 6:33). ასევე ვკითხულობთ შემდეგს: “მეძიეთ მე და მიპოვნით, როდესაც მეძიებთ მთელი თქვენი გულით” (იერ. 29:13). 
წაიკითხეთ მათ. 22:37, 28; საქ. 17:28; ეფეს. 5:15-17; და კოლ. 3:23. რა არის აქ ნათქვამი ისეთი, რაც დაგვეხმარება ღმერთი დავაყენოთ პირველ ადგილზე ჩვენს ცხოვრებაში? 
ქრისტემ დაგვიტოვა საუკეთესო მაგალითი იმისა, თუ როგორ უნდა ვეძებოთ უფალი. იესო თავის ზეციერ მამას ყველაფერში პირველ ადგილზე აყენებდა. ამ უპირატესობის მინიჭებას ჩვენ უკვე ვხედავთ, როდესაც ჯერ კიდევ ბავშვობაში პასექის დროს იერუსალიმში იყო ჩასული. როდესაც მარიამმა და იოსებმა იგი “იპოვეს ტაძარში მჯდომი” მათ ასე უპასუხა: “მამის სახლში უნდა ვიყო” (ლუკა 2:46, 49). 
მთელი თავისი ცხოვრების განმავლობაში იესო მიისწრაფოდა მამასთან ახლო ურთიერთობისკენ, რაც დასტურდება მისი ჩვეული ლოცვითი ცხოვრებით. მოწაფეებს ბოლომდე არ ესმოდათ ეს ჩვეულება. არანაირ სიბნელის ძალებს არ შეეძლო იესოს განშორება მამისგან, რადგან იესომ ჩვევად გაიხადა მასთან ყოფილიყო სრულ კავშირში. 
იესოს მაგალითს შეიძლება გავყვეთ, თუკი გადავწყვეტთ, რომ გვიყვარდეს ღმერთი მთელი ჩვენი გულით, გონებითა და სულით (მათ. 22:37). ლოცვით, ღვთის სიტყვის შესწავლით და იესოს ხასიათის მიბაძვით ყველაფერში, რასაც ვაკეთებთ, ჩამოვიყალიბებთ ჩვევას ღმერთი დავაყენოთ პირველ ადგილზე ჩვენს ცხოვრებაში. ქრისტიანისთვის კი ამაზე უკეთესი ჩვევა რა შეიძლება იყოს?! 
თქვენს თავს ჰკითხეთ: ნამდვილად პირველ ადგილზეა თუ არა ღმერთი ჩემს ცხოვრებაში? როგორ დავრწმუნდე ამაში?

ელოდეთ იესოს დაბრუნებას 
წაიკითხეთ ლუკ. 12:35-48. როგორ უნდა ველოდოთ იესოს მეორედ მოსვლას ამ იგავის თანახმად? რატომ უნდა ვიქონიოთ მხედველობაში მეორედ მოსვლის რეალობა ყველაფერში, რასაც ვაკეთებთ? 
მნეობა უნდა სრულდებოდეს იმ ფაქტის ნათელი შემეცნებით, რომ იესო აუცილებლად დაბრუნდება. იმ ორგული მნეების ხასიათი, რომლებიც ისე იქცევიან, თითქოს ერთგულნი არიან, ადრე თუ გვიან ცნობილი გახდება მათი საქმეებიდან გამომდინარე; რადგან ნამდვილი, ერთგული მნეები თავის მოვალეობებს ისეთი სიბეჯითითა და შრომისმოყვარეობით ასრულებენ, თითქოს ბატონი მათ გვერდითაა. ისინი მომავლისთვის ცხოვრობენ და ერთგულად მსახურობენ დღენიადაგ. “რადგან ჩვენი მოქალაქეობა ზეცაშია, საიდანაც ველით მაცხოვარს, უფალ იესო ქრისტეს” (ფილიპ. 3:20). 
აბრაამი მარადიულ ქალაქს ელოდა (ებრ. 11:10), პავლე ელოდა ქრისტეს დაბრუნებას (ებრ. 10:25). ისინი წინ იყურებოდნენ, ელოდნენ, გეგმავდნენ და მზად იყვნენ ნებისმიერ მომენტში შეხვედროდნენ იესოს. ჩვენც უნდა განვივითაროთ მომავლის ჭვრეტის ჩვევა სახარების კულმინაციის მოლოდინში (ტიტ. 2:13). იმის ნაცვლად, რომ მხოლოდ დროდადრო აქა-იქ გავიხსენოთ წინასწარმეტყველება, ჩვენ გამუდმებით უნდა ვცხოვრობდეთ და ვმოქმედებდეთ მარადისობის მოლოდონში, რომელიც გველის, როდესაც ქრისტე დაბრუნდება. ამასთანავე, უნდა მოვერიდოთ უგუნურ და უსაფუძვლო სპეკულაციებს ბოლო დროის მოვლენებთან დაკავშირებით. მეორედ მოსვლის დაპირება გვაძლევს მიმართულებას ცხოვრებაში, აწმყოს სწორ შეფასებას და გვეხმარება გვახსოვდეს, რა არის ამ ცხოვრებაში მნიშვნელოვანი. იესოს დაბრუნების მოლოდინის ჩვევა მნეს ანიჭებს განსაზღვრულობასა და მიზანს. 
გოლგოთის ჯვარმა გახადა შესაძლებელი გამომსყიდველთან ჩვენი შეხვედრა. ჩვენ ვაკვირდებით ნიშნებს, რომლებიც წმიდა წერილის თანახმად მიგვითითებს ქრისტეს მოსვლაზე მამის დიდებაში თავის ანგელოზებთან ერთად (მარკ. 8:38). “…ვუყურებთ არა ხილულს, არამედ უხილავს, ვინაიდან ხილული დროებითია, ხოლო უხილავი – საუკუნო” (2კორ. 4:18). 
სიკვდილის რეალობის გაცნობიერება ყოველთვის უნდა დაგვეხმაროს გვახსოვდეს, რამდენად შეზღუდულია და წარმავალი ჩვენი აქ ყოფნის დრო. მაგრამ მეორედ მოსვლის აღთქმა გვაჩვენებს, რომ თვითონ სიკვდილიც დროებითი და წარმავალია. ამიტომ ქრისტეს დაბრუნების აღთქმით უნდა ვიცხოვროთ, აღთქმით, რომელიც ყოველ ქრისტიან მნეზე უნდა ახდენდეს ზეგავლენას. მოდით, გავიხადოთ ჩვევად, რომ ყოველთვის ვიცხოვროთ ქრისტეს დაბრუნების მოლოდინში. თავად ჩვენი ეკლესიის დასახელება აცხადებს ამ მოლოდინის რეალობას. 

ბრძნულად გამოიყენეთ დრო
“რადგან გუშინდელნი ვართ ჩვენ და არაფერი ვიცით, რადგან ჩრდილია ჩვენი დღეები ამ ქვეყანაზე” (იობ. 8:9).
შეგიძლიათ გააჩეროთ საათი, მაგრამ დროის მსვლელობას ვერ გააჩერებთ. დრო არ იცდის; ის წინ მიიწევს, მაშინაც კი, როდესაც უმოძრაოდ ვდგავართ და არაფერს ვაკეთებთ. 
რას გვასწავლის შემდეგი ტექსტები ჩვენი დროის შესახებ დედამიწაზე ამ ცხოვრებაში? იაკ. 4:14; ფსალმ. 89:10, 12; ფსალმ. 38:5, 6; ეკლ. 3:6-8. რამდენად ძვირფასია აქ ჩვენი დრო? 
იმის გათვალისწინებით, რომ დრო ასეთი შეზღუდული და შეუქცევადია, მნიშვნელოვანია, ქრისტიანებმა კარგად განკარგონ ის. უნდა გამოვიმუშავოთ დროის ბრძნულად გამოყენების ჩვევა და ყურადღება უნდა გავამახვილოთ იმაზე, რაც ამ და მომდევნო ცხოვრებაში მნიშვნელოვანია. ჩვენი დრო უნდა ვმართოთ ღვთის სიტყვის მიერ დადგენილი ფასეულობების საფუძველზე, რადგან დაკარგული დროის დაბრუნება შეუძლებელია. თუკი ფულს ვკარგავთ, არცთუ იშვიათად შეგვიძლია მათი დაბრუნება. შეიძლება იმაზე მეტი გამოვიმუშავოთ, ვიდრე დავკარგეთ. მაგრამ დროსთან ასე არ არის. დაკარგული წამი, დაკარგულია სამარადისოდ. ასე რომ, დრო არის ღმერთისგან მოცემული ერთ-ერთი ყველაზე ძვირფასი საჩუქარი. უკიდურესად მნიშვნელოვანია, რომ ყოველი წუთის სწორად გამოყენება ჩვევად ჩამოგვიყალიბდეს.
“ჩვენი დრო ღმერთს ეკუთვნის. ყოველი წამი მისია და ჩვენ დიდად მოვალენი ვართ, მის სადიდებლად გამოვიყენოთ იგი. მის მიერ მოცემულ საბოძვართა შორის ყველაზე მკაცრი ანგარიში სწორედ ამ დროის გამოყენებისათვის მოგვეთხოვება. 
დრო ფასდაუდებელია. მაცხოვარი თვლიდა, რომ ცხოვრების ყოველი წამი მეტად ძვირფასი და მნიშვნელოვანია. ასევე უნდა მივიჩნიოთ ჩვენც. ცხოვრება მეტად ხანმოკლეა იმისათვის, რომ იგი ფუჭად დავხარჯოთ. მეტად მცირე დრო გვაქვს მოცემული გამოცდისათვის და საუკუნო სიცოცხლეში შესასვლელად მზადებისათვის. ჩვენ არ გვაქვს დრო იმისათვის, რომ ფუჭად ვხარჯოთ ან ჩვენი ეგოისტური მოთხოვნების დაკმაყოფილებას მოვანდომოთ. ჩვენ არ გვაქვს დრო იმისათვის, რომ ცოდვა შევიწყნაროთ” (ელენ უაითი, ქრისტეს იგავები, გვ. 342). 
“მაშ, ფრთხილად მოიქეცით – არა როგორც უგუნურნი, არამედ როგორც ბრძენნი. მოივაჭრეთ ჟამი, ვინაიდან დღეები მუხთალია” (ეფეს. 5:15, 16). რას გვეუბნება აქ პავლე? როგორ შეგვიძლია განვახორციელოთ ეს სიტყვები ჩვენს ცხოვრებაში? 

შეინარჩუნეთ ჯანსაღი გონება, სხეული და სული
თავიდანვე სრულყოფილად შევიქმენით, როგორც გონებრივად, ასევე ფიზიკურად და სულიერად. რა თქმა უნდა, ცოდვამ ეს ყველაფერი დაანგრია. სახარების ერთ-ერთი კეთილი უწყება ისაა, რომ ღმერთი ჩვენი აღდგენითაა დაკავებული, რათა დაგვაბრუნოს იმ მდგომარეობამდე, რომელიც თავდაპირველად იყო მის ჩანაფიქრში.
წაიკითხეთ საქ. 3:21 და გამოცხ. 21:1-5. რა იმედია ამ მუხლებში ჩვენთვის? როგორ უნდა ვიცხოვროთ ამ საბოლოო აღდგენის მოლოდინში? 
ქრისტე დაუღალავად შრომობდა აქ დედამიწაზე, რათა აემაღლებინა კაცობრიობა სულიერად, გონებრივად და ფიზიკურად, რითაც წინასწარ აუწყებდა საბოლოო აღდგენას ჟამის აღსასრულს. იესოს განკურნების მსახურება ადასტურებს, რომ ღმერთს სურს რაც შეიძლება ჯანმრთელნი ვიყოთ ჟამის აღსასრულამდე. ამიტომ მნეები ავითარებენ ჩვევებს, რათა ხელი შეუწყონ ჯანსაღი ცხოვრების წესს, თავისი გონებისათვის, სხეულისა და სულისათვის. 
პირველი, რაც უფრო მეტად გამოვიყენებთ გონებას, მით მეტად განვითარდება. ჩვეულებად გაიხადეთ თქვენი გონება შეავსოთ იმით, “რაც ჭეშმარიტია, რაც პატიოსანია, რაც მართალია, რაც წმიდაა, რაც საყვარელია, რაც საქებარია” (ფილიპ. 4:8). ასეთ ფიქრებს სიმშვიდე მოაქვს (ეს. 26:3), “მშვიდი გული” კი სხეულს ანიჭებს სიცოცხლეს (იგავ. 14:30).  ჯანსაღი გონებრივი ჩვევები გონებას, რომელიც არის ჩვენი უნარებისა და ძალის ციტადელი, საშუალებას აძლევს საუკეთესო შესაძლო მდგომარეობაში იმუშაოს. 
მეორე, კარგი ჯანმრთელობის ჩვევები, როგორიცაა ვარჯიში და სწორი კვება, მიუთითებს რომ ჩვენ ვზრუნავთ საკუთარ სხეულზე - სულიწმიდის ტაძარზე. მაგალითად, ფიზიკური ვარჯიში ამცირებს სტრესს, არეგულირებს სისხლის წნევას, აუმჯობესებს გუნებას და ანელებს დაბერებას. 
მესამე, მნე განავითარებს კარგ ჩვევებს, რათა ხელი შეუწყოს სულიერ ჯანმრთელობას. აღაპყარით თქვენი სული უფლისკენ (ფსალმ. 85:4,5) და დაელოდეთ წყნარად (ფს. 61:5). თქვენი სული აყვავდება, როდესაც ჭეშმარიტებით დადიხართ (3იოან. 3) და დაცულ იქნება “უმწიკვლოდ ჩვენი უფლის იესო ქრისტეს მოსვლისათვის” (1თეს. 5:23). 
იფიქრეთ იმაზე, თუ როგორ ახდენს გავლენას თქვენი ჩვევები თქვენს სულიერ, ფიზიკურ და გონებრივ სიჯანსაღეზე. არის თუ არა საჭირო რაიმე ცვლილებები, რომელიც ამ სფეროების გასაუმჯობესებლად უნდა მოხდეს? რა არჩევანის გაკეთება შეგიძლიათ და რომელ ბიბლიურ დაპირებებს შეგიძლიათ მიმართოთ, რათა გააუმჯობესოთ თქვენი ახლანდელი ცხოვრება და დაელოდოთ საბოლოო აღდგენას? 

თვითდისციპლინა
თვითდისციპლინა არის მნის ხასიათის ერთ-ერთი უმნიშვნელოვანესი თვისება. “ვინაიდან ღმერთმა ჩვენ მოგვცა არა სიმხდალის სული, არამედ ძალის, სიყვარულისა და თავშეკავებისა” (2ტიმ. 1:7). ბერძნული სიტყვა “სოფრონისმოს”, რომელიც აქ თარგმნილია როგორც “თავშეკავება”, ახალ აღთქმაში მხოლოდ ამ მუხლში გვხდება. ეს სიტყვა გულისხმობს სწორად მოქცევის უნარს საღი გონების წყალობით, რომელიც არ გადაუხვევს ღვთის პრინციპებს.  ღვთის სიტყვა გვეხმარება გავარჩიოთ “კეთილი და ბოროტი” (ებრ. 5:14), რეალურად შევაფასოთ სიტუაცია, თავშეკავება კი გვაძლევს ძალას გავუძლოთ ზეწოლას გარედან. დანიელი მტკიცედ იცავდა ჭეშმარიტებას, მიუხედავად იმისა, რომ ლომების ხაროში დაღუპვა ემუქრებოდა, სამსონისგან განსხვავებით, რომელიც თავისი სიამოვნებისთვის ცხოვრობდა და ნაკლებად გამოავლინა თავშეკავება და საღი აზრი. იოსები იმარხავდა სიმართლეს პოტიფარის სახლში, სოლომონისგან განსხვავებით, რომელიც სხვა ღმერთებს სცემდა თაყვანს ( 3მეფ. 11:4, 5). 
წაიკითხეთ 1კორ. 9:24-27. რას ამბობს აქ პავლე თვითდისციპლინის შესახებ? რა არის საბოლოოდ დამოკიდებული თვითდისციპლინაზე?  
“ამ წუთისოფლის ადამიანები მეტწილად ჭეშმარიტების გზას აცდენილნი, მხოლოდ თავიანთი სურვილებისამებრ ცხოვრობენ. თანდათან მატულობს სატანის მიერ დაგებულ მახეთა რიცხვი ადამიანთა დასაღუპავად. უფლის ყოველ მოშიშსა და მის წმიდა საქმეთა კეთების მსურველს უნდა ჰქონდეს თავშეკავებისა და თვითკონტროლის უნარი. სურვილები და ვნებები უნდა ემორჩილებოდეს გონების უმაღლეს ძალებს. ამ თვითდისციპლინას მეტად დიდი მნიშვნელობა აქვს გონებრივ ძალთა შეძენისა და სულიერი გამჭრიახობისთვის, რომელიც გვეხმარება ღვთის სიტყვის წმიდა ჭეშმარიტებათა გაგებასა და დაცვაში.” (ელენ უაითი, ქრისტე - წუთისოფლის იმედი, გვ. 101). 
თვითდისციპლინაში ადამიანი მუდმივად უნდა იწვრთნებოდეს. ღმერთმა მოგვიწოდა: “იყავით წმიდები ყოველ საქციელში” (1პეტ. 1:15) და “ღვთისმოსაობაში გაიწაფე თავი” (1ტიმ. 4:7). მნეებს ესაჭიროებათ თვითდისციპლინის პრაქტიკა და წვრთნა მსგავსად იმისა, როგორც ამას ყველაზე ნიჭიერი სპორტსმენები ან მუსიკოსები აკეთებენ. ღვთის ძალითა და ჩვენი გულმოდგინე ძალისხმევით უნდა გავიწვრთნათ ნამდვილად მნიშვნელოვან საკითხებში. 
როგორ შეიძლება ვისწავლოთ ღვთის ძალისადმი დამორჩილება, რადგან მხოლოდ ღმერთს შეუძლია მოგვცეს ცხოვრებისთვის საჭირო თავშეკავება, რათა ერთგულ და ღვთისმოსავ მნეებად ჩამოვყალიბდეთ ამ დაცემულ და გარყვნილ წუთისოფელში? 

პარასკევი                                                                                                         23 მარტი
შემდგომი გამოკვლევისთვის
ენოქმა და ნოემ ჩვეულებად გაიხადეს ღვთის წინაშე სიარული, მაშინ როდესაც ძალიან ცოტა თუ რჩებოდა ერთგული სიუხვის, მატერიალიზმისა და ძალადობის პირობებში (დაბ. 5:24, 6:9). მათ შეიცვნეს და მიიღეს ღვთის მადლი და ამიტომაც მათზე მინდობილი ქონებისა და მოვალეობების კარგი მნეები იყვნენ. 
შემდეგ საუკუნეებშიც მრავალი ადამიანი, მსგავსად ენოქისა და ნოესი, დადიოდა ღვთის წინაშე. მაგალითად, დანიელი და მისი მეგობრები აცნობიერებდნენ: “ღირსეულად რომ წარედგინათ ჭეშმარიტი რელიგია ცრუ წარმართულ რელიგიებს შორის, უნდა ჰქონოდათ ნათელი იტელექტი და სრულყოფილი ქრისტიანული ხასიათი. თავად ღმერთი იყო მათი მასწავლებელი. მუდმივად ლოცულობდნენ, კეთილსინდისიერად სწავლობდნენ, ინარჩუნებდნენ კავშირს უხილავთან და დადიოდნენ ღმერთთან ისევე, როგორც ენოქი” (ელენ უაითი, წინასწარმეტყველები და მეფეები, გვ. 486).  
“ღმერთის წინაშე სიარული” - ეს არის ბრძენი მნის დამახასიათებელი თვისება. უფალთან მხოლოდ ასეთი კავშირის მეშვეობით შეგვიძლია დავიცვათ თავი ამ წუთისოფელში გაბატონებული მანკიერებებისგან. 
იყო ერთგული მნე ნიშნავს იყო თანხმობაში ღმერთთან (ამოს. 3:3). ჩვენ უნდა ვიაროთ ქრისტეში (კოლ. 2:6), ვიაროთ სიცოცხლის განახლებით (რომ. 6:4), ვიაროთ სიყვარულში (ეფეს. 5:2), ვიაროთ სიბრძნეში(კოლ. 4:5), ვიაროთ ჭეშმარიტებაში (ფსალმ. 85:11), ვიაროთ ნათელში (1იოან. 1:7) ვიაროთ უბიწოებაში (იგავ. 19:1), ვიაროთ ღვთის რჯულში (გამ. 16:4), ვიაროთ კეთილ საქმეებში (ეფეს. 2:10) და ვიაროთ განმტკიცებულ გზაზე (იგავ. 4:26). 
კითხვები მსჯელობისათვის:
1.	განსაზღვრეთ რა არის თავმდაბლობა და ახსენით მისი როლი მნის ცხოვრებაში. (მათ. 11:29; ეფეს. 4:2; ფილიპ. 2:3; იაკ. 4:10). რატომ არის თავმდაბლობა მნიშვნელოვანი ღვთის წინაშე სიარულისას? (მიქ. 6:8).
2.	ჯგუფში განიხილეთ, რით შეგვიძლია დავეხმაროთ იმ ადამიანებს, რომლებიც მავნე ჩვევების ტყვეობაში აღმოჩნდნენ. როგორ შეიძლება დაეხმაროს ამ ადამიანებს თქვენი ადგილობრივი ეკლესია?
3.	რომელი სხვა კარგი თვისებები უნდა გააჩნდეთ ქრისტიან მნეებს? იხილეთ, მაგალითად ტიტ. 2:7; ფსალმ. 118:172; მათ. 5:8. 
4.	ჯგუფში იმსჯელეთ დროის შესახებ. რატომ გვეჩვენება, რომ დრო სწრაფად გარბის? საერთოდ როგორ გვესმის, რა არის დრო?  რატომ უნდა ვიყოთ დროის ნიჭის კარგი მნეები? 













გაკვეთილი 13									24 - 30 მარტი
მნეობის შედეგები
გამოსაკვლევად შემოთავაზებული ბიბლიური მუხლები: 2ტიმ. 3:1-9; ეზეკ. 14:14; ფილიპ. 4:4-13; იგავ. 3:5; 1პეტ. 2:11, 12; მათ. 7:23; 25:21.
სამახსოვრო მუხლი: “კარგად მოიქეცით წარმართებში, რათა რაშიც გაძაგებენ, როგორც ბოროტმოქმედებს, იმაში დაინახონ თქვენი კეთილი საქმეები და ადიდონ ღმერთი მოხედვის დღეს” (1პეტრე 2:12). 
როგორც მნეები, ჩვენი ცხოვრება უნდა მოწმობდეს ღვთის შესახებ, რომელსაც ვემსახურებით, რაც იმას ნიშნავს, რომ მძლავრ ზეგავლენას უნდა ვახდენდეთ ჩვენ გარშემო მყოფ ადამიანებზე, სასიკეთო ზეგავლენას. 
არ უნდა ვიყოთ იზოლირებული გარშემო მყოფი სამყაროსგან. უპირატესობა გვაქვს ცხოვრების უკეთესი გზა დავანახოთ მათ, ვინც არ იცის, რა გვებოძა. მნეობა გულისხმობს წარმატების მიღწევას და ამასთანავე ღვთის მოწოდებისამებრ ღვთისმოსავ ცხოვრებას. ღმერთი გვაძლევს უნარს ვიცხოვროთ სხვებისგან განსხვავებულად ამ დედამიწაზე (2კორ. 6:17) და ეს ისეთი რამაა, რაც სხვებმა უნდა შეამჩნიონ და გკითხონ კიდეც. ამიტომ ჩვენი მისამართით ითქვა: “წმიდაჰყავით ქრისტე, როგორც უფალი, თქვენს გულებში და მუდამ მზად იყავით, რომ სიმშვიდით და მოწიწებით უპასუხოთ ყველას, ვინც თქვენი იმედის გამო, ახსნა-განმარტებას მოგთხოვთ” (1პეტ. 3:15). 
ბოლო გაკვეთილი შეეხება პირად სარგებელს, სულიერ ნაყოფს, წარმატებულ შედეგებს, ჩვენს ზეგავლენასა და კმაყოფილების გასაღებებს მნის ცხოვრებაში, რომელიც თავისი არსით “არის ქრისტე თქვენში, დიდების სასოება” (კოლ. 1:27).

კვირა                                                                                                 25 მარტი
მნეობა და ღვთისმოსაობა
ღვთისმოსაობა არის ვრცელი თემა. ღვთისმოსავი ადამიანები წმიდა ცხოვრებით ცხოვრობენ (ტიტ. 1:1). ისინი ემსგავსებიან ქრისტეს, ცდილობენ იყონ ერთგულნი და მის მოსაწონად მოიქცნენ (ფს. 4:3; ტიტ. 2:12). ღვთისმოსაობა ჭეშმარიტ რელიგიაზე მოწმობს და მარადიული ცხოვრების დაპირებას ღებულობს. არც ფილოსოფია, არც სიმდიდრე, არც სახელგანთქმულობა, არც ძალაუფლება, არც კეთილშობილი წარმოშობა  არ გაძლევს ასეთ დაპირებას. 
წაიკითხეთ 2ტიმ. 3:1-9. რის შესახებ გვაფრთხილებს პავლე აქ, რაც პირდაპირ კავშირიშია ერთგული მნის ცხოვრებასთან?
იობის წიგნი მოგვითხრობს იობის ხასიათისა და ქმედებების შესახებ. ის გვაჩვენებს, როგორ ვლინდება ღვთისმოსავი ცხოვრება ტანჯვაშიც კი. ასევე გვაჩვენებს ეშმაკის სიძულვილს ასეთი ცხოვრების წესის მიმართ. ღმერთიც კი ამბობს, რომ იობის მსგავსი არ იყო არავინ რწმენისა და ცხოვრების ხარისხით (იობ. 2:3). 
“ყუცის ქვეყანაში იყო კაცი, სახელად იობი, იყო ის კაცი ალალი, წრფელი, ღვთისმოშიში და ბოროტებას განრიდებული” (იობ. 1:1). ასე რომ, ვხედავთ ადამიანს, რომლის რწმენა უბრალოდ სიტყვებსა ან რელიგიურ წეს-ჩვეულებებში კი არ ჩანდა, არამედ მისი ცხოვრების ნაწილი იყო (იობ. 1:5). ღვთის შიში გამოვლენილია მთელ მის ღვთისმოსავ ცხოვრებაში, საშინელ განსაცდელშიც კი. იყო ღვთისმოსავი არ ნიშნავს იყო სრულყოფილი, ეს ნიშნავს ირეკლავდე ღმერთის სრულყოფილებას საკუთარ ცხოვრებაში.
წაიკითხეთ ეზეკიელის 14:14. რას ამბობს ეს მუხლი ამ ადამიანების ხასიათის შესახებ? რა აქვთ მათ საერთო, რაც ყველა ჩვენგანში უნდა იყოს?
მნეობა სინამდვილეში ღვთისმოსავი ცხოვრების გამოვლინებაა. ერთგული მნეები არ მიეკუთვნებიან იმ ადამიანთა რიცხვს, ვისაც ღვთისმოსაობის სახე აქვთ მარტო. ისინი არიან ღვთისმოსავი და ეს ღვთისმოსაობა ვლინდება იმაში, თუ როგორ ცხოვრობენ და როგორ მართავენ ყველაფერს, რაც ღმერთმა მათ მიანდო. მათი რწმენა გამოხატულია არა მხოლოდ იმაში, რასაც აკეთებენ, არამედ იმაშიც, რასაც არ აკეთებენ. 

ორშაბათი                                                                          26 მარტი
კმაყოფილება
“გაჭირვების გამო არ ვამბობ ამას, ვინაიდან ვისწავლე იმით დაკმაყოფილება, რაცა მაქვს” (ფილიპ. 4:11). თუკი კმაყოფილი უნდა ვიყოთ ნებისმიერ სიტუაციაში, რის შედეგად მოდის ეს კმაყოფილება? 
როდესაც პავლე ტიმოთეს წერს, მოიხსენიებს ადამიანებს, რომლებსაც “ღვთისმოსაობა მოსახვეჭი რამ ჰგონიათ” (1ტიმ. 6:5). ამაზე უკეთეს აღწერას ვერც მოიფიქრებ სატელევიზიო ვაჭარ-მქადაგებელთათვის! მაყურებლებს ეუბნებიან, რომ თუკი მათი ერთგული იქნებიან (ეს “ერთგულება” კი მათი საქმიანობის მატერიალურ მხარდაჭერას გულისხმობს), მაშინ ასევე მდიდრები გახდებიან. სიმდიდრის გათანაბრება ერთგულებასთან არის მატერიალიზმის კიდევ ერთი გამოვლინება, მაგრამ ქრისტიანობით შენიღბული. 
სიმართლე მდგომარეობს იმაში, რომ ღვთისმოსაობას არაფერი საერთო არ აქვს სიმდიდრესთან. მათ შორის რომ ყოფილიყო კავშირი, მაშინ ზოგიერთი დამნაშავე ადამიანი ღვთისმოსავად ჩაითვლებოდა თავისი სიმდიდრის გამო. პავლემ ამის საპირისპიროდ თქვა: “დიდი შენაძენია ღვთისმოსაობა კმაყოფილებასთან ერთად” (1ტიმ. 6:6). ღვთისმოსაობა ნებისმიერ გარემოში კმაყოფილებასთან ერთად არის ყველაზე დიდი სიმდიდრე, რადგან ღვთის მადლი უფრო ძვირფასია, ვიდრე ფინანსური მოგება. ამიტომ, კმაყოფილი უნდა ვიყოთ, “თუ გვაქვს საზრდო და ტანსაცმელი” (1ტიმ. 6:8). არ აქვს მნიშვნელობა რამდენი გვაქვს, ყოველთვის დარჩება რაღაც კიდევ მოსახვეჭელი, თუკი ჩვენი გონება მატერიალური ფასეულობებით იქნება დაკავებული.
[bookmark: _GoBack]“იყო კმაყოფილი ნებისმიერ გარემოებაში - ეს დიდი ხელოვნება, რომელსაც უნდა დაეუფლო, სულიერი საიდუმლოებაა, რომელიც უნდა შეიცნო... ქრისტიანული კმაყოფილება - ეს არის მადლიანი მდგომარეობა სულისა, რომელის მეშვეობითაც ადამიანი ნებისმიერ გარემოებაში ეყრდნობა მამა ღმერთის ბრძნულ ხელმძღვანელობას... ეს არის ძვირფასი მალამო, რომელიც გულშემუსვრილებს კურნავს რთულ პერიოდებში” (Jeremiah Burroughs, The Rare Jewel of Christian Contentment, pp. 1, 3).
წაიკითხეთ რომ. 8:28; ებრ. 13:5 და ფილიპ. 4:4-13. ამ ტექსტების თანახმად, როგორ შეგვიძლია კმაყოფილი ვიყოთ ცხოვრებაში?

ნდობა
წაიკითხეთ იგავ. 3:5. რატომ არ უნდა დავეყრდნოთ ჩვენს გონებას? (ასევე იხ. ეს. 55:9; 1კორ. 4:5; 13:12). 
ღვთის მნეების დევიზი და მიზანი არის: “დაენდე უფალს მთელი შენი გულით და შენს გონებას ნუ დაეყრდნობი” (იგავ. 3:5).
რა თქმა უნდა, ამის თქმა უფრო ადვილია, ვიდრე შესრულება. რამდენჯერ მომხდარა, რომ გონებით ღმერთის, მისი სიყვარულისა და ზრუნვის გვწამს, მაგრამ მაინც ვდარდობთ რაღაცის გამო, რასაც ვაწყდებით ცხოვრებაში? ხანდახან მომავალი შეიძლება ძალიან საშიში ჩანდეს, ჩვენს წარმოსახვაში მაინც. 
როგორც მნეებმა როგორ ვისწავლოთ ღმერთისადმი ნდობა ნებისმიერ სიტუაციაში? გავიზარდოთ რწმენაში და დავემორჩილოთ უფალს ყველაფერში, რასაც ვაკეთებთ! ნდობა არის გონების მოქმედება, რომელიც არ უძლურდება, როდესაც მივმართავთ მას; პირიქით, რაც უფრო მეტად ვენდობით უფალს, მით უფრო მეტად იზრდება ჩვენი რწმენა. ერთგული მნეობა გვაძლევს საშუალებას გამოვხატოთ ჩვენი ნდობა ღმერთის მიმართ. ეს ნდობა არის საფუძველი და მამოძრავებელი ძალა მნისათვის, და ის თვალსაჩინო ხდება ჩვენს ქმედებებში. 
“დაენდე უფალს მთელი შენი გულით”. ფრაზა “შენი გულით” წმიდა წერილში ყოველთვის გადატანითი მნიშვნელობით არის გამოყენებული და ნიშნავს ადამიანის შინაგანს: გონებას, ნებას, აზრებს, სურვილებს, ემოციებს. ეს იმას ნიშნავს, რომ ჩვენი ყველა გადაწყვეტილება განისაზღვრება ჩვენი ბუნების არსით - ხასიათით, მოტივებით და განზრახვებით (მათ. 22:37).  
უფრო ადვილია ენდოთ ღმერთს იქ, სადაც თქვენ ვერ ძალგიძთ კონტროლი. ამ შემთხვევაში, სხვა გზა არაა, მისი ნდობის გარდა. მაგრამ ნამდვილი ნდობა გულიდან მოდის მაშინ, როდესაც არჩევანს ვაკეთებთ ღმერთს ვენდოთ ისეთ შემთხვევაშიც, რომლის გაკონტროლება ჩვენ თვითონაც შეგვიძლია და როდესაც ან ერთი გზის ან მეორე გზის არჩევისას, არჩევანს ღვთის ნდობის სასარგებლოდ ვაკეთებთ. 
მოციქულებმა ღვთისადმი ნდობა მთელი თავისი გულით გამოავლინეს: “ისინი ისევე სუსტი და უმწეონი იყვნენ ბუნებით, როგორც ნებისმიერი მათგანი, ვინც ამჟამად ამ საქმითაა დაკავებული. მაგრამ ისინი მთლიანად მიენდნენ უფალს. ისინი ფლობდნენ სიმდიდრეს, მაგრამ ეს იყო გონებისა და სულიერი კულტურის სიმდიდრე; და ყველას შეუძლია იქონიოს ეს სიმდიდრე, ვისთვისაც ღმერთი გახდება პირველი და უკანასკნელი და საუკეთესო ყველაფერში” (ელენ უაითი, სახარების მუშაკნი, გვ. 25).
მართალია, რომ უფრო ადვილია ღმერთს ენდოთ საქმეში, რომელსაც თქვენ ვერ აკონტროლებთ. მაგრამ რა ხდება მაშინ, როდესაც შეგიძლიათ თავად კონტროლი? რა გადაწყვეტილებები უნდა მიიღოთ, რომლის მიხედვითაც ღმერთში ნდობა განსაზღრავს გზას, რომელიც უნდა აირჩიოთ?

ჩვენი ზეგავლენა
“ვინაიდან ოდესღაც ბნელი იყავით, ახლა კი ნათელი ხართ უფალში” (ეფეს. 5:8). პავლე გულის გარდაქმნას აღწერს როგორც საჯაროდ ხილულს: როცა “ნათელში დავდივართ” (1იოან. 1:7, ეს. 30:21), ჩვენი ყოველდღიური მნეობა იქცევა მძლავრ მოწმობად და სინათლედ ბნელ წუთისოფელში. 
იესომ თქვა: “მე ვარ ნათელი სოფლისა” (იოან. 8:12). ღვთის სინათლეს ვირეკლავთ ძლიერი ხასიათის მეშვეობით, რომელიც ვლინდება ჩვენს ყოველდღიურ საზოგადო ქცევაში. 
რა გზებით ავლენს ჩვენი მნეობა ღვთის დიდებას? სხვებზე რა ზეგავლენა აქვს ჩვენს ქმედებებს? მათ. 5:16; ტიტ. 2:7; 1პეტ. 2:11, 12.
მნეობა არის ღვთის ქონების მართვა, მაგრამ ის ამ პასუხისმგებლობას აღემატება. ჩვენი მნეობა ჩვენი ოჯახების, საზოგადოებების, წუთისოფლისა და მთელი სამყაროს სანახაობად არის წარდგენილი (1კორ. 4:9). მნეობა, რომელიც ჩვენს საქმიანობაში ვლინდება, აჩვენებს ზეგავლენას, რომელიც ღვთის სამეფოს პრინციპებს აქვს ჩვენს ცხოვრებაზე. შედეგად, ჩვენ შეგვიძლია სხვებზე მოვახდინოთ ზეგავლენა. ჩვენ ქრისტეს ვაცხადებთ სიკეთითა და ზნეობით, რომელიც შემოქმედის მოწონების ბეჭედს ატარებს.
ჩვენი მუშაობის ეთიკაც უნდა ეთანხმებოდეს მნეობის ღირებულებებს. ჩვენი პროფესიული საქმიანობა ასევე ავლენს მართალი ადამიანის მნეობას. “და გამოიტანს ნათელივით სიმართლეს შენსას და შენს სამართალს – შუადღესავით” (ფსალმ. 36:6). მნის ზეგავლენა მის სამსახურში, მის საქმიანობაში არ დგას “მოფარებულში ანდა ჭურჭლის ქვეშ” (ლუკ. 11:33), არამედ ჩანს როგორც ქალაქი მთის წვერზე (მათ. 5:14). როცა მიზანდასახულად ცხოვრობთ ამდაგვარად სახლსა თუ სამსახურში, ზეგავლენას მოახდენთ თქვენ გარშემო ადამიანების გონებასა და გულებზე. 
“ყველაფერს ბუნებაში თავისი დანიშნული სამუშაო აქვს და არავინ არ დრტვინავს თავისი საქმიანობის გამო. სულიერ ფასეულობებშიც ყოველ კაცსა და ქალს აქვს თავისი განსაკუთრებული საქმიანობის სფერო ან მოწოდება. მოგება, რომელსაც ღმერთი ითხოვს მონდობილი კაპიტალის ოდენობის პროპორციულია ქრისტეს მიერ ბოძებული ნიჭის ზომის შესაბამისად... ახლა თქვენი დროა და უპირატესობა... რომ აჩვენოთ ხასიათის სიძლიერე, რაც ნამდვილ ზნეობრივ ღირსებას მოგანიჭებთ. ქრისტეს აქვს უფლება თქვენს მსახურებაზე. დაექვემდებარეთ მას მთელი გულით” (ელენ უაითი, ეს დღე ღმერთთან ერთად, გვ. 243).
რა ზეგავლენას ახდენს თქვენი სამუშაო ეთიკა მათზე, ვინც თქვენთან ერთად მუშაობს და მათზე, ვისთან ერთადაც სახლში ცხოვრობთ? რა უწყებას უგზავნით მათ თქვენი რწმენის შესახებ?

სიტყვები, რომლის მოსმენაც გვინდა (და არ გვინდა)
ჩვენ უცხონი და ხიზნები ვართ ამ ქვეყანაზე. სრულყოფილი, მშვენიერი და მშვიდი ზეცა არის ჩვენი საბოლოო დანიშნულების ადგილი (ებრ. 11:13, 14). მანამდე, უნდა განვლოთ ჩვენი ცხოვრება აქ. ქრისტიანული მსოფლმხედველობა, გამომდინარე დიადი ბრძოლის კონცეფციიდან, არ გვრთავს ნებას ვიყოთ ნეიტრალური. ან ღმერთისთვის ვცხოვრობთ, ან მისი მტრისთვის. “ვინც ჩემთან არ არის, ის ჩემი წინააღმდეგია, და ვინც ჩემთან არ აგროვებს, ის ფანტავს” (მათ. 12:30). ვის მხარეს ვართ, ნათლად და ცალსახად გამოჩნდება, როდესაც ქრისტე დაბრუნდება. 
მას შემდეგ რაც ქრისტე დაბრუნდება, ისინი, ვინც მის მიმდევრებად აცხადებდნენ თავს, მოისმენენ ორიდან ერთ-ერთ ფრაზას. რა ფრაზებია ეს და რას ნიშნავს თითოეული?
მათ. 25:21 
მათ 7:23 
ქრისტეს სიტყვები “კარგი, კეთილო და ერთგულო მონავ” არის ყველაზე საამო და სასიამოვნო, რომელსაც მნე ოდესმე მოისმენს. ღვთიური უცილობელი მოწონების მოსმენა ღვთის ქონების მართვის ჩვენს მცდელობებთან დაკავშირებით მოგვანიჭებს აუღწერელ სიხარულს შეძლებისდაგვარად საუკეთესოს კეთებისათვის, იმ ცოდნისათვის, რომ ჩვენი ხსნა ქრისტესათვის ჩვენს საქმეებზე კი არ არის დამყარებული, არამედ მის საქმეებზე ჩვენთვის (იხ. რომ. 3:21; რომ. 4:6).
ერთგული მნის ცხოვრება არის მისი რწმენის გამოვლინება. გადარჩენის მცდელობა საქმეებით შეინიშნება იმათ სიტყვებში, რომლებიც ცდილობენ საკუთარი საქმეებით გაიმართლონ თავი ღმერთის წინაშე (მათ. 7:21, 22). მათეს სახარების 7:23 გვაჩვენებს რამდენად უსარგებლოა ასეთი თვითგამართლება. 
“როდესაც ქრისტეს მიმდევრები უბრუნებენ უფალს მის კუთვნილს, ისინი აგროვებენ საუნჯეს, რომელიც მიეცემა მათ უფლის სიტყვების წარმოთქმისთანავე: “კარგი, კეთილო და ერთგულო მონავ... შედი შენი ბატონის სიხარულში” (ელენ უაითი, ქრისტე - წუთისოფლის იმედი, გვ. 404, [523]).
საბოლოოდ, მნეობა არის ცხოვრება, რომელშიც ორი დიადი მცნება, გიყვარდეს ღმერთი შენი და გიყვარდეს მოყვასი შენი, არის მთავარი მამოძრავებელი ძალა ყველაფერში, რასაც ვაკეთებთ. 
რამდენად შესამჩნევად ვლინდება ეს ორი დიდებული მცნება თქვენს ცხოვრებასა და მნეობაში?

შემდგომი გამოკვლევისთვის
“ქრისტე მოვიდა ამ დედამიწაზე, რათა ღვთის სიყვარული გამოეცხადებინა. მისმა მიმდევრებმა მისი დაწყებული საქმე უნდა გააგრძელონ. მოდით ვეცადოთ დავეხმაროთ და გავაძლიეროთ ერთმანეთი. სხვებისთვის სიკეთის კეთება არის ერთადერთი გზა, რომელსაც ნამდვილი ბედნიერება მოაქვს. როდესაც ადამიანი გულწრფელ ინტერესს ავლენს მოსიყვარულე ღმერთისა და მოყვასის მიმართ, ამით არასოდეს არ მოქმედებს საკუთარი თავის საწინააღმდეგოდ. რაც უფრო არაეგოისტურია მისი სული, მით უფრო ბედნიერია ის, რადგან ღვთის მიზანს ასრულებს” (ელენ უაითი, რჩევები მნეობის შესახებ, გვ. 24, 25). 
“თუ ეკლესია აქტიური ცხოვრებით ცხოვრობს, იგი იზრდება და მტკიცდება. ასეთ ეკლესიაში მუდმივად არის ურთიერთგაცვლა, აღება და გაცემა, მიღება და ღვთის კუთვნილის დაბრუნება. ყოველ ჭეშმარიტ მორწმუნეს ღმერთი ანიჭებს ნათელსა და კურთხევას, ეს მორწმუნე კი სხვებს გადასცემს იმ შრომის შედეგად, რომელსაც უფლისთვის ასრულებს. რადგან იგი გასცემს, რასაც იღებს, მისი მიღების შესაძლებლობები უფრო იზრდება. მატულობს სივრცე მადლისა და ჭეშმარიტების ახალთახალი მარაგისთვის. უფრო ნათელი ხდება მისი გაგება, მისი ცოდნა უფრო იზრდება. ამ გაცემასა და მიღებაზეა დამოკიდებული ეკლესიის სიცოცხლე და ზრდა. ის, ვინც იღებს, მაგრამ არასდროს გასცემს, მალევე უწყდება მიღება. თუ ადამიანის მეშვეობით ჭეშმარიტება ზეგავლენას არ ახდენს სხვებზე, ეს ადამიანი დაკარგავს ჭეშმარიტების შემეცნების უნარს. ჩვენ უნდა გავცეთ ზეციური ქონება, თუ გვსურს ხელახალი კურთხევა მივიღოთ” (ელენ უაითი, რჩევები მნეობის შესახებ, გვ. 36).  

კითხვები მსჯელობისთვის:
1.	როგორ გვეხმარება ღმერთისადმი ნდობა კმაყოფილი ვიყოთ იმით, რაც გაგვაჩნია? რატომ არ არის საკმარისი დავენდოთ ღმერთს მხოლოდ გონებით? 2კორ. 10:5. რატომ არის სათქმელად ადვილი “ყოველმხრივ ეწევა სასიკეთოდ” (რომ. 8:28), მაგრამ დასაჯერებლად რთული? როგორ ვისწავლოთ ვენდოთ ღმერთს იმდენად, რომ არ გვეშინოდეს საკუთარი მომავლის?
2.	რა არის მნეობის თქვენეული განსაზღვრა?” რატომ არის მნეობა ქრისტიანული ცხოვრების მნიშვნელოვანი ნაწილი?”
3.	თავიდან წაიკითხეთ მათ. 7:21-23. რა მოვლენაა აქ აღწერილი? რატომ ჩამოთვლიან ეს ადამიანები ყველაფერს, რასაც აკეთებდნენ? მათი სიტყვები როგორ ახასიათებს მათ? როგორ დავრწმუნდეთ, რომ მათ მსგავსად არ ვიტყუებთ თავს?
4.	ჩვენ ვფიქრობთ, რომ ქრისტიანის გავლენა მხოლოდ ინდივიდუალურ დონეზეა. რა ზეგავლენს ახდენს თქვენი ადგილობრივი ეკლესია? რა ზეგავლენა აქვს მთლიანად თქვენს ეკლესიას გარშემო მყოფ ადამიანებზე?






